
ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

ᑲᑎᒪᔨᖏᓐᓄᑦ ᐊᒻᒪᓗ 
ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᐃᓄᑐᖃᓕᕐᓂᕐᒥᒃ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ   
 

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 
(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 
ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ ᑲᒪᒋᔭᓕᒃ 

ᐊᕐᓇᐃᑦ ᑲᑎᒪᔨᕐᔪᐊᖏᓐᓂᑦ 

ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1905 
 

 

ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᕕᕝᕗᐊᕆ 19, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔩᓂ ᐃᖃᓪᓗᐊᖅ, 
ᐅᖃᖅᑎ ᔫ ᐃᓄᒃ, ᐊᖓᔪᖅᑳᖅ ᔪᐊᔾ ᕼᐃᒃᔅ, 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 
ᐸᐅᓗᓯ ᕿᔪᒃᑖᖅ, ᐋᑕᒻ ᓚᐃᑦᓯᑑᓐ, ᐋᕐᓗᒃ ᒪᐃᓐ, 
ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᐸᑎᖅ ᓇᑦᓯᖅ, 
ᐃᒥᓕᐊᓐᓄ ᕿᓐᖑᖅ, ᐹᓪ ᖁᐊᓴ, ᐋᓚᓐ ᕋᒻᐴᑦ, 
ᓯᕗᓕᖅᑎ ᔫ ᓴᕕᑲᑖᖅ, ᐊᖓᔪᖅᑳᖅ ᐃᓕᓴᐱ 
ᓯᐅᑎᐊᐱᒃ, ᖄᑕᓂ ᑕᐅᑐᓐᖏ. 
 
>>ᑲᑎᒪᓂᖅ ᐱᒋᐊᖅᑐᖅ 13:31ᒥ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔫ ᐃᓄᒃ): ᒥᔅᑕ ᕿᓐᖑᖅ, 
ᑐᒃᓯᐊᓂᒃᑯᑦ ᐱᒋᐊᖅᑎᓚᐅᖅᑎᒍᑦ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᐅᓐᓄᓴᒃᑯᑦ. ᓯᕗᓕᖅᑎ ᑲᑎᒪᔨᐅᖃᑎᒃᑲᓗ. 
ᐊᒻᒪᓗ ᐱᓗᐊᖅᑐᒥᒃ ᐅᓐᓄᓴᒃᑯᑦ 
ᓄᓇᕗᒻᒥᐅᖑᖃᑎᕗᑦ. ᑕᐃᒃᑯᐊ ᑕᐅᑐᒃᑐᑦ 
ᑕᓚᕖᓴᒃᑯᑦ ᐊᒻᒪᓗ ᑐᓵᔪᑦ ᓈᓚᐅᑎᒃᑯᑦ ᐊᒻᒪᓗ 
ᖃᕋᓴᐅᔭᒃᑯᑦ ᐅᕙᑦᑎᓐᓂᒃ ᒪᓕᑦᑐᑦ. 
 

ᐅᖃᖅᑎᐅᑉ ᐅᖃᐅᓯᖓ 
 
ᐅᓪᓗᒥ ᓯᕗᓪᓕᖅᐹᕆᒐᑦᑎᒍᑦ ᐅᑭᐅᖅᓯᐅᑎᒥ 
ᑲᑎᒪᑎᓪᓗᑕ. ᑐᓐᖓᓱᑦᑎᐊᒻᒪᕆᓪᓕᑦ 
ᑲᑎᒪᔨᐅᖃᑎᒃᑲ ᓄᓇᕗᒻᒥᐅᓪᓗ. ᖃᐅᔨᒪᔪᖓ 
ᐱᓕᕆᐊᒃᓴᓕᒻᒪᕆᐊᓘᒐᑦᑕ ᐊᒻᒪᓗ ᖃᐅᔨᒪᔪᖓ 
ᐱᓕᕆᑦᑎᐊᕐᓂᐊᕐᒥᒐᑦᑕ ᓄᓇᕗᒻᒥᐅᓄᑦ 
ᐊᖏᖅᓯᒪᒐᑦᑕ. 
 
ᐅᓪᓗᒥ ᑲᑎᒪᔾᔪᑎᒃᓴᑦᑎᓐᓄᑦ 
ᑲᔪᓯᓚᐅᓐᖏᓐᓂᑦᑎᓐᓂ ᐅᖄᕐᔪᓚᐅᕐᓚᖓ 
ᖁᕕᐊᓱᓪᓚᕆᒃᑲᒪ 

ᐱᒃᑯᒍᓱᒍᒪᓪᓗᖓ ᑕᕝᕙᓂ ᒪᓕᒐᓕᐅᕐᕕᐅᑉ 
ᐃᓗᐊᓂ ᐃᓕᓴᕆᔪᒪᓪᓗᒋᑦ ᑖᒃᑯᐊ 
ᑐᓂᔭᐅᕋᑖᓚᐅᖅᑐᑦ ᑖᒃᑯᓇᓐᖓᑦ ᐅᑭᐅᖅᑕᖅᑐᒥ 
ᐱᓕᕆᐊᖃᕈᒥᓇᓕᖅᑎᑦᑎᓯᒪᔪᑦ ᐱᔾᔪᓯᐊᕐᒥᒃ 1 
ᒥᓕᐊᓐᑖᓚᒥᒃ. ᑖᓐᓇ ᐅᖃᐅᓯᐅᓚᐅᖅᑐᖅ 
ᕙᐃᑦᕼᐅᐊᔅᒥ ᐱᓕᕆᔪᖃᖅᑎᓪᓗᒍ 
ᖁᕕᐊᓲᑎᖃᖅᑐᖃᖅᑎᓪᓗᒍ. 
 
(ᑐᓵᔨᑎᒍᑦ) 7-ᒋᔭᖓᓂᒃ ᑖᓐᓇ ᐊᕐᕌᒍᑕᒫᖅᓯᐅᑏᑦ 
ᖁᕕᐊᓲᑎᒋᔭᐅᖃᑦᑕᖅᑐᖅ ᐃᓕᓴᖅᓯᓯᒪᕗᖅ 
ᐊᑕᐅᓯᐅᓐᖏᑦᑐᓂᒃ ᐱᓕᕆᐊᓐᖑᖅᑎᑕᐅᓯᒪᔪᓂᒃ 
ᓂᕈᐊᖅᑕᐅᓚᐅᖅᑐᑦ ᐃᓱᒪᒃᓴᖅᓯᐅᕈᑕᐅᓂᐊᕐᓗᑎᒃ 
ᑐᓐᖓᕕᒋᓗᒋᑦ ᐅᑭᐅᖅᑕᖅᑐᒥ ᖃᐅᔨᒪᔮᕆᔭᐅᔪᓄᑦ 
ᐃᑲᔪᖃᑦᑕᕐᓂᖏᑦ ᐸᕐᓇᐅᑎᓕᐊᕆᔭᐅᓯᒪᔪᓪᓗ 
ᑕᒪᓐᓇ ᖃᐅᔨᒪᔮᖓᑦ ᐊᑐᓕᓪᓚᕆᒍᓐᓇᕐᓂᐊᕐᒪᑦ 
ᐃᑲᔫᑕᐅᓗᓂ ᑲᓇᑕᒥ ᐅᑭᐅᖅᑕᖅᑐᒥᐅᓄᑦ, 
ᐅᑭᐅᖅᑕᖅᑐᒥᐅᓄᑦ ᐃᓄᖕᓄᑦ ᐊᒻᒪᓗ ᑲᓇᑕᒥᐅᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ ᖁᕕᐊᓱᒃᖢᖓ ᑖᒃᑯᐊ 
ᐱᒃᑯᒋᔪᓐᓇᕋᒃᑭᑦ ᐃᓄᐃᑦ ᐅᓄᑲᓪᓚᑦᑐᑦ 
ᒥᑦᑎᒪᑕᓕᖕᒥᐅᑦ ᓄᓇᖅᑲᑎᒃᑲ. ᐃᓕᓴᕆᔭᐅᓯᒪᖕᒪᑦ 
ᐊᒃᓱᕈᒃᖢᑎᒃ ᐱᓕᕆᐊᕆᓯᒪᔭᖓᓐᓂᒃ. ᑕᕝᕘᓇ 
ᐱᕈᕐᕕᒃ ᐃᓕᓐᓂᐊᓕᒻᒪᒃᓴᕕᒃ ᐃᓗᐊᒍᑦ. ᑕᒪᓐᓇ 
ᑲᔪᓯᑦᑎᐊᖅᓯᒪᖕᒪᑦ ᓄᓇᑦᑎᓐᓂ ᐊᒻᒪᓗ ᐊᓯᖏᓐᓂᒃ 
ᓄᓇᓕᖕᓂ ᓄᓇᕗᑦ ᐃᓗᐊᓂ. 
 
ᐅᑯᐊ ᐅᖃᐅᓯᐅᓚᐅᖅᑐᑦ ᐅᖃᓕᒫᕌᕐᔪᓚᐅᕐᓚᒃᑲ 
ᑖᒃᑯᐊ ᓵᓚᖃᖅᑎᓪᓗᒋᑦ ᐅᓂᒃᑳᕆᔭᐅᓚᐅᖅᑐᑦ, 
ᐃᒪᐃᓕᖓᔪᑦ:  
 
“ᐱᕈᕐᕕᒃ ᐃᓕᓐᓂᐊᓕᒻᒪᒃᓴᕕᒃ ᑐᓂᔭᐅᕗᖅ 
ᑖᒃᑯᓇᓐᖓᑦ ᐅᑭᐅᖅᑕᖅᑐᒥ 
ᐱᓕᕆᐊᖃᕈᒥᓇᓕᖅᑎᑦᑎᓯᒪᔪᑦ 
ᐱᔾᔪᓯᐊᓕᕆᔨᒃᑯᓐᓂᑦ 1-ᒥᓕᐊᓂᒃ ᐱᔾᔪᑎᒋᓪᓗᒍ 
ᐱᓕᕆᐊᕆᔭᖓᑦ ᐱᒻᒪᕆᐅᓂᖓᓄᑦ. ᑕᒪᒃᑯᐊ ᓱᕈᓰᑦ 
ᐃᓅᓯᖏᑦ ᐱᕙᓪᓕᐊᖁᓪᓗᒋᑦ ᓄᓇᕗᒻᒥ ᐊᑐᕐᓗᑎᒃ 
ᐊᑐᖅᑕᐅᖏᓐᓇᓐᖏᑦᑐᓂᒃ ᐊᒻᒪᓗ 
ᑐᓐᖓᕕᖃᖅᖢᑎᒃ ᐃᓄᐃᑦ ᐱᖅᑯᓯᑐᖃᖓᓐᓂᒃ, 
ᑖᓐᓇ ᐊᑐᖅᖢᒍ ᐃᓄᓐᖑᐃᓂᖅ, ᐊᒻᒪᓗ ᓄᓇᓖᑦ 
ᓂᕆᐅᒋᔭᖓᑦ ᐊᑐᓂᑦ ᐊᑐᖅᖢᒋᑦ. ᑕᒪᓐᓇ 
ᑐᕌᒐᖃᖅᐳᖅ ᐅᓪᓗᒥ ᐃᓕᓐᓂᐊᓕᒻᒪᒃᓴᐃᓂᖅ 
ᓱᕈᓯᓛᓄᑦ ᓱᕈᓯᕐᓄᓪᓗ ᑕᖅᑭᓕᖕᓄᑦ ᐱᖓᓱᓂᑦ 
ᑎᑭᓪᓗᒍ ᐊᕐᕌᒍᓕᓐᓄᑦ ᑕᓪᓕᒪᓄᑦ 
ᑲᔪᓯᕙᓪᓕᐊᖁᓪᓗᒍ ᑖᒃᑯᓇᓂ ᓄᓇᓕᓐᓂ 7-ᖑᔪᓂ 
ᓄᓇᕗᑦ ᐃᓗᐊᓂ.” 

ᐅᑯᐊ ᓇᖕᒥᓂᖅ ᑕᒪᑐᒥᖓ ᐱᓕᕆᓯᒪᒻᒪᕆᑦᑐᑦ 
ᑲᔪᓯᑎᑦᓯᓯᒪᓪᓗᑎᒡᓗ ᐊᑎᖏᑎᒍᑦ 
ᐃᓕᓴᕆᓚᐅᕐᓚᒃᑲ. ᑖᒃᑯᐊ ᐱᓗᐊᓐᖑᐊᖅᑐᒥ 
ᐱᒋᐊᖅᑎᑦᓯᔨᐅᖃᑕᐅᓚᐅᖅᑐᑦ ᓯᕗᓪᓕᖅᐹᖅ: 
 
• ᑭᐅᕋᓐ ᓄᑕᕋᖅ, 

ᐱᒋᐊᖅᑎᑦᓯᔨᐅᖃᑎᒋᓚᐅᖅᑕᖓ;  
• ᑎᐊᓴ ᓛᑭᑦ;  
 
ᐊᒻᒪ ᐅᑯᐊ ᐃᓚᒋᔭᐅᓯᒪᒻᒪᕆᑦᑐᑦ: 
 
• ᕋᐃᓂ ᐊᕐᓇᑦᑎᐊᖅ; 
• ᐃᓕᓴᐱ ᕼᐊᐅᓕ; 
• ᓯᓖᓇ ᑲᓪᓗᒃ; 
• ᓕᐊ ᑭᐳᒥ; 
• ᓴᒫᓐᑕ ᑯᓄᒃ; 
• ᓯᐴᓚ ᒨᓐᔅ; 
• ᑎᓃᑲ ᓇᖃᒍᓛᒃ ᓇᕼᐊᓪᓗᐊᖅ ᒪᒥᐊᓇᖅ 

ᐅᖃᑦᑎᐊᖏᒃᑯᒃᑯ; 
• ᔫᓕᐊᓐ ᐆᔪᑯᓗᒃ; 
• ᐹᓖᓐ ᐸᐅᓗᓯ; 
• ᓄᕐᓗ ᐲᑕ; 
• ᑖᓂᑭ ᐲᑦᑐᓘᓯ; ᐊᒻᒪᓗ 
• ᓵᓐᑎ ᕕᓐᓴᓐ-ᑳᓇᓕ.  
 
(ᑐᓵᔨᑎᒍᑦ) ᐊᒻᒪ ᖁᕕᐊᓱᕕᔾᔪᐊᖅᑯᖓ 
ᖁᕕᐊᓲᑎᒋᒍᒪᒐᒃᑯᒃ ᑕᐃᒃᑯᐊ ᐱᓐᖑᐊᓂᒃᑯᑦ 
ᐱᒋᐊᖅᑎᑦᑎᓚᐅᖅᓯᒪᔪᑦ ᐊᒻᒪᓗ ᑖᓐᓇ 
ᖁᕝᕙᓯᓐᓂᖅᐹᖑᖃᑕᐅᓚᐅᖅᖢᓂ ᒪᒃᑯᑦᑐᑦ 
ᓴᓇᐅᒐᖏᓐᓂ. ᑕᒪᓐᓇ ᐱᒋᐊᖅᑎᑕᐅᓚᐅᖅᓯᒪᔪᖅ 
ᐃᖃᓗᑦᑑᑎᐊᕐᒥ ᐊᒻᒪᓗ ᓇᓗᓇᐃᖅᓯᕗᖓ 
ᐃᓚᖓᑦᑕ ᐋᖅᑭᑦᓱᐃᔨᐅᖃᑕᐅᓚᐅᖅᑐᖅ ᐊᑏᒪ 
ᕼᐊᓪᓚᕆᒃ ᐅᓪᓗᒥ ᑕᕝᕙᓃᖃᑕᐅᔪᖅ 
ᐃᓄᐃᓐᓇᖅᑐᓐ ᑐᓵᔨᐅᓪᓗᓂ. 
 
>>ᐸᑦᑕᑐᖅᑐᑦ 
 
ᐊᒻᒪᓗ ᓇᓗᓇᐃᖅᓯᒍᒪᔪᖓ ᖁᕕᐊᓲᑎᒋᒍᒪᓪᓗᒋᓪᓗ 
ᐱᐅᔪᕐᔪᐊᕐᒪᕆᐊᓗᐃᑦ ᐱᓕᕆᐊᕆᔭᐅᖃᑦᑕᖅᓯᒪᔪᑦ 
ᓂᕈᐊᒐᒃᓴᖑᖅᑎᑕᐅᖃᑕᐅᓚᐅᖅᓯᒪᒡᓗᑎᒡᓗ 
ᐃᓕᓴᕆᔭᐅᖃᑕᐅᖁᓪᓗᒋᑦ ᑕᒪᑐᒪᓂ ᐊᕐᕌᒍᒥ 
ᐃᓚᒋᔭᐅᓪᓗᑎᒃ ᐅᑭᐅᖅᑕᖅᑐᒥ ᐱᓕᕆᐊᖑᔪᖅ 
ᐅᖃᕐᓗᑕ ᐃᓄᐃᓐᓇᖅᑐᑦ ᐊᒻᒪᓗ ᓄᓇᕘᒥ 
ᒪᓕᒐᕐᓂᐊᓂᕐᒥᒃ ᐃᓕᓐᓂᐊᖅᑐᑦ.  
 

(ᑐᓵᔨᑎᒎᕈᓐᓃᖅᑐᖅ) ᐃᓚᒋᓚᐅᓐᖓ ᑖᒃᑯᓄᖓ 
ᐃᓕᓴᖅᓯᑎᓪᓗᖓ ᐱᒃᑯᒍᓱᑦᑎᓪᓗᖓᓗ ᐊᒻᒪᓗ 
ᐅᓄᖅᑐᓂᒃ ᐃᓄᓐᓂᒃ ᐱᒃᑯᒍᓱᑦᑎᓪᓗᑕ 
ᑎᒥᐅᔪᓂᒡᓗ ᑖᒃᑯᐊᓗ ᐃᓚᒋᓪᓗᒋᑦ ᐅᑭᐅᖅᑕᖅᑐᒥ 
ᐱᓕᕆᐊᖃᕈᒪᓕᖅᑎᑦᑎᓂᕐᒧᑦ ᐱᔾᔪᓯᐊᑦ 
ᐊᐃᑦᑑᓯᐊᓲᑦ ᑮᓇᐅᔭᖏᑦ ᑖᒃᑯᐊ 
ᑐᓂᓯᔨᐅᖃᑦᑕᖅᑐᑦ ᑕᒪᒃᑯᐊ 
ᐱᓕᕆᑦᑎᖃᒻᒪᕆᓐᓂᖏᓐᓄᑦ 
ᐱᓕᕆᑦᑎᐊᕐᓂᖏᓐᓄᓪᓗ ᐃᓕᓴᕆᔭᐅᓯᒪᒻᒪᑕ 
ᐊᒻᒪᓗ ᐱᐅᔪᒥᒃ ᓯᕗᓂᒃᓴᖃᕐᓂᕐᒥᒃ 
ᐊᑦᑐᐃᓯᒪᓂᖃᕈᓐᓇᕐᒪᑕ ᐃᓅᓯᑦᑎᓐᓂᑦ 
ᓄᓇᑦᑎᓐᓂᓗ ᑖᒃᑯᐊ ᐱᒃᑯᒋᓚᐅᕐᓚᕗᑦ.  
 
>>ᐸᑦᑕᑐᖅᑐᑦ 
 
ᖁᔭᓐᓇᒦᒃ, ᒫᓐᓇ ᑲᑎᒪᔾᔪᑎᒃᓴᑎᓐᓄᑦ ᐅᑎᓚᐅᖅᑕ. 
ᑲᑎᒪᔾᔪᑎᒃᓴᑎᓐᓄᑦ ᒥᓂᔅᑕᐃᑦ ᐅᖃᐅᓯᖏᑦ, 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᑕᖅᑎᖓᑦ, ᒥᓂᔅᑐ 
ᓯᐅᑎᐊᐱᒃ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 130 - 5(2): ᒥᓂᔅᑕ 

ᒪᓕᒐᓕᐅᕐᕕᒻᒦᓐᖏᑦᑐᖅ (ᓯᐅᑎᐊᐱᒃ) 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᐊᓕᐊᓇᐃ ᑕᕝᕙᓃᓕᕐᒥᒐᑦᑕ.  
 
ᐅᓪᓗᒥ ᒫᓐᓇ ᓂᑯᕕᑉᐳᖓ ᖃᐅᔨᒪᖁᔨᑦᓱᖓ 
ᐅᖃᖅᑎᑦᓯᔩ, ᒪᓕᒐᓕᐅᖃᑎᕗᑦ (ᑐᓵᔨᑎᒍᑦ) 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒎᕈᓐᓃᖅᑐᖅ) 
ᑕᕝᕙᓃᖏᒻᒪᑦ ᒫᓐᓇ ᐅᓪᓗᒥ ᖃᐅᔨᒪᖁᔨᓪᓗᖓ 
ᒫᓐᓇ ᐅᑎᖅᐸᓪᓕᐊᒻᒪᑦ. (ᑐᓵᔨᑎᒍᑦ) ᕆᐊᑦ ᑎᐅᕐ, 
ᐊᓪᕘᑕᒥ ᐱᓐᖑᐊᖅᑐᓂ ᐅᑭᐅᒃᑯᑦ ᑕᐃᑲᓃᖃᑕᐅᒻᒪᑦ 
ᒫᓐᓇ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᓯᔩ.  
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᑮᓇᐅᔭᓕᕆᓂᕐᒧᑦ, 
ᒥᓂᔅᑕ ᕼᐃᒃᔅ. 
 
ᐊᖓᔪᖅᑳᑉ ᐅᖃᐅᓯᖓ 131 - 5(2): 

ᖃᐅᔨᒃᑲᐃᓂᖅ ᑮᓇᐅᔭᖅᑑᑎᒃᓴᐃᑦ 
ᓇᓗᓇᐃᔭᖅᑕᐅᓂᐊᕐᓂᖏᓐᓂᒃ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ. 
ᐱᖓᔪᐊᓐᓂ ᕖᕝᕗᐊᕆ 2019 ᖃᐅᒃᐸᑦ 

ᓴᖅᑭᑎᑦᑎᓂᐊᖅᑐᖓ 2019-2020 
ᐊᑐᕈᒫᕐᓂᐊᖅᑐᓂᒃ ᓇᓗᓇᐃᔭᐃᓯᒪᓂᐊᖅᑐᓂᒃ 
ᒐᕙᒪᒃᑯᑦ ᓯᕗᓪᓕᐅᑎᓯᒪᔭᖏᑦ 2019-2020-ᒥ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᓯᕗᓕᖅᑎ ᔫ 
ᓴᕕᑲᑖᖅ. 
 
ᐊᖓᔪᖅᑳᑉ ᐅᖃᐅᓯᖓ 132 - 5(2): 

ᐃᑲᔪᖅᓱᖅᑕᐅᓂᖓ ᑭᕙᓪᓕᕐᒥ ᐃᒥᒃᑯᑦ 
ᐃᑯᒻᒪᖅᑯᑎᑖᕐᓂᕐᒥᒃ ᖃᕋᓴᐅᔭᒃᑯᓪᓗ 
ᑲᑎᓐᖓᑎᑕᐅᓂᖓᓂᒃ (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ: ᐊᕐᕕᐊᕐᒥᐅᑦ 
ᐅᑉᓗᒃᑰᑦᓯᐊᖅᐸᒃᑲ.  
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᐅᓂᒃᑲᐅᓯᖃᕈᒪᓪᓗᖓ ᐱᒋᐊᖅᑎᑕᐅᓯᒪᔪᓂᒃ 
ᐃᑲᔪᖅᓱᓚᐅᖅᑕᓐᓂᒃ ᑕᒪᑐᒪᓂ ᑕᖅᑭᒥ.  
 
ᖃᐅᔨᒪᔪᒃᓴᐅᕗᓯ ᑭᕙᓪᓕᕐᒥ ᐃᓄᐃᑦ 
ᑲᑐᔾᔨᖃᑎᒌᖏᑦ ᓯᕗᒃᑲᖅᑕᖅᑎᒋᔭᐅᖕᒪᑕ 
ᑮᓇᐅᔭᖅᑐᕐᓂᕆᔭᐅᓂᐊᖅᑐᓂᒃ ᕿᒥᕐᕈᓇᓕᖅᖢᑎᒃ 
ᐃᒥᕐᒥᒃ ᐃᒥᖃᖅᑎᑦᑎᓂᕐᒧᑦ ᐱᓕᕆᐊᖃᕐᒪᑕ 
ᑭᕙᓪᓕᕐᒥ ᒫᓂᑑᕙᒥᓗ. ᑖᓐᓇ ᐃᓄᖕᓄᒃ 
ᓯᕗᒃᑲᖅᑕᖅᑎᕆᔭᐅᓪᓗᓂ ᐱᓕᕆᐊᕆᔭᐅᔪᖅ 
ᐱᐅᕐᔪᐊᖅᑐᖅ. 
 
ᑕᐃᒪᓐᓇ ᐱᔭᕐᓂᖏᑦᑑᖃᑦᑕᕐᒪᑦ ᑕᒫᓂ ᐊᒻᒪᓗ 
ᐅᖅᓱᐊᓗᒃᑐᖅᑐᓂᒃ ᐊᑐᕋᑦᑕ 
ᐅᖅᓱᖅᑐᓐᖏᓐᓂᖅᓴᐅᔪᓂᒃ ᐊᑐᒃᑲᓐᓂᕈᓐᓇᖅᑐᓂᒃ 
ᐊᑐᖅᐸᓪᓕᐊᔪᓐᓇᖅᑐᒍᑦ. ᐱᐅᓂᖅᓴᐅᓂᐊᖅᑐᖅ 
ᓄᓇᕗᒻᒥᐅᓄᑦ ᓄᓇᑦᑎᓐᓄᑦ ᐊᒻᒪᓗ 
ᓄᓇᓕᑦᑎᓐᓄᑦ. ᖃᕋᓴᐅᔭᒃᑰᖅᑎᑕᐅᓯᒪᔪᑦ ᑕᒪᒃᑯᐊ 
ᐱᓕᕆᐊᕆᓯᒪᖕᒥᔭᕗᑦ ᐊᒃᓱᕉᑎᒋᓯᒪᓪᓗᑎᒃᑯᓪᓗ.  
 
ᐅᖃᖅᑏ, ᖁᕕᐊᓱᓚᐅᖅᑐᖓ ᑭᕙᓪᓕᕐᒥ ᐃᓄᐃᑦ 
ᑲᑐᔾᔨᖃᑎᒌᖏᑦ ᐊᖓᔪᖅᑳᖓᑦ ᑕᐃᕕᑦ 
ᓂᖏᐅᖓᓐ, ᓄᓇᕗᑦ ᑐᓐᖓᕕᒃᑯᑦ ᐊᖓᔪᖅᑳᖓᑦ 
ᐊᓗᑭ ᑰᑦᑎᖅ, 

ᐊᒻᒪᓗ ᐊᓯᖏᑦ ᐋᑐᕚᒦᖃᑎᒋᓚᐅᖅᓯᒪᒐᒃᑭᑦ 
ᐃᑲᔪᖅᓱᐃᓪᓗᑎᑦ ᑲᑎᒪᖃᑎᖃᕐᓂᐊᖅᖢᑎᓪᓗ 
ᐊᑕᐅᓯᐅᓐᖏᑦᑐᓂᒃ ᒥᓂᔅᑕᐃᑦ ᑲᑎᒪᔨᖏᓐᓂᑦ. 
 
ᑕᒪᓐᓇ ᐱᓐᖑᕐᓂᖅᐸᑦ ᓄᓇᕗᑦ ᒐᕙᒪᒃᑯᑦ ᐃᒥᕐᒥᒃ 
ᐊᑐᕐᓗᑎᒃ ᐆᒻᒪᖅᑯᓯᐅᖃᑦᑕᕐᓂᐊᖅᑐᑦ 
ᐊᑐᓐᖏᓐᓂᖅᓴᐅᓕᕐᓗᑎᓪᓗ ᐅᖅᓱᐊᓗᖕᓂᒃ. 
 
ᐅᖃᖅᑏ, ᑕᒪᓐᓇ ᐱᒋᐊᖅᑎᑕᐅᔪᖅ 
ᐆᑦᑑᑎᒋᔪᓐᓇᖅᐸᕋ ᓄᓇᕗᒻᒥ ᑭᓱᓂᒃ 
ᐱᒋᐊᖅᑎᑦᑎᔪᓐᓇᕐᒪᖔᑦ, ᑲᑐᔾᔨᖃᑎᒌᖕᓂᒃᑯᓪᓗ 
ᑕᒪᒃᑯᐊ ᐱᕈᖅᑎᖅᐸᓪᓕᐊᓪᓗᑎᒃᑯᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. 
ᐃᓕᖅᑯᓯᓕᕆᓂᕐᒧᑦ, ᒥᓂᔅᑐ ᔪᐊᓇᓯ. 

(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ ᐊᒻᒪᓗ ᐱᒃᑯᒋᕙᒃᑲ ᑕᐃᒃᑯᐊ ᐱᕈᕐᕕᒻᒥ 
ᓵᓚᒃᓴᓚᐅᖅᑐᐃᑦ ᐅᑭᐅᖅᑕᖅᑐᖅ 
ᐱᓕᕆᔪᒪᓂᖃᖅᑎᑦᑎᓂᕐᒧᑦ ᐱᔾᔪᓯᐊᕐᒥᒃ, 
ᒪᓕᒐᓕᐅᖅᑏᑦ, ᓄᓇᕗᒻᒥᐅᓪᓗ ᐅᓪᓗᒃᑯᑦ. 
 
ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᑲᔪᖅ 
ᐅᖃᐅᓯᕆᔪᒪᓪᓗᒍ ᐆᒪᑉ ᐅᓇᑉ ᐅᖃᐅᓯᕐᒧᑦ 
ᖁᕕᐊᓲᑎᖃᕐᓂᖅ. ᓄᓇᕗᒻᒥᐅᑦ ᐊᕐᕌᒍᑕᒫᑦ 
ᖁᕕᐊᓱᒍᑎᒋᕙᑦᑕᖓᑦ ᐃᓄᒃᑑᕐᓂᕐᒧᑦ. ᑖᓐᓇᓗ 
ᐊᑕᐅᑦᑎᒃᑰᖃᑎᖃᖅᖢᓂ ᑕᒪᑐᒪᓂ ᐊᕐᕌᒍᒥ 
ᓄᓇᕐᔪᐊᕐᒥ ᑲᑐᔾᔨᖃᑎᒌᑦ, ᓄᓇᕐᔪᐊᓕᒫᕐᒥ 
ᐊᕐᕌᒍᒋᔭᐅᔪᒧᑦ ᓄᓇᖃᖅᑳᖅᑐᑦ ᐅᖃᐅᓯᖏᓐᓄᑦ. 
 
ᐅᖃᖅᑏ, ᐱᕕᒃᓴᖃᖅᑎᖅᐸᑦᑎᓪᓗᑕ 
ᕖᕝᕗᐊᕆᖑᕋᑖᖑᕌᖓᑦ ᐊᕐᕌᒍᑕᒫᑦ 
ᐃᓱᒪᒋᔭᖃᕈᒪᓂᕐᒥᒃ ᐱᒻᒪᕆᐅᓂᖓᓂᒃ 
ᖃᓄᐃᓕᐅᕈᑕᐅᕙᒃᓯᒪᓂᖓᓂᓗ 
ᐊᔾᔨᒌᓐᖏᓐᓂᖓᓂᓗ ᑖᓐᓇ ᐃᓄᒃᑐᑦ ᐅᖃᐅᓯᖅ 
ᓄᓇᑦᑎᓐᓂ. ᐃᖅᑲᐃᑎᑦᓯᒍᒪᕗᖓᑦᑕᐅᖅ 
ᐊᖏᔪᒻᒪᕆᐊᓗᖕᒥᒃ ᐊᑐᕐᓂᖃᑦᓯᐊᖅᐸᓐᓂᖓᓂᒃ 
ᑖᓐᓇ ᐃᓄᒃᑐᑦ 

ᖃᐅᑕᒫᑦ ᐃᓅᓯᕆᕙᑦᑕᑎᓐᓂ. ᑖᓐᓇ ᐅᖃᐅᓯᖅᐳᑦ 
ᐃᓅᓪᓗᑕ ᐃᓕᖅᑯᓯᑦᑎᓐᓄᑦ 
ᐊᑐᖅᐸᑦᑕᑐᖃᑦᑎᓐᓄᓪᓗ ᐊᑦᑐᐊᖓᒻᒪᑦ. 
ᐊᒻᒪᓗᑦᑕᐅᖅ ᓇᓗᓇᐃᖅᓯᑦᑎᐊᕆᕗᖅ 
ᑭᓇᐅᓂᑦᑎᓐᓂ ᐃᓅᓪᓗᑕ. ᐊᒻᒪᑦᑕᐅᖅ 
ᐊᔾᔨᐅᓐᖏᓐᓂᑦᑎᓐᓂ ᓄᓇᕐᔪᐊᕐᒥ. 
 
ᐅᖃᖅᑏ, ᑕᒪᑐᒪᓂ ᐊᕐᕌᒍᒥ ᐱᓕᕆᐊᖑᓂᐊᖅᑐᑦ 
ᐅᓇᐅᕗᖅ, ᐃᓐᖏᐅᓰᑦ, ᐃᓐᖏᓐᖑᐊᕈᓰᓪᓗ. 
ᐃᓕᖅᑯᓯᑐᖃᖅᑎᒍᑦ ᐃᓄᐃᑦ ᐃᓐᖏᐅᓯᖏᑦ 
ᐊᔮᔮᖅᐸᑦᑕᖏᓪᓗ ᐊᔾᔨᖃᓐᖏᓚᑦ 
ᐅᖃᐅᓯᖃᕈᑕᐅᓪᓗᑎᑦ ᐃᓅᓪᓗᑕ ᐃᓕᖅᑯᓯᑦᑎᓐᓂ. 
ᑕᒪᒃᑯᐊ ᑐᓂᔭᐅᕙᓪᓕᐊᖃᑦᑕᖅᓯᒪᔪᑦ 
ᓈᓴᒐᑦᓴᐅᒍᓐᓃᖅᓯᒪᔪᓂᒃ ᐃᓅᖃᑎᒌᖃᑦᑕᖅᓯᒪᔪᓄᑦ 
ᐃᓄᖕᓂᒃ ᐃᓕᓴᐃᓪᓗᓂ ᓄᑕᖅᑲᑦᑎᓐᓂ 
ᐃᓅᖃᑎᒌᓐᓂᕆᕙᑦᑕᑎᓐᓂ. ᐃᓚᐅᑎᑦᓯᕙᑦᑐᓂᓗ 
ᑐᓐᖓᓇᖅᑐᓂᒃ, ᓵᓚᖃᕋᓱᓐᓂᕐᒧᑦ 
ᐱᓐᖑᐊᕐᓂᐅᕙᑦᑐᓂᑦ, ᑕᐃᒪᐃᓕᐅᕐᓂᕐᒥᓪᓗ 
ᔭᒐᑎᑦᑎᑦᑕᐃᓕᒪᓂᐅᕙᑦᑐᓂᑦ ᐃᓕᖅᑯᓯᑐᖃᒃᑯᑦ 
ᐅᖃᐅᓯᕐᓂᒃ ᐃᓄᐃᓪᓗ ᖃᐅᔨᒪᓂᕆᔭᖏᓐᓂᑦ. 
 

ᐅᖃᖅᑏ, ᑖᒃᑯᐊ ᐃᓕᖅᑯᓯᓕᕆᔨᒃᑯᑦ 
ᓯᕗᒃᑲᑕᖅᑎᒋᔭᐅᖃᑕᐅᒻᒪᑕ ᐊᒻᒪᓗ 
ᐋᖅᑭᑦᓱᐃᖃᑕᐅᓚᕿᑦᑐᑎᑦ ᑕᕝᕙᓂ ᑕᖅᑭᐅᑉ 
ᐃᓗᐊᓂ ᐊᕐᕌᒎᓪᓗ ᐃᓗᐊᓄᑦ ᑖᒃᑯᐊ ᓄᓇᓖᑦ 
ᐃᓚᒋᔭᖃᓯᐅᑎᓪᓗᒋᑦ. ᑕᕝᕙᓂ ᐊᕐᕌᒎᔪᒥᒃ 
ᐃᓕᖅᑯᓯᓕᕆᔨᒃᑯᑦ ᑮᓇᐅᔭᑎᒍᑦ ᑐᑦᓯᕋᐅᑎᓂᒃ 
ᑐᓂᓯᖃᑦᑕᖅᓯᒪᕗᑦ $2.15 ᒥᓕᐊᓐᓂᒃ. ᑖᒃᑯᐊᓗ 
ᐅᓄᕐᓂᖏᑦ 34 ᐊᔾᔨᒌᓐᖏᑦᑐᑦ 
ᓄᓇᓕᓐᓃᓐᖔᖅᓯᒪᔪᑦ ᐅᖃᐅᓯᓕᕆᓂᒃᑯᑦ 
ᐊᑐᖅᑕᐅᓯᒪᓪᓗᑎᑦ ᓄᓇᕗᓕᒫᕐᒥ.  
 

ᐊᒻᒪᑦᑕᐅᖅ ᓱᓕ, ᑖᓐᓇ ᐱᓕᕆᕝᕕᒋᔭᕗᑦ 
ᓂᐱᓕᐅᖅᓯᒪᒋᕗᑦᑕᐅᖅ 80 ᐅᖓᑖᓃᑦᑐᓂᑦ 
ᐃᓐᖏᕈᓯᕐᓂᒃ ᓇᑭᑐᐃᓐᓈᖅᓯᒪᔪᓂᑦ ᓄᓇᓕᓐᓂ. 
ᕿᕐᓕᖅᑐᒥᓪᓗ ᓴᖅᑮᓂᐅᓴᒋᓪᓗᑕ ᑕᕝᕙᓂ ᐊᕐᕌᒎᔪᒥ 
ᑖᒃᑯᐊᓕ ᐃᓐᖏᐅᓰᑦ ᖃᓄᖅ ᑎᑎᕋᖅᓯᒪᒻᒪᖔᑕ 
ᓇᓗᓇᐃᖅᓯᒪᓂᐊᕆᓪᓗᑎᑦ. ᑕᒪᒃᑯᐊ 
ᐊᔾᔨᒌᓐᖏᑦᑐᐃᑦ ᐃᑲᔪᖅᓯᒍᑕᐅᖃᑦᑕᕐᓂᐊᖅᑐᑦ 
ᓂᕆᐅᒋᓂᐊᖅᐸᕗᑦ ᐱᓇᓱᐊᕈᓯᐅᓂᐊᖅᑐᓂᑦ 
ᑕᖅᑭᐅᓂᐊᖅᑐᓂᓪᓗ ᓄᓇᕗᒻᒥ. 
 

ᐅᖃᖅᑏ, ᑲᔪᖏᖅᓱᖅᐸᒃᑲ ᓄᓇᕗᒻᒥᐅᓕᒫᑦ 
ᑖᑦᓱᒪᓐᖓᑦ ᐊᖏᔪᒻᒪᕆᒻᒥᒃ ᐱᒻᒪᕆᐅᔪᒥᒃ 
ᐃᓕᖅᑯᓯᑦᑎᓐᓄᑦ ᑐᓐᖓᒻᒪᑦ. ᑖᒃᑯᐊ ᕿᑐᕐᖓᕆᔭᕗᑦ 
ᐃᓐᓇᐅᔪᑦ ᐱᖃᑎᒌᑦᑐᑎᒍᑦ ᐊᑏ, ᑕᑮ ᐃᓄᒃᑑᖅᑕ. 
ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑎᑦᓯᔩ. ᑕᐃᑲᓂ ᕿᑭᖅᑕᕐᔪᐊᕐᒥ 
ᐳᕙᓪᓗᖕᓂᕐᒧᑦ ᖃᐅᔨᓴᕐᓂᐅᓚᐅᖅᑐᖅ ᕕᕝᕗᐊᕆ 
2018ᒥ ᐊᒻᒪᓗ ᑎᑭᕋᕐᔪᐊᒥ ᐅᑐᐱᕆ 2018-ᒥ. 
ᑭᓐᖓᕐᓂ ᓂᕈᐊᖅᑕᐅᓕᓚᐅᕐᖓᑦ. ᑖᒃᑯᐊ 
ᑭᓐᖓᕐᒥᐅᑦ ᐳᕙᓪᓗᖕᓂᕐᒧᑦ 
ᖃᐅᔨᓴᖅᑕᐅᓂᐊᖅᖢᑎᒃ ᓄᓇᓕᐅᔪᑦ. ᑕᒪᒃᑯᐊ 
ᖃᐅᔨᓴᕐᓂᐅᔪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪ 
ᓄᓇᓖᑦ ᐳᕙᓪᓗᖕᓂᕐᒧᑦ ᐱᔾᔪᑎᖃᖅᖢᑎᒃ 
ᐱᓕᕆᖕᒪᑕ. ᑕᒪᒃᑯᐊᓗ ᐳᕙᓪᓗᒃᑐᓂᒃ 
ᖃᐅᔨᓴᕐᓂᕐᒥᒃ ᐳᕙᓪᓗᒃᑐᓪᓗ ᑲᒪᒋᔭᐅᓂᖏᓐᓂᒃ.  
 
ᑕᒪᓐᓇ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐱᓕᕆᐊᕆᔭᖓᑦ ᕼᐊᒻᓚᖏᑦ ᑕᐃᑲᓂᓗ ᑭᓐᖓᕐᓂ 
ᐊᒻᒪ ᐊᕕᒃᑐᖅᓯᒪᔪᐃᑦ ᐅᕙᓂ, ᑖᒃᑯᐊᓗ ᓄᓇᓕᖕᓂ 
ᐱᔨᑦᓯᖃᖅᑎᐅᔪᑦ ᐃᓚᐅᑉᓗᑎᒃ. ᑖᒃᑯᐊᓗ 
ᐃᓚᐅᑉᓗᑎᒃ ᐳᕙᓪᓗᖕᓂᕐᒧᑦ ᕿᒥᕐᕈᔭᖃᖅᑐᑦ 
ᐃᓄᐃᑦ ᑕᐱᕇᑦ ᑲᓇᑕᒥ, ᓄᓇᕗᑦ ᑐᓐᖓᕕᒃᑯᑦ, 
ᐊᒻᒪ ᑲᓇᑕᐅᑉ ᒐᕙᒪᒃᑯᖏᑦ.  
 
ᐅᖃᖅᑏ, ᑕᒪᒃᑯᐊ ᐳᕙᓪᓗᒃᑐᐃᑦ ᐃᓄᐃᑦ 
ᕿᒥᕐᕈᓯᒪᓕᖅᑕᕗᑦ ᐳᕙᓪᓗᖕᒪᖔᑕ 
ᖃᐅᔨᓴᖅᖢᑎᒍᑦ ᖃᐅᔨᒪᑎᑕᕗᑦ ᐊᒻᒪ ᐃᓄᐃᑦ 
ᓂᕆᔭᖅᑐᖅᑎᑕᐅᑉᓗᑎᒃ ᐊᐱᖅᑯᑎᒃᓴᖃᖅᐸᑕ 
ᑭᐅᔭᐅᔪᓐᓇᕐᓗᑎᑦ ᐳᕙᓪᓗᖕᓂᐅᑉ ᒥᒃᓵᓄᑦ ᑕᒪᒃᑯᐊ 
ᖃᓄᖅ ᑲᒪᒋᔭᐅᖃᑦᑕᕐᒪᖔᑕ ᐳᕙᓪᓗᒻᒪᖔᑕ ᐊᒻᒪ 
ᓲᖅ ᑭᓐᖓᐃᑦ ᓂᕈᐊᖅᑕᐅᓚᐅᕐᒪᖔᑦ.  
 
ᓄᓇᓕᖕᒥᐅᑕᐃᑦ ᐊᒻᒪ ᑭᓐᖓᕐᒥᐅᑦ ᓄᓇᓕᖁᑎᖏᑦ 
ᐃᓄᖏᑦ ᖁᔭᓐᓇᒦᖅᐸᕗᑦ ᑕᒪᒃᑯᐊ 

ᐃᑲᔫᑎᖃᕐᓂᐊᖅᑐᑦ ᑕᒪᓐᓇ ᐳᕙᓪᓗᖕᓂᖅ 
ᓄᖅᑲᖅᑎᑕᐅᓂᕐᒥᒃ ᑕᒫᓂ ᓄᓇᕗᒻᒥ.  
 
ᐊᑕᐅᓯᖅ ᐱᓕᕆᐊᕆᔭᕗᑦ ᑕᐃᑲᓂ ᑭᓐᖓᕐᓂ 12 
ᐱᓇᓱᐊᕈᓰᑦ ᑕᐃᑲᓂᓗ ᐊᐅᓪᓛᕐᓂᐊᖅᑐᖅ ᑕᒪᒃᑯᐊ 
ᐊᔪᖅᓴᕈᑎᖃᖅᑐᐃᑦ ᐱᔾᔪᑎᒋᓗᒋᑦ ᑕᒪᓐᓇ ᓄᓇᓕᒃ 
ᐱᕚᓪᓕᕈᑎᒃᓴᖓᓂᒃ ᐃᑲᔪᕈᒪᔭᕗᑦ ᐊᔪᖅᓴᕈᑎᓖᑦ 
ᐃᓕᓐᓂᐊᖅᑎᑦᓯᓂᖅ ᐊᒻᒪ ᖃᓄᖅ ᐋᒡᒑᓚᓂᖅ 
ᑕᐃᒪᓐᓇᐃᑦᑐᓂᒃ ᑲᒪᒋᔭᐅᓂᖏᓐᓂᓪᓗ. 
 
ᐅᖃᖅᑏ, ᕿᑭᖅᑕᕐᔪᐊᕐᒥ, ᑎᑭᕋᕐᔪᐊᕐᒥ ᐊᒻᒪ 
ᑭᓐᖓᕐᓂ ᓄᓇᓕᓐᓄᑦ ᑕᒪᓐᓇ ᐳᕙᓪᓗᖕᓂᖅ 
ᓄᖅᑲᖅᑎᓐᓇᓱᒃᑲᑉᑎᒍᑦ ᐃᓄᑑᓐᖏᑦᑐᒍᑦ. ᑕᒫᓂ 
ᓯᓚᕐᔪᐊᕐᒥ ᓄᓇᕐᔪᐊᕐᒥ ᐳᕙᓪᓗᖕᓂᕐᒧᑦ ᑐᕌᖓᔪᖅ 
ᓴᖅᑭᓛᖅᑐᖅ ᐅᐱᕐᖔᖅ ᒪᐃᒥ ᑕᒪᓐᓇ 
ᐳᕙᓪᓗᖕᓂᖅᑕᐅᖅ ᑲᔪᓰᔾᔪᑎᒋᒐᑉᑎᒍᑦ 
ᓄᓇᕗᒻᒥᑐᐃᓐᓇᐅᓐᖏᑦᑐᖅ ᑭᓯᐊᓂ ᓯᓚᕐᔪᐊᕐᒥ. 
ᖁᕕᐊᓱᑦᑐᒍᑦ ᑕᒪᓐᓇ ᓄᖅᑲᖅᑎᓐᓇᓱᓪᓗᒍ 
ᓄᓇᓖᓪᓗ ᐱᓕᕆᖃᑎᒋᔭᕗᑦ ᖃᐅᔨᒪᑎᑦᓯᓂᕐᓗ 
ᐱᓕᕆᖃᑎᒌᒋᐊᖃᕋᑉᑕ ᑕᒪᓐᓇ ᐳᕙᓪᓗᖕᓂᖅ 
ᓄᖅᑲᖅᑎᓐᓇᓱᑉᓗᒍ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᓯᓚᑦᑐᖅᓴᕐᕕᖓᓂᒃ, ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᑉ ᐅᖃᐅᓯᖓ 135 - 5(2): 

ᓯᓚᑦᑐᖅᓴᕐᕕᐅᑉ ᑲᑎᒪᔨᖏᓐᓂᒃ ᑐᒃᓯᕋᖅᑐᑦ 
(ᓇᑦᓯᖅ) 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᓐᓄᒃᓴᒃᑰᖅᐸᒃᑲ ᓂᕈᐊᖅᑎᒋᓯᒪᔭᒃᑲ 
ᓴᓪᓕᕐᒥᐅᑕᐃᓪᓗ ᓇᐅᔮᕐᒥᐅᑕᐃᓪᓗ.  
 
(ᑐᓵᔨᑎᒍᑦ) ᐅᖃᖅᑏ, ᐅᖃᕈᒪᔪᖓ ᐅᑉᓗᒥ ᑖᒃᑯᐊ 
ᓄᓇᕗᒻᒥ ᐃᓐᓇᕐᓄᑦ ᓯᓚᑦᑐᖅᓴᕐᕕᒃ ᑕᒡᕙᓂ 
ᐊᕐᕌᒎᔪᒥ ᑲᑎᒪᓵᖅᓯᒪᓕᕋᒪ ᑲᑎᒪᔨᖏᓐᓄᑦ ᑮᓇᒃᑯᑦ 
ᓵᓐᖓᑐᕋᐅᑦᓯᐊᖅᑎᓪᓗᒋᑦ ᑲᑎᒪᓚᐅᕐᒪᑕ ᑕᒡᕗᖓ 
ᐊᕐᕌᒎᔪᒧᑦ ᐸᕐᓇᒃᑎᓪᓗᒋᑦ ᑕᒫᓂ ᐃᖃᓗᓐᓂ. 
 
ᑖᒃᑯᐊ ᑲᑎᒪᔨᖏᑦ ᐅᑭᐅᖅᑕᖅᑐᒥ ᓯᓚᑦᑐᖅᓴᕐᕕᒃ 
ᑲᑎᒪᔨᒋᓕᖅᑕᖏᓐᓄᑦ ᑖᒃᑯᐊ ᐊᑐᓂ 
ᐃᓕᓐᓂᐊᕐᓂᕐᒧᑦ ᐃᓅᓯᖏᓐᓂᓪᓗ ᐊᑐᖅᖢᑎᒃ 
ᑕᒡᕗᖓ ᓯᓚᑦᑐᖅᓴᕐᕕᒻᒧᑦ ᐊᑐᖅᑕᐅᔪᓐᓇᖃᑦᑕᕐᒪᑕ 
ᑖᒃᑯᐊ ᓯᕗᓕᐅᖅᑎᐅᑎᓪᓗᒋᑦ ᓯᓚᑦᑐᖅᓴᕐᕕᖕᒧᑦ.  
 
ᐊᒻᒪ ᓇᓗᓇᐃᖅᓯᔪᒪᔪᖓ ᑖᒃᑯᐊ ᑲᑎᒪᔨᖏᑦ 
ᑖᒃᑯᓂᖓ ᓯᓚᑦᑐᖅᓴᕐᕕᖓᓄᑦ ᑲᑎᒪᔨᓂᒃ 
ᕿᓂᖅᑐᒍᑦ ᑭᓇᑐᐃᓐᓇᖅ ᐃᓕᓐᓂᐊᖅᑐᓕᕆᓂᕐᒧᑦ 
ᐊᒃᓱᕉᑎᖃᖅᓯᒪᒃᐸᑦ ᑕᒪᓐᓇ ᑐᕌᖅᑕᕐᕕᑦᑎᓐᓄᑦ 
ᓄᓇᕗᑦ ᓯᓚᑦᑐᖅᓴᕐᕕᒃ ᐃᑭᐊᖅᑯᑕᒃᑯᑦ ᑐᕌᕈᑎᖓ 
ᑕᐃᑯᖓ ᓂᕆᐅᖕᓃᑦ, ᑭᓇᐅᓃᑦ, ᑕᐃᑯᖓ 
ᓇᓗᓇᐃᕈᓐᓇᖅᑕᐃᑦ ᓂᕆᐊᓛᕐᒪᑕ ᑲᑎᒪᔨᒃᓴᓂᒃ. 
 
ᑖᒃᑯᐊ ᓯᓚᑦᑐᖅᓴᕐᕕᒃ ᐱᕈᖅᐸᓪᓕᐊᓪᓚᕆᖕᒪᑦ 
ᐊᑐᖅᑕᐅᕙᓪᓕᐊᓪᓚᕆᒃᖢᓂ ᑖᒃᓱᒪᓗ 
ᒐᕙᒪᐅᑎᓪᓗᑕ ᓂᕆᐅᒃᑐᖓ ᐊᒥᓱᑦ 
ᐃᓕᓐᓂᐊᕐᓂᐅᑉ ᒥᒃᓵᓄᑦ ᓯᓚᑦᑐᖅᓴᕐᓂᐅᑉ 
ᐃᓐᓇᕐᓄᑦ.  
 
ᑖᒃᓱᒧᖓ ᑕᐃᒪ ᑭᓇᑐᐃᓐᓇᖅ ᑐᒃᓯᕋᖅᑕᕗᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᓄᓇᓕᖕᓄᑦ 
ᐃᑲᔪᕈᒪᔪᓂᑦ ᐊᑎᑉᓯᖕᓂᒃ 

ᖃᕆᑕᐅᔭᒃᑯᑦ ᑐᕌᕐᓗᓯ ᐅᕙᑉᑎᒻᓄᑦ ᑲᑎᒪᔨᒃᓴᓂᒃ 
ᕿᓂᕋᑉᑕ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᓂᕐᒧᑦ, 
ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᑉ ᐅᖃᐅᓯᖓ 136 - 5(2): 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᐅᑉ ᒥᒃᓵᓄᑦ 
ᑐᓴᕋᓱᓐᓂᖏᑦ ᐱᔭᕇᖅᑐᖅ (ᔪᐊᓇᓯ) 

 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᓯᑏᕝᕙ 4-ᖑᓕᖅᐸᑦ, 2018-
ᒥ ᓇᓗᓇᐃᖅᓯᓚᐅᕋᒪ ᑕᒡᕙᓂ ᑖᒃᑯᐊ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅ ᓴᖅᑭᑕᐅᓂᐅᔭᕐᒪᑦ 
ᐊᒻᒪ ᐃᓄᐃᑦ ᐅᖃᐅᓯᖓ ᓴᐳᒻᒥᔾᔭᐅᔾᔪᑎᒃᓴᖓ 
ᒪᓕᒐᖅ. ᑕᒪᓐᓇ ᒪᓕᒃᖢᒍ ᓄᓇᕗᒻᒥᐅᑦ ᓄᓇᓕᖏᑦ 
25-ᖑᔪᑦ ᑕᒪᕐᒥᒃ ᐅᐸᓐᓂᐊᓚᐅᕋᑉᑎᒍᑦ. ᐅᑉᓗᒥ, 
ᐅᖃᖅᑏ, ᑕᐃᒪ ᓄᓇᓕᖕᓄᓐᖓᐅᓯᒪᔪᒍᑦ. 
 
ᑖᒃᑯᐊ ᐃᓕᓐᓂᐊᖅᑐᓕᕆᓂᕐᒥᒃ ᑲᒪᒋᔭᖃᖅᑐᐃᑦ 
ᓄᓇᕗᑦ ᑐᓐᖓᕕᒃᑯᓪᓗ ᐊᒻᒪ ᑖᒃᑯᐊ 
ᑲᑐᔾᔨᖃᑎᒌᖑᔪᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ 
ᑲᑎᒪᔨᐅᔪᑦ ᓄᓇᓕᑦᑎᒎᓚᐅᕐᒪᑕ. 
ᓈᓚᒋᐊᖅᑐᓚᐅᖅᑐᑦ ᓄᓇᓕᖕᓂᑦ ᐃᓱᒪᒋᔭᐅᔪᓂᑦ 
ᐊᒻᒪ ᑭᐅᒪᕈᓘᔭᖅᖢᑎᒃ ᐊᐱᖅᑯᑕᐅᔪᓂᒃ 700 
ᐅᖓᑖᓂ ᓄᓇᕗᒻᒥᐅᑦ ᐃᓚᐅᓚᐅᖅᑐᑦ 
ᓂᑉᓕᕈᓐᓇᖅᖢᑎᒃ.  
 
ᐅᖃᖅᑏ, ᑕᒪᒃᑯᐊ ᑐᓴᖅᑕᕗᑦ ᐊᒻᒪ ᓄᓇᕗᒻᒥᐅᑦ 
ᐅᖃᐅᓯᕆᔭᖏᑦ ᑕᐃᒪᓐᓇ ᐃᓕᓐᓂᐊᖅᑐᓕᕆᓂᕐᒧᑦ 
ᑭᒡᒐᖅᑐᖅᑕᒃᑲ ᑕᒪᒃᑯᐊ ᓄᓇᕗᑦ ᑐᓐᖓᕕᒃᑯᓪᓗ 
ᐊᒻᒪ ᑖᒃᑯᐊ ᐃᓕᓐᓂᐊᖅᑐᓕᕆᔩᑦ ᑲᑐᔾᔨᖃᑎᒌᖏᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᔾᔪᑎᒋᓪᓗᒍ.  
 

ᐊᒻᒪ ᐊᒥᓱᑦ ᑐᓴᕈᒪᓯᒪᒐᑉᑎᒍ ᑖᒃᑯᐊ ᐱᓕᕆᔨᕗᑦ 
ᐊᔾᔨᒌᓐᖏᑦᑐᓂᑦ ᑲᑎᖃᑎᖃᓚᐅᖅᑐᐃᑦ 
ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓂᑦ ᐅᐃᕖᒃᑯᑦ 
ᐃᓕᓐᓂᐊᖅᑐᓕᕆᔨᒃᑯᖏᑦ, ᓄᓇᕗᑦ 
ᐃᓕᓐᓂᐊᖅᑐᑦᑎᔨᒃᑯᑦ ᑲᑎᒪᔨᖏᑦ, ᐊᒻᒪ  
ᐅᖃᐅᓯᓕᕆᓂᕐᒧᑦ ᑲᒥᓯᓇᐅᔪᖅ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑕᒪᐃᓐᓂ 
ᐱᓕᕆᖃᑎᒋᕙᑦᑕᕗᑦ ᐊᔾᔨᒌᓐᖏᑦᑐᐃᑦ 
ᖁᔭᓐᓇᒦᕈᒪᑦᓯᐊᖅᐸᒃᑲ ᐃᓚᐅᖃᑕᐅᒍᓐᓇᓚᐅᕐᒪᑕ 
ᑕᒪᓐᓇ ᑲᑎᒪᓂᖃᖅᑎᑦᓯᖃᑦᑕᓚᐅᖅᑎᓪᓗᑕ ᐊᒻᒪᓗ 
ᓱᓕ ᑕᒪᓐᓇ ᓄᓇᓕᓐᓅᖃᑦᑕᕐᓂᖅ 
ᓄᖅᑲᕋᓗᐊᖅᑎᓪᓗᒍ ᑭᓯᐊᓂ 
ᐱᓕᕆᐊᑦᓴᓕᒻᒪᕆᐊᓘᒐᑦᑕ. ᑖᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᒫᓐᓇ ᕿᒥᕐᕈᕙᓪᓕᐊᓯᒪᕗᑦ 
ᐅᖃᐅᓯᕆᔭᐅᖃᑦᑕᓚᐅᖅᓯᒪᔪᓂᑦ ᐊᐱᖅᑯᑎᓂᑦ 
ᐊᒻᒪᓗ ᑎᑎᖅᑲᑎᒍᑦ ᑐᓂᔭᐅᕙᓚᐅᖅᑐᓂᑦ. ᑖᓐᓇ 
ᑐᕌᖓᓂᐊᖅᓱᓂᓗ ᐅᓂᒃᑳᓕᐅᕐᓂᐊᕈᑎᒋᔭᐅᓗᓂ 
ᑖᒃᑯᐊ ᒪᐃᒥ ᓴᖅᑭᑕᐅᒍᒫᕐᓂᐊᖅᑐᖅ ᑕᕝᕙᓂ ᒪᐃ 
2019-ᖑᔪᒥ. 
 
ᑭᖑᓪᓕᖅᐹᖑᔪᒥᒃ ᐅᖃᖅᑏ, ᑖᒃᑯᐊ 
ᐱᓕᕆᖃᑎᒋᒍᒪᑦᓯᐊᖅᐸᒃᑲ ᑕᒪᐃᓐᓂ 
ᒪᓕᒐᓕᐅᖅᑎᐅᖃᑎᒃᑲ ᐊᒻᒪᓗ ᐊᓯᖏᑦ ᑕᒪᒃᑯᐊ 
ᐋᖅᑭᒋᐊᕈᑏᑦ ᐱᖁᔭᑎᒍᑦ 
ᓴᖅᑭᐸᓪᓕᐊᓂᐊᖅᑎᓪᓗᒋᑦ ᑕᕝᕙᓂ 
ᐅᐱᕐᖔᖅᓯᐅᑎᑦᑎᓐᓂ ᑲᑎᒪᓂᖃᖅᑎᓪᓗᑕ. ᐊᑏ, 
ᑲᑐᔾᔨᖃᑎᒌᓪᓗᑕ ᑖᓐᓇ ᐃᓕᓐᓂᐊᕐᓂᖅ 
ᑐᕌᖅᐸᓪᓕᐊᒍᓐᓇᖅᐸᕗᑦ ᖁᔭᓐᓇᒦᕈᒪᕙᒃᑲ 
ᓄᓇᕗᒻᒥᐅᓕᒫᑦ, ᐅᖃᖅᑏ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕᐃᑦ ᐅᖃᐅᓯᖏᑦ. 
ᐊᕙᑎᓕᕆᓂᕐᒧᑦ, ᒥᓂᔅᑐ ᓴᕕᑲᑖᖅ. 

ᕿᑐᒻᒪᒃᓴᖅᓯᒪᓐᖏᑦᑐᑦ ᒥᖅᑯᓖᑦ 
ᐊᐅᓪᓚᖅᑎᑕᐅᓂᖏᓐᓄᑦ ᐱᓕᕆᐊᖅ 
(ᓴᕕᑲᑖᖅ) 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. 
ᐊᕐᕕᐊᕐᒥᐅᑦ ᐅᑉᓗᑰᓕᕆᕙᑉᕼᐃ. 
 
(ᑐᓵᔨᑎᒍᑦ) ᐅᖃᖅᑏ, 

ᖁᕕᐊᓱᑉᐳᖓ ᑖᒃᑯᐊ ᐊᕙᑎᓕᕆᔨᒃᑯᑦ 
ᐃᑲᔪᕆᐊᖅᐸᓪᓕᐊᖕᒪᑕ ᐊᖑᓇᓱᑦᑎᐅᔪᓂᑦ. ᑕᒪᒃᑯᐊ 
ᒥᖅᑯᓖᑦ ᐊᐅᓚᖅᑎᑕᐅᕙᑦᑐᑦ ᑕᒫᓐᖓᑦ ᑕᒪᓐᓇ 
ᒥᖅᑯᓕᓐᓂᑦ ᓂᕆᐅᓐᓂᖃᕐᒪᑦ, ᑭᓯᐊᓂ ᐊᖑᓇᓱᒃᑏᑦ 
ᐱᑕᖃᕈᓐᓃᐸᓪᓕᐊᖕᒪᑕ ᑭᓯᐊᓂ ᑖᓐᓇ ᐃᑲᔫᑎᒃᓴᒥᒃ 
ᓴᖅᑭᑎᑦᓱᒪᓕᖅᑕᕗᑦ ᑕᒪᒃᑯᓄᖓ ᒥᖅᑯᓕᓐᓂᑦ  
ᑲᒪᒋᔭᖃᖅᐸᑦᑐᓂᑦ.  
 
ᑖᒃᑯᐊ ᐊᕙᑎᓕᕆᔨᒃᑯᑦ ᒫᓐᓇ ᐊᒪᖅᑯᓂᑦ 
ᐱᓕᕆᐊᖑᓯᒪᖏᑦᑐᓂᑦ ᐊᐅᓚᑉᑎᑦᓯᖃᑦᑕᖅᑐᐃᑦ 
ᖃᑉᓗᓈᑦ ᓄᓇᖓᓐᓄᑦ ᑕᒪᒃᑯᐊ 
ᑲᒪᒋᔭᐅᔪᓐᓇᖅᑎᓪᓗᒋᑦ ᑕᒪᓐᓇ ᓴᖅᑭᖅᐸᓪᓕᐊᔭᕗᑦ. 
ᖃᕝᕖᑦ ᐊᒻᒪ ᑎᕆᒐᓂᐊᑉ ᒥᖅᑯᖏᑦ. 
 
ᐅᖃᖅᑏ, ᑮᓇᐅᔭᓕᐅᕈᑕᐅᔪᓐᓇᓪᓚᕆᒻᒪᑦ 
ᒥᖅᑯᓕᓐᓂᑦ ᐱᓇᓱᒋᐊᖓ ᐊᒻᒪ ᓄᓇᕗᒥᐅᑦ 
ᐊᔭᐅᖅᑐᖅᐸᒃᑲ ᑕᒪᑐᒥᖓ ᑎᒋᓯᖃᑕᐅᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᖏᑦ. ᑲᔪᓯᓗᑕ. 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᓇᑦᓯᓕᒻᒧᑦ, ᒥᔅᑐ ᕿᓐᖑᖅ.  
  
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

ᐃᑲᔪᖅᓱᖅᑕᐅᓂᖏᑦ ᐃᓄᑐᖃᐃᑦ 
ᐋᓐᓂᐊᕕᓕᐊᖅᓯᒪᔪᑦ (ᕿᓐᖑᖅ)  

 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᖃᕐᓂᐊᕆᕗᖓ, ᐅᓪᓗᑰᖅᐸᒃᑲ 
ᒪᓕᒐᓕᐅᖅᑎᐅᖃᑎᒃᑲ. ᒥᓂᔅᑕ, 
ᕼᐃᕗᓕᐅᖅᑎᕗᓪᓗ, ᐅᖃᖅᑎᑦᑎᔨ, 
ᐃᑲᔪᖅᑎᒋᔭᐃᓪᓗ.  
 

ᐅᖃᖅᑎᑦᑎᔩ, ᐅᑉᓗᒥ ᐱᒋᐊᕈᑎᖃᕈᒪᕗᖓ 
ᓂᑯᕕᔾᔪᑎᒋᔭᕋ ᑖᒻᓇ ᑖᑉᑯᓄᖓ ᐃᓐᓇᕐᓄᑦ 
ᐊᖓᔪᒃᓯᕐᓄᑦ ᐊᐅᓪᓚᖃᖅᑕᖅᑐᓄᑦ. ᑖᑉᑯᐊ 
ᐋᓐᓂᐊᖅᑐᓕᕆᔨᒃᑯᑉᓃᖔᖃᑦᑕᕐᒪᑕ 
ᐋᓐᓂᐊᖅᑎᓪᓗᒋᑦ ᐊᐅᓪᓚᖅᑎᑕᐅᔭᕌᖓᑕ. ᐃᓚᖏᑦ 
ᑕᐃᑉᑯᓂᖓ ᐅᖃᐅᕼᐃᑉᒥ ᐊᐃᑉᐹᓂᒃ 
ᐅᖃᕈᓐᓇᑦᑎᐊᖏᑎᒡᓗᒋᑦ ᑐᑭᓯᐊᒐᓗᐊᖅᖢᑎᒃ 
ᐃᓚᖏᓪᓘᓐᓃᑦ ᐅᖃᕈᓐᓇᖏᒻᒪᕆᒃᖢᑎᒃ.  
 
ᐅᖃᖅᑎᑉᑎᔩ ᑎᐊᓐᓇ ᐃᓱᒫᓗᓐᓇᖅᑯᖅ. ᑎᐊᒻᓇᓗ 
ᐱᒋᐊᖅᓯᒪᓪᓗᓂ ᓄᓇᕗᑦ ᐱᒋᐊᕐᓂᖓᓂ 
ᐅᕝᕙᓘᓐᓃᑦ ᕼᐃᕗᓂᐊᓂ. ᐃᓐᓇᐃᑦ 
ᐊᐅᓪᓚᖅᑎᑕᐅᕙᒃᑯᑦ ᐋᓐᓂᐊᖅᑎᓪᓗᒋᑦ 
ᐃᖢᐊᖅᕼᐊᒐᔭᖅᑐᖢᑎᒃ. ᐃᓚᖏᑦ ᑐᑭᕼᐃᐊᖏᑦᑐᑦ 
ᑎᐊᓐᓇ ᐊᑐᖅᑕᐅᓯᒪᕗᖅ ᐊᑕᐅᕼᐃᖏᓪᓗᓂ 
ᐃᖕᒥᓐᓂᒡᓗ ᑲᒪᒋᒋᐊᖃᖅᖢᑎᒃ ᐊᐃᖃᖏᓪᓗᑎᒃ. 
 
ᐅᖃᖅᑎᑦᓯᔩ, ᑕᐃᓐᓇ ᐃᕼᐅᒫᓗᓐᓇᖅᑯᖅ. ᐃᓄᒻᒧᑦ 
ᑖᑉᕼᐅᒧᖓ ᐊᐅᓪᓚᖅᑎᑕᐅᔪᒧᑦ. ᑖᒃᑯᐊ 
ᐃᖢᐊᕼᐊᐅᑎᒋᔭᐅᓂᐊᖅᑐᑦ ᐊᑐᖅᑕᐅᓂᐊᖅᑐᑦ, 
ᖃᓄᕐᓕ ᑐᑭᕼᐃᐊᔭᐅᓐᖏᒃᑯᒥ 
ᐊᑐᖅᑕᐅᑎᐊᕐᓂᐊᖅᐸᑦ ᐃᓄᒻᒧᑦ ᑖᕼᐊᐅᒧᖓ?  
 
ᑖᒃᑯᐊᓪᓗ, ᐅᖃᖅᑎᑦᑎᔩ, ᑎᐊᒻᓇ 
ᐃᕼᐅᒫᓗᓐᓇᖅᑯᖅ, ᐊᐅᓪᓚᖅᓯᒪᔪᖅ ᐋᓐᓂᐊᕕᒻᒧᑦ 
ᓇᓕᐊᓐᓄᑐᐃᓐᓇᖅ ᓄᓇᓕᕐᔪᐊᒧᑦ ᑕᕝᕙᓂ ᐃᒡᓗᒥ 
ᐊᑕᐅᕼᐃᕐᒥ ᓂᑲᓪᓘᒪᓕᕈᓂ ᐊᓂᒍᒪᓂᐊᖅᑐᖅ 
ᐱᕼᐅᓗᒍᒪᓂᐊᖅᑐᖅ. ᑖᒻᓇᓗ ᐊᑐᖅᐸᒍ 
ᐊᕼᐃᓂᐊᖅᑐᕐᓘᓐᓃᑦ ᖃᐅᔨᒪᖏᓐᓇᒥᐅᒃ ᑕᐃᓐᓇ 
ᓄᓇᓕᕐᔪᐊᑉ ᐃᓗᐊ.  
 
ᐅᖃᖅᑎᑦᑎᔩ ᐅᓇ ᓇᐃᑉᑑᓕᕐᒪᑦ ᐱᓂᐊᓂᒍᒪᕙᕋ 
ᐊᖏᖅᑕᐅᔪᒪᓪᓗᖓ, ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᑖᒃᑯᓂᖓ 
ᐅᓪᓗᒥ ᐅᖃᐅᓯᕆᔭᒥᓂᒃ ᐱᔭᕇᕈᓐᓇᕈᒪᒐᓗᐊᕐᒪᑦ 
ᐅᓪᓗᒥ. ᐋᒡᒑᖅᑐᖃᖅᐹ? ᑐᓴᓐᖏᓐᓇᒪ. ᒥᔅᑐ 
ᕿᓐᖑᖅ, ᑲᔪᓯᓚᐅᕆᑦ.  
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓇᒦᒡᓗ 
ᒪᓕᒐᓕᐅᖅᑎᐅᖃᑎᒃᑲ. 
 
ᐅᖃᖅᑎᑦᑎᔩ, ᑕᐃᒻᓇ ᐊᑕᐅᕼᐃᐊᕋᓂ 
ᐊᑐᖅᑕᐅᕼᐃᒪᕗᖅ ᑎᐊ’ᓇᐃᑦᑑᑎᒡᓗᒍ. (ᑐᓵᔨᑎᒍᑦ) 
ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᑎᑉᓗᑕ 

ᑕᒪᓐᓇ ᐅᖃᐅᓯᕆᔭᕆᐊᖃᖅᑕᕗᑦ ᑕᒪᒃᑯᐊ 
ᒐᕙᒪᒃᑯᑦ ᑐᑭᓯᑎᔅᓴᕆᐊᖃᖅᑕᕗᑦ 
ᐃᓱᒫᓗᒋᔭᑉᑎᑉᓂᒃ ᑕᒪᒃᑯᐊ ᐃᓐᓇᐃᑦ ᐱᔾᔪᑎᒋᓗᒋᑦ 
ᑕᒪᒃᑯᐊᓗ ᓂᐱᕗᑦ ᑐᓴᖅᑕᐅᔭᕆᐊᖃᕐᒪᑕ. 
 
ᐅᖃᖅᑎᑦᑎᔩ, ᓈᒻᒪᑦᓯᑉᐸᑦ 
ᐊᐱᖅᑯᑎᔅᓴᖃᕐᓂᐊᖅᐳᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐃᖃᓗᐃᑦ-ᓂᐊᖁᓐᖒ, ᐹᑦ ᐊᕐᓇᒃᑲᖅ. 

ᓄᓇᕗᒻᒥᐅᑦ ᐃᓚᐅᔪᑦ ᑲᓇᑕᒥ ᐅᑭᐅᒃᑯᑦ 
ᐱᓐᖑᐊᕕᔾᔪᐊᖅᑎᓪᓗᒋᑦ (ᐊᕐᓇᒃᑲᖅ)  

 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᓯᔩ.  
 
(ᑐᓵᔨᑎᒍᑦ) ᑖᒃᑯᐊ ᑲᓇᑕᒥ ᐱᓐᖑᐊᕕᔾᔪᐊᕐᓂᐅᔪᑦ 
ᓄᓇᕗᑦ ᐃᓚᐅᕝᕕᒋᔭᖏᑦ ᑖᒃᑯᐊ. 
 
ᐅᖃᖅᑏ, ᓇᖏᖅᓯᕗᖓ ᖁᕕᐊᓲᑎᖃᓪᓚᕆᒃᑲᒪ 
ᑕᒪᒃᑯᐊ ᐃᓚᐅᔪᑦ ᑲᓇᑕᒥ ᐱᓐᖑᐊᕕᔾᔪᐊᕐᓂᕐᒧᑦ 
ᑕᐃᑲᓂ ᕆᐊᑦ ᑎᐅᕐ, ᐊᓪᕘᑕᒥ. 
 
ᐅᖃᖅᑏ, ᓄᓇᕗᒻᒥ ᐊᔪᓐᖏᓛᖑᔪᖅ ᒪᒃᑯᑦᑐᑦ 
ᕚᑦᒪᓐᑕᓐ, ᑕᐃᕗ ᑎᐊᓇᔅ, ᔫᑐ, ᓯᐊᕐᕆᔮᕐᓂᖅ ᐊᒻᒪ 
ᓯᕗᓪᓕᖅᐹᕐᒥ ᕼᐊᑭᖃᑕᐅᒋᑉᓗᑎᒃ. ᐅᖃᖅᑏ, 
ᐊᕐᕌᒍᑦ ᓯᑕᒪᑦ ᕼᐊᑭ ᓄᓇᕗᑦ ᐊᖑᑎᓂᑦ ᑕᐃᑯᖓ 
ᑲᓇᑕᒥ ᐱᓐᖑᐊᕕᔾᔪᐊᕐᓂᕐᒨᓐᖓᐅᑎᑦᓯᔪᒪᓚᐅᕐᒪᑕ 
ᐱᓐᖑᐊᖅᑐᓕᕆᔨᒃᑯᑦ ᓄᓇᕗᒻᒥ ᐊᒻᒪ ᐊᓯᖏᓐᓂᑦ 
ᑮᓇᐅᔭᖃᖅᑎᑕᐅᓚᐅᖅᖢᑎᒃ, 20 ᒪᒃᑯᑦᑐᑦ 
ᓯᕗᓕᐅᖅᑏᑦ ᐃᑲᔪᖅᑏᑦ, ᑖᒃᑯᐊᓗ 
ᐋᓐᓂᖅᑕᐃᓕᒪᔾᔪᑎᒐᓚᐃᑦ ᑖᒃᑯᐊ ᐊᕐᕌᓂ ᕆᐊᑦ 
ᑎᐅᕐᒧᐊᖅᐸᒌᓚᐅᕐᒪᑕ ᐸᕐᓇᒃᓯᒪᑉᓗᑎᒃ. 
 

ᐅᖃᖅᑏ, ᑕᒪᒃᑯᐊ ᒪᒃᑯᑦᑐᑦ ᐊᔪᓐᖏᓐᓂᕐᒥᓂᒃ 
ᓴᖅᑭᑎᑦᑏᓯᒪᖕᒪᑕ ᐊᒃᓱᕈᕐᓂᕐᒥᓂᓪᓗ ᓯᑯᒥᒃ ᐊᒻᒪ 
ᐃᓅᓯᖃᑦᓯᐊᕐᓂᕐᒥᒃ ᐱᓕᕆᐊᖃᖅᖢᑎᒃ 
ᐃᓕᓐᓂᐊᕐᓂᕐᒧᓪᓗ.  
 
ᑖᓐᓇ ᓯᕗᓪᓕᖅᑎᖓ ᒫᑎᓐ ᔪᐊᐃ ᖁᔭᓕᕙᕋ 
ᑖᒃᑯᓂᖓ ᐃᑲᔪᖅᑎᖏᓪᓗ ᐊᒻᒪ ᑖᓐᓇᓗ  
ᐊᐅᓪᓛᖅᑎᑦᓯᔨᖓ ᕙᓐᑕ ᔪᐊᐃ. ᐊᒥᓱᓂᒃ ᐃᑲᕐᕋᓂᒃ 
ᐋᖅᑭᒃᓱᐃᖃᑦᑕᓚᐅᕐᒪᑦ ᖃᖓᑦᑕᐅᑎᓂᒃ 
ᐱᖁᑎᖃᖅᑎᑦᓯᓂᖅ ᐊᖓᔪᖅᑳᓂᒃ 
ᖃᐅᔨᒪᑎᑦᓯᓂᕐᓗ ᐊᒻᒪ ᖃᓄᑐᐃᓐᓇᖅ 
ᐱᓕᕆᓚᐅᕐᒪᑦ ᑖᓐᓇ ᐊᐅᓪᓛᕐᓂᕆᔭᖓᑦ 
ᓈᒻᒪᑦᓯᐊᕈᓐᓇᖁᓗᒍ. 
 
ᐅᖃᖅᑏ, ᑕᒫᓂ ᓄᓇᕗᒻᒥ 12 ᐃᖃᓗᖕᓃᓐᖔᖅᑐᑦ, 
ᑲᖏᖅᖠᓂᖅ, ᓴᓪᓕᖅ, ᐃᒡᓗᓕᒑᕐᔪᒃ ᐊᒻᒪ 
ᑎᑭᕋᕐᔪᐊᖅ. ᑖᒃᑯᐊ ᓯᕗᓪᓕᖅᐹᖑᓪᓗᑎᒃ ᓄᓇᕗᒻᒧᑦ 
ᑭᒡᒐᖅᑐᐃᓪᓗᑎᑦ ᑕᐃᒪᓐᓇ.  
 
ᐅᖃᖅᑏ, ᓄᓇᕗᑦ ᑕᐱᕇᑦ ᕼᐋᑭᖅᑕᒥᖕᓂᒃ 
ᓵᓚᖃᓚᐅᖅᑐᐃᑦ ᔫᑳᓐᒥ ᑖᓐᓇ 
ᖁᕕᐊᓇᓪᓚᕆᓚᐅᖅᑐᖅ ᓵᓚᒃᓴᕆᐅᖅᑎᓪᓗᒋᑦ. 
ᖁᔭᓐᓇᒦᒃ. ᓂᕆᐅᒃᑭᕗᖓ ᕼᐊᑭᒃᑲᓐᓂᖅᑐᓂᑦ 
ᐱᖓᑦᓯᕐᒥᒃ ᖃᐅᑉᐸᑦ. 
 
ᐅᖃᖅᑏ, ᑕᒪᒃᑯᐊ ᓄᓇᕗᒻᒥ ᐱᓐᖑᐊᕆᐊᖅᑐᖅᑐᑦ 
ᑲᓇᑕᒥ ᐱᓐᖑᐊᕕᔾᔪᐊᕐᓂᕐᒥ ᑕᒪᒃᑯᐊᓗ 
ᖁᕕᐊᓱᖁᑉᓗᒋᑦ ᑕᐅᓇᓃᓐᓂᖏᓐᓂ 
ᐃᓚᑖᖅᑐᕈᓘᔭᕐᓗᑎᑦ ᖃᓄᐃᓐᖏᑦᑎᐊᖁᑉᓗᒋᓪᓗ. 
ᖁᔭᓐᓇᒦᒃ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ-
ᐃᒡᓗᓕᒑᕐᔪᒻᒧᓪᓗ, 

ᒥᔅ ᑕᐅᑐᓐᖏ. 

ᐱᒃᑯᒋᔭᐅᓂᖓ ᕌᓄᑦ ᐅᓗᔪᒃ (ᑕᐅᑐᓐᖏ)  
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᕐᒥ 
ᓇᓗᓇᐃᕈᒪᓪᓗᖓ ᓯᕗᓕᖅᑎᐅᓂᕐᒧᑦ 
ᐆᑦᑐᖃᑕᐅᓗᖓ ᐅᖃᓚᐅᕋᒪ ᐱᕈᖅᓴᖅᓯᒪᒐᒪ ᕼᐊᑎ 
ᐊᓚᕋᓚᒃᒥᒃ ᐊᒻᒪ ᑕᐃᕕᑎ ᐊᓚᕋᓚᖕᒥᒃ. 
ᓇᓗᓇᐃᖅᐳᖓ ᐊᑦᑕᓛᕋ ᕼᐋᑎ, ᐅᕙᓐᓂᒡᒎᖅ 
ᐱᓯᒪᑐᐃᓐᓇᖃᑦᑕᓚᐅᕐᒪᑦ. ᑖᓐᓇ ᓇᓗᓇᐃᕈᒪᓪᓗᒍ 
ᓴᖅᑭᑐᐃᓐᓇᓪᓚᑦᑖᖅᑕᕋ.  
 
ᑭᓯᐊᓂᓕ ᐅᓇ ᓇᖏᖅᓯᕐᔪᑎᒋᔭᕋ 
ᐃᒡᓗᓕᒑᕐᔪᖕᒥᐅᑕᐃᑦ ᑲᖏᖅᓯᓂᕐᒥᐅᑕᐃᑦ 
ᑐᓵᖅᑎᐊᓪᓕᑦ. (ᑐᓵᔨᑎᒍᑦ) ᐃᓕᓴᖅᓯᒍᒪᒐᒪ 
ᐃᕐᓂᖓᓂᒃ ᕚᕕᒃᑯᑦ ᐃᕐᓂᖓᓂᒃ ᕌᕗᑦ ᔭᐃᓐᔅ 
ᐅᓗᔪᕐᒥᒃ, ᐱᔭᕇᓚᐅᖅᓯᒪᔪᖅ ᕆᐊᑦ ᕆᕗᕐ 
ᓯᓚᑦᑐᖅᓴᕐᕕᒻᒥ ᐱᓚᐅᖅᓯᒪᓪᓗᓂ 
ᐊᐅᓚᐅᓯᕆᔨᐅᓂᕐᒧᑦ ᐃᓕᓐᓂᐊᓚᐅᖅᓯᒪᓪᓗᓂ. 
ᐅᐱᒋᓚᕗᑦ ᕌ.ᔭ. 
 
>>ᐸᑦᑕᑐᖅᑐᑦ 
 
ᐅᐱᒋᔭᐅᓪᓚᕆᑦᑎᐊᓘᕗᑎᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᕋᒻᐴᑦ. 

ᓴᓂᑭᓗᐊᕐᒥᐅᑦ ᐃᓚᒋᔭᐅᓂᖏᑦ ᑲᓇᑕᒥ 
ᐅᑭᐅᒃᑯᑦ ᐱᓐᖑᐊᕕᔾᔪᐊᖅᑎᓪᓗᒋᑦ (ᕋᒻᐴᑦ)  

 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 

ᓴᓂᑭᓗᐊᕐᒥᐅᑕᐃᑦ. 
 
ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᖁᕕᐊᒋᔪᒪᓪᓗᒋᑦ 
ᓴᓂᑭᓗᐊᕐᒥ ᐹᑦᒪᓐᑕᓐᑎᒋᔭᕗᑦ ᑭᒡᒐᖅᑐᐃᓂᐊᕐᖓᑕ 
ᓄᓇᕗᒻᒥ ᕆᐊᑦ ᑎᐅᕐ, ᐊᓪᕘᑕᒥ ᑕᕝᕙᓂ 2019 
ᑲᓇᑕᒥ ᐅᑭᐅᒃᑯᑦ ᐱᓐᖑᐊᕕᔾᔪᐊᑎᓪᓗᒋᑦ. 
 
ᐅᖃᖅᑏ, ᑖᒃᑯᐊ ᐅᖃᐅᓯᕆᓪᓚᕆᖃᑦᑕᖅᓯᒪᒐᒃᑭᑦ 
ᐹᑦᒪᓐᑕᓐᑎᕆᔭᕗᑦ ᑖᒃᑯᐊᓗ ᐅᕙᑦᑎᓐᓂ 
ᐅᐱᑦᑎᑏᓐᓇᖃᑦᑕᑦᑎᐊᕐᖓᑕ 
ᖃᑦᑏᓐᓇᑯᓘᒐᓗᐊᖅᑐᑎᒃ. ᑕᕝᕙᓃᒋᐅᕐᖓᑕ.  
 
• ᒪᐃᓇ ᒪᓄᒃᑯᑦ 
• ᑕᐃᕕᑎ ᖁᓪᓗᐊᕈᒃ 
• ᒪᐃᒃ ᑲᕕᒃ 
• ᓴᐸ ᑯᑭ, ᐊᒻᒪ  
• ᔮᓇᓯ ᐃᖃᓗᒃ. 
 
ᑖᒃᑯᐊ ᐹᑦᒪᓐᑕᓐ ᐱᒋᐊᓛᕐᖓᑕ ᕖᕝᕗᐊᕆ 25-
ᖑᓕᖅᑲᑦ ᕆᐊᑦ ᑎᐅᕐ, ᐊᓪᕘᑕᒥ ᑖᒃᑯᐊᓗᑦᑕᐅᖅ 
ᐱᓐᖑᐊᖅᑎᖁᑎᓕᒫᑦᑎᐊᕗᑦ ᑲᔪᓯᑦᑎᐊᖁᓛᖅᑲᕗᑦ 
ᐊᓕᐊᓇᐃᒍᓱᓗᑎᓪᓗ ᐱᑦᑎᐊᕖᓐᖓᕐᓗᑎᓪᓗ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᕿᔪᒃᑖᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 221 - 5(2): 

ᐃᓕᖅᑯᓯᕗᑦ ᒪᓕᑦᑕᐅᓗᓂ 
ᐱᔨᑦᑎᖅᑕᐅᕐᓂᖅ (ᕿᔪᒃᑖᖅ)  

 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐅᓪᓗᒃᑰᑦᑎᐊᖅᑲᒃᑲ ᐅᓐᓄᓴᒃᑯᑦ ᑲᖏᖅᑐᒑᐱᒻᒥᐅᑦ 
ᕿᑭᖅᑕᔪᐊᕐᒥᐅᓪᓗ ᑕᐃᒃᑯᐊ ᑕᑯᓐᓇᖅᑐᑦ ᑐᓵᔪᓪᓗ 
ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᐅᓐᓄᓴᒃᑯᑦ. 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕐᔪᑎᖃᖅᑐᖓᓕ 
ᓂᑯᕕᒍᑎᖃᖅᑐᖓ ᐃᓱᒫᓗᒋᔭᓐᓂ ᑕᒫᓂ 
ᐊᐱᖅᑯᓯᕆᖃᑦᑕᓂᐊᖅᑕᕋ ᑲᑎᒪᓂᑦᑕ ᐃᓗᐊᓂ 
ᐱᔭᕇᓚᐅᓐᖏᓐᓂᑦᑎᓐᓂ ᑖᓐᓇ ᐅᑭᐅᖅᓯᐅᑎᒋᔭᕗᑦ.  
 
ᐅᖃᖅᑎᑦᑎᔩ, ᐅᓪᓗᒥ 
ᐃᓱᒫᓗᒍᑎᖃᓪᓚᕆᖃᑦᑕᓕᕋᒪᓕ ᐃᓚᒌᓐᓂᖅ 
ᓄᓇᑦᑎᓐᓂ ᒪᑯᐊ ᓄᓇᑦᑕ ᐃᓗᐊᓂ 
ᐃᓅᓯᓕᕆᔨᐅᓂᕋᖅᑕᐃᑦ ᐃᓱᒪᓕᕆᔩᑦ 
ᐃᓕᖅᑯᓯᖃᑎᒋᓐᖏᑕᕗᑦ ᓄᓇᑦᑎᓐᓂ ᐱᓕᕆᔪᑦ.  
ᑕᒪᓐᓇ ᐃᓱᒫᓘᑎᒋᓪᓚᕆᖃᑦᑕᓕᕋᒃᑯ ᓄᓇᑦᑎᓐᓂ 
ᐱᔾᔪᑎᒋᓪᓗᒍ. ᑕᒪᒃᑯᐊ ᐃᓕᖅᑯᓯᖃᑎᒋᓐᖏᑕᕗᑦ 
ᐃᓅᓯᓕᕆᔨᐅᔪᑦ ᐃᓪᓗᐊᓄᖔᖅ ᐅᕙᑦᑎᓐᓂ 
ᐃᓚᖓᒍᑦ ᐃᓅᓯᓕᕆᒻᒪᑕ. ᑕᒪᒃᑯᐊ 
ᕿᑐᕐᖓᑯᓗᑉᐳᑦ ᐃᕐᖑᑕᕗᑦ ᐃᓚᒌᓐᓂᕐᒥᒃ ᐊᕕᓴᖅ 
ᓇᓗᓕᖅᓴᔭᐅᕙᑦᑐᑦ. ᓇᓪᓕᓇᓪᓚᕆᑦᑐᑦ 
ᐅᓪᓗᒥᐅᔪᖅ. ᐃᓅᓯᓕᕆᓂᕆᓐᖏᒻᒪᒍ ᑕᒪᓐᓇ 
ᐃᓄᐃᑦ. ᐃᓄᐃᓪᓕ ᐃᓅᓯᓕᕆᔾᔪᓯᕆᒻᒪᒍ 
ᐃᓚᒌᓐᓂᕐᒥᒃ ᑲᑎᒪᑎᑦᑎᓂᖅ ᐃᓚᒌᓐᓂᕐᒥᒃ 
ᖃᐅᔨᒪᑎᑦᑎᓂᖅ.  
 
ᐅᓪᓗᒥᓕ ᐃᓅᓯᓕᕆᔨᖃᖅᑐᒍᑦ 
ᐃᓅᓯᓕᕆᔨᐅᓂᕋᖅᑕᐅᕙᑦᑐᑦ ᐅᕙᖓᓕ 
ᐃᓅᓯᓕᕆᔨᕐᒥᒃ ᑕᐃᔪᓐᓇᓐᖏᑦᑕᒃᑲ 
ᐃᓕᖅᑯᓯᖃᑎᒋᓐᖏᑕᕗᑦ ᓄᓇᑦᑎᓐᓃᑦᑐᑦ. ᑕᒪᓐᓇ 
ᐃᓱᒫᓗᒋᓪᓚᕆᓕᕋᒃᑯ ᓄᓇᑦᑎᓐᓂ ᐃᓚᒌᓐᓂᑎᓐᓂ 
ᐊᓯᐅᔨᓕᖅᑎᑦᑎᕙᓪᓕᐊᓂᖅ. ᐅᓪᓗᒥ 
ᐊᑐᖅᑕᐅᓕᖅᑐᖅ. ᓄᓇᕘᖃᓕᖅᑎᓪᓗᑕ 
ᓄᖅᑲᕆᐊᖃᖅᑐᖅ. ᐃᓚᒌᓐᓂᖔᒥᒃ ᐃᓚᒌᓐᓂᖔᒥᒃ 
ᐃᓅᓯᓕᕆᔨᑕᖃᕆᐊᖃᖔᖅᑐᖅ ᐃᓚᒌᓐᓂᕐᒥᒃ 
ᑲᑎᑎᑦᑎᕙᓪᓕᐊᓂᕐᒥᒃ. 
ᐊᕕᑎᑦᑎᕙᓪᓕᐊᓂᐅᓐᖏᑦᑐᒥᒃ.  
 
ᑕᒪᓐᓇ, ᐅᖃᖅᑎᑦᑎᔩ, ᐊᐱᖅᑯᑎᓯᕆᖃᑦᑕᕐᓂᐊᕋᒃᑯ 
ᑕᒫᓂ ᑲᑎᒪᓂᑦᑕ ᐃᓗᐊᓂ ᐃᓄᓕᕆᔨᒃᑯᑦ 
ᑕᒪᑐᒥᖓ ᐊᐱᖅᑯᓯᖃᕐᕕᒋᖃᑦᑕᕐᓂᐊᕋᒃᑭᑦ 
ᑲᑎᒪᓂᕆᔭᑦᑕ ᐱᔭᕇᓚᐅᓐᖏᓐᓂᖓᓂ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-
ᑎᑭᕋᕐᔪᐊᕐᒧᓪᓗ, ᒥᔅᑕ ᒪᐃᓐ. 

ᑲᓇᑕᐅᑉ ᒪᒥᐊᓐᓂᖓ ᐊᕼᐃᐊᕐᒥᐅᓄᑦ 
(ᒪᐃᓐ)  

ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓗᑦᓯᐊᖅ. 
ᒪᓕᒐᓕᐅᖅᑎᐅᖃᑎᒃᑲ ᕼᐃᕗᓕᖅᑎ.  
 
ᑕᐃᒪ, ᐅᖃᖅᑎᑦᓯᔩ, ᑕᖅᑭᐅᓚᐅᖅᑐᒥᒃ ᔮᓐᓄᐊᕆ 
22-ᖑᑎᓪᓗᒍ ᐊᕐᕕᐊᕐᒥᐅᑕᑎᒍᑦ 
ᖁᕕᐊᕼᐅᖃᑎᖃᓚᐅᕋᑉᑕ ᐊᕼᐃᐊᕐᒥᐅᓂᒃ ᑕᒪᓐᓇ 
ᐅᖃᐅᕼᐃᕆᒐᔮᕼᐅᐊᖅᖢᒍ. ᐱᕙᓪᓕᐊᔪᑎᒍᑦ 
ᐅᖃᐅᕼᐃᐅᕐᔪᐊᓚᐅᕐᒪᑦ. 
ᖁᕕᐊᕼᐅᒃᑐᖓ ᕼᐃᕗᓪᓕᖅᐹᒥᒃ ᑕᒪᓐᓇ 
ᐊᒥᕼᐆᓂᖅᕼᐊᕐᓄᑦ ᑲᓇᑕᒥᐅᓄᑦ ᓄᓇᕗᒻᒥᐅᓄᑦ 
ᖃᐅᔨᒪᔭᐅᓕᕐ’ᒪᑦ. ᐱᓕᕆᑦᓯᐊᓐᖏᓐᓂᑰᕼᐃᒪᔪᖅ 
ᐃᒫᒃ ᐱᓕᕆᑦᓯᐊᓐᖏᓐᓂᑯᓚᐅᖅᕼᐃᒪᔭᖏᑦ 
ᒐᕙᒪᑐᖃᒃᑯᑦ. ᑕᐃᒪ ᒪᒥᐊᕝᕕᐅᓕᓚᐅᖅᑎ’ᔪᒋᑦ 
ᑕᐃᑲᓂ ᐊᕐᕕᐊᓂ ᖃᐃᖅᑯᔭᐅᕼᐃᒪᓚᐅᕋᒪ 
ᐊᕼᐃᐊᕐᒥᐅᓄᑦ ᒪ’ᓈᖅᑐᖓ. ᐃᒃᐱ’ᓇᓪᓚᕆᓚᐅᕐᒪᑦ 
ᐃᓛᒃ ᖃᓄᓗᒃᑖᖅ ᐃᒃᐱᖕᓇᓚᐅᕐᒪᑦ ᑕᐃᑲᓂ 
ᐅᑉᓗᖓᓂ ᖁᕕᐊᕼᐅᖕᓂᕐᒥᓪᓗ ᐅᐱᒍᕼᐅᖕᓂᕐᒥᓪᓗ 
ᐅᒡᒍᐊᕐᓂᕐᒥᒃ 
ᐊᒃᕼᐅᕈᕐᓇᖅᑐᒃᑰᕐᓂᕆᓚᐅᖅᕼᐃᒪᔭᖏᓪᓗ 
ᐃᒃᐱᖕᓇᖅᖢᑎᒃ. ᑖᒻᓇᓗ ᒪᓕᒐᓕᐅᖅᑎᐅᖃᑎᒐ 
ᕼᐊᕕᑲᑖᖅ ᑕᐃᑲᓂᕼᐃᐅᖃᑕᐅᓚᐅᕆᑉᓗᓂ.  
 
ᑭᕼᐃᐊᓂ ᒫᓐᓇᐅᔪᖅ ᕼᐃᕗ’ᒧᐊᖅᐸᓪᓕᐊᓕᑎᓪᓗᒋᑦ 
ᐅᑯᐊ ᐊᕼᐃᐊᕐᒥᐅᑦ ᐅᐱᒋᓪᓚᕆᒃᑲᑭᑦ. ᐊᒻᒪ 
ᖁᕕᐊᕼᐅᖃᑎᒋᒃᖢᒋᑦ. ᐅᓇ ᐃᒻᒪᖄ ᑕᐃᕕᑎ 
ᕼᐃᖁᐊᖅ ᐱᓕᕆᕐᔪᐊᖅᕼᐃᒪᒻᒪᑦ 
ᐊᕼᐃᐊᕐᒥᐅᑕᐅᖃᑎᒥᓐᓂᒃ ᑭᒡᒐᖅᑐᐃᖦᖢᓂ 
ᒪ’ᓈᖅᖢᒍ ᐃᓛᒃ ᐅᐱᒋ’ᓗᒍ. ᐊᒻᒪ ᑕᐃᒪ 
ᒫᓐᓇᐅᓕᖅᑐᖅ ᐊᕼᐃᐊᕐᒥᐅᑦ ᑕᑯᒃᖢᒋᑦ ᓇᓂᒥᐊᖅ 
ᓄᓇᕗᑦ ᐃᓗᐊᓂ ᓄᓇᖃᓕᕐᒪᑕ. ᑕᒫᓂ ᐃᖃᓗᖕᓂ, 
ᐊᕐᕕᐊᓂᑑᓐᖏᑐᖅ ᓇᓂᒥᐊᖅ. ᐊᒻᒪ 
ᑲᑎᒪᔨᓐᖑᖅᕼᐃᒪᕋᓗᒃᖢᑎᒃ 
ᐱᕙᓪᓕᐊᔪᓕᕆᔨᓐᖑᖅᕼᐃᒪᕋᓗᒃᖢᑎᒃ 
ᐊᔪᓐᖏᑐᕐᔪᐊᑦᓯᐊᒥᐊᖑᓕᕐᒪᑕ ᐊᕼᐃᐊᕐᒥᐅᑦ 
ᑭᖑᕚᖏᑦ ᐅᑉᓗᒥᐅᔪᖅ 

ᑕᒪᓐᓇ ᐅᔾᔨᕐᓇᓪᓚᕆ’ᒪᑦ.  
 
ᑕᐃᒪ ᑭᖑᓪᓕᖅᐹ ᑕᐃᕕᑎ ᕼᐃᖁᐊᖅ ᐅᑯᐊ 
ᐅᖃᐅᒃᕼᐊᕆᓚᐅᒐᐃᑦ. ᐃᒻᒪᖄ ᐅᖃᓕᒫᒐᔮᒃᑯᒃᑭᑦ, 
ᐅᖃᖅᑎᑦᓯᔩ. 
 
(ᑐᓵᔨᑎᒍᑦ) ᐃᓱᒪᒋᔪᓐᓇᐃᕐᕕᖃᖅᑯᒍᑦ ᑭᓯᐊᓂ 
ᐳᐃᒍᔾᔮᓐᖏᑦᑐᒍᑦ. ᑖᒃᑯᐊ ᐃᓕᓐᓂᐊᕈᑎᓄᑦ 
ᐊᑐᖅᑕᐅᖃᑦᑕᓂᐊᕐᓗᑎᒃ 
ᑕᐃᒪᐃᑦᑐᖃᒃᑲᓂᔾᔮᓛᓐᖏᒻᒪᑦ ᑲᓇᑕᒥ. 
ᑲᓇᑕᒥᐅᓪᓗ ᐃᓕᖃᑦᑕᓂᐊᕐᖓᑕ ᐅᐊᑦᑎᐊᕈ 
ᐱᑯᑦᑐᓐᓂᐅᖃᑦᑕᖅᑐᒥᓂᕐᓂᒃ. 
 
(ᑐᓵᔨᑎᒎᕈᓐᓃᖅᑐᖅ) ᑕᐃᒫᖅᐳᖓ, ᐅᖃᖅᑏ. ᒪ’ᓇ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐸᖕᓂᖅᑑᒧᑦ, ᒥᔅ ᓇᑲᓱᒃ. 

ᐱᒃᑯᒋᔭᐅᓂᖓ ᓂᕈᐊᖅᑎᖓ 
ᐃᓕᓴᐃᔨᕈᕆᐅᖅᓴᕐᓂᕐᒧᑦ ᐃᓱᓕᑦᑎᓂᖓᓂᒃ 
(ᓇᑲᓱᒃ)  

ᓇᑲᓱᒃ: ᖁᔭᓐᓇᒦᒃ. ᓄᓇᖅᑲᑎᒃᑲ ᐅᓪᓗᒃᑰᖅᑲᒃᑲ. 
ᐃᓕᓴᖅᓯᒍᒪᒻᒥᒐᒪ ᐃᓕᓴᖅᓯᔪᔅᓴᐅᓪᓗᑕᓗ 
ᓄᓇᖅᑲᑎᑦᑎᓐᓂ.  
 
ᐃᓕᓐᓂᐊᖅᑏᑦ ᑲᔪᖏᖅᓴᐃᓐᓇᖃᑦᑕᓲᕆᒐᑦᑎᒍᑦ 
ᑖᓐᓇᓗ ᐅᐱᒋᔪᒪᓪᓗᒍ. ᐊᓈᓇᐅᔪᖅ ᑕᓪᓕᒪᓂᒃ 
ᕿᑐᕐᖓᖃᖅᑐᓂ ᐊᕐᕌᒍ 2000 ᖃᑦᑎᐅᑎᓪᓗᒍᑭᐊᖅ 
ᐸᓐᓂᖅᑑᒥ ᐃᓕᓐᓂᐊᕐᓂᖃᖅᑎᓪᓗᒋᑦ 
ᐃᓕᓴᐃᔨᐅᓂᕐᒧᑦ ᐃᓚᒋᔭᐅᓚᐅᖅᓯᒪᔪᖅ ᐊᕐᕌᒍ 
ᒪᕐᕉᓐᓄᒃ. ᐊᑲᐅᓈᕈᓐᓃᓚᑦᑎᒐᒥ ᐃᓕᓐᓂᐊᕐᓂᖓ 
ᑲᔪᓯᒍᓐᓇᐃᓕᓚᐅᖅᓯᒪᒻᒪᑦ. ᑕᐃᒪ 
ᐃᓕᓐᓂᐊᕆᐊᒃᑲᓐᓂᖅᓯᒪᓕᓚᐅᕐᖓᑦ 
ᐱᔭᕇᕋᓱᐊᖅᑐᓂᐅᒃ ᐊᕐᕌᒎᒃ ᒪᕐᕈᒃᑲᓐᓃᓐᓂᒃ ᑕᒫᓂ 
ᐃᖃᓗᓐᓂ ᐃᓕᓐᓂᐊᓚᐅᕐᒪᑦ. 

ᑖᓐᓇ ᐅᐱᒋᔪᒪᓪᓗᒍ.  
 
ᐊᒻᒪᓗ ᐃᓕᓴᐃᔨᑯᓗᒋᓕᖅᑐᑎᒍ ᐸᓐᓂᖅᑑᒥ 
ᒥᑭᔫᑕᐅᓂᖅᓴᓄᑦ ᐃᓕᓴᕕᒻᒥ 
ᐃᓕᓐᓂᐊᑎᑦᑎᖃᑦᑕᓕᖅᑐᖅ ᑖᓐᓇ ᐋᓚᔅ ᐃᓚᐃᓐ 
ᕼᐊᕐᐳᕐ. ᑖᓐᓇ ᑕᓪᓕᒪᓂᒃ ᕿᑐᕐᖓᖃᖅᑐᓂ 
ᑲᔪᓯᑦᑎᐊᓚᐅᕐᖓᒍ ᐃᓕᓐᓂᐊᖅᑕᓂ. ᐊᐃᑉᐸᕇᒃ 
ᑕᒪᐅᖓ ᓅᑲᐃᓐᓇᕈᓐᓇᖅᑐᑎᓪᓗ ᐅᐱᒋᓪᓗᒍ ᑖᓐᓇ 
ᐃᓕᓴᕆᔪᒪᕋᑖᖅᑕᕋ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᖁᐊᓴ. 

ᐃᓕᑕᕆᔭᐅᓂᖓ 
ᐊᒃᓱᕉᕐᓇᖅᑐᒃᑰᓚᐅᕐᓂᖏᓐᓂᒃ ᐊᕐᕌᓂ 
ᐃᒡᓗᓕᖕᒥ (ᖁᐊᓴ)  

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᐸᒃᑲ 
ᓄᓇᖅᑲᑎᒃᑲ.  
 
ᐃᓛᒃ ᓇᖏᖅᓯᔪᖓᓖᓛᒃ ᐅᖃᖅᑎᑦᑎᔩ, ᑕᑉᐱᑲᓂ 
ᓄᓇᑦᑎᓐᓂ ᐅᖁᒪᐃᑦᑐᖅᓯᐅᖅᓯᒪᕐᔪᐊᖅᓯᒪᖕᒪᑕ 
ᑕᒫᓂ ᐅᑭᐅᕆᔭᑦᑎᓐᓂ. ᐊᒥᓱᓂᒃ ᓄᓇᑦᑎᓐᓂ 
ᐃᓗᕕᖅᑕᐅᓯᒪᔪᖅᑕᖃᖅᑐᖅ. ᑖᒃᑯᐊ 
ᐃᑉᐱᒍᓱᖃᑎᒋᑦᑎᐊᖅᐸᒃᑲ ᓄᓇᖅᑲᑎᒃᑲ. 
ᓇᓗᓇᓐᖏᑦᑐᖅ ᒪᓕᒐᓕᐅᖅᑎᐅᖃᑎᒃᑲᑦᑕᐅᖅ 
ᑖᒃᑯᐊ ᑕᒪᑐᒥᖓ ᐃᑉᐱᒍᓱᑦᓯᐊᖅᐳᑦ. 
ᐊᒃᓱᕈᖃᑦᑕᖅᓯᒪᒐᓗᐊᖅᑎᓪᓗᒋᑦ ᓄᓇᖅᑲᑎᒃᑲ 
ᑲᔪᓯᑦᑎᐊᖅᓯᒪᖕᒪᑕ.  
 
ᐅᖃᐅᑎᔪᒪᑐᐃᓐᓇᖅᐸᒃᑲ ᓄᓇᖅᑲᑎᒃᑲᐃᓛᒃ 
ᐃᑉᐱᒍᓱᑦᑎᐊᖅᐸᕗᑦ ᐊᒻᒪᓗ 
ᑲᔪᓯᑦᑎᓯᐊᖁᑐᐃᓐᓇᕋᓗᐊᖅᐸᔅᓯ. 
ᑕᑉᐹᓃᑦᑐᓐᓇᓐᖏᒃᑲᓗᐊᖅᑎᓪᓗᖓ ᐆᒻᒪᑎᒐᑦᑕᐅᖅ 
ᑕᑉᐹᓃᖃᑕᐅᒋᕗᖅ ᐊᒃᓱᕈᖃᑦᑕᖅᑎᓪᓗᒋᑦ 
ᐅᖁᒪᐃᒃᓴᖅᑎᓪᓗᒋᑦ ᓄᓇᖅᑲᑎᒃᑲ ᑕᒫᓂ 
ᐅᑭᐅᖑᓵᖅᑐᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᖕᒧᑦ, ᒥᔅᑐ 
ᓚᐃᑦᓯᑑᓐ. 

ᓱᕈᓰᑦ ᐱᑦᑎᐊᖅᑕᐅᓐᖏᓐᓂᖏᑦ ᓄᓇᕗᒥ 
(ᓚᐃᑦᓯᑑᓐ)  

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇ 
ᐅᖃᐅᓯᖃᕈᒪᓐᖑᓱᒃᑲᒪᐃᓛᒃ ᐅᖃᐅᓯᕆᒃ ᐃᓛᒃ 
ᑐᓴᕈᒥᓇᓐᖏᑦᑐᒥᒃ. ᑖᓐᓇᓗ ᑕᖅᑲᒃᑯᓄᖓ 
ᐅᖃᐅᓯᐅᒍᒪᑦᑎᐊᓲᖑᓐᖏᑦᑐᖅ.  
 
ᓱᕈᓰᑦ ᒪᒃᑯᒃᑐᐃᓪᓗ ᐱᑦᑎᐊᖅᑕᐅᖃᑦᑕᓐᖏᓐᓂᖏᑦ 
ᓄᓇᕗᒻᒥ. ᓱᕈᓯᓛᑦ ᒪᒃᑯᑐᐃᓪᓗ ᓄᓇᕗᒻᒥ 
ᖁᓖᕋᓗᐊᒻᒪᕆᑦᑐᒋᑦ ᑲᓇᑕᒥᐅᖑᖃᑎᑦᑎᓐᓂ 
ᐱᑦᑎᐊᖅᑕᐅᓂᖃᖃᑦᑕᓐᖏᑦᑐᐃᒡᒎᖅ. 
ᐱᕙᓪᓕᐊᔪᒃᑯᑦ ᑐᓴᖃᑦᑕᖅᑕᕗᑦ 
ᓱᔭᐅᕙᓪᓕᐊᔫᔮᕋᓂᓗ. ᑖᓐᓇ 
ᐊᒥᐊᓱᖅᑎᑲᓪᓚᑦᑐᐊᓗᒋᓪᓗᒍ 
ᐅᖃᐅᓯᕆᖃᑦᑕᖅᓯᒪᓕᖅᑕᕋ ᐊᒻᒪᓗᑦᑕᐅᖅ 
ᒥᓂᔅᑕᒋᔭᐅᔪᖅ ᒪᓕᒐᓕᕆᓂᕐᒥᒃ ᐅᖃᖅᓯᒪᔪᖅ 500-
ᐅᒻᒪᑕᒎᖅ 500-ᐸᓘᒻᒪᑕ ᖁᓄᔪᕐᓂᐊᖃᑦᑕᖅᓯᒪᔪᐃᑦ 
ᓄᓇᑦᑎᓐᓂ. ᐃᓚᐃᓐᓇᑯᓗᒋᕙᓪᓚᐃᓪᓗᒋᓪᓗ 
ᑖᒃᑯᐊ. 
 
ᑖᓐᓇ ᐅᖃᐅᓯᕆᒋᐊᖓ ᐱᔭᕆᐊᑐᔪᐊᓗᒃ ᖃᐅᔨᒪᔭᕋ 
ᐅᖃᖅᑏ, ᑭᓯᐊᓂᓕ ᐅᖃᐅᓯᖃᕆᐊᖃᕋᑦᑕ 
ᑕᐃᒪᐃᑦᑑᓗᑕ ᑕᐃᒃᑯᓄᖓ ᓇᒻᒥᓂᖅ 
ᐅᖃᕈᓐᓇᓐᖏᑦᑐᓄᑦ. ᑕᐃᒪ ᓇᑖᓐ ᐆᐱᑦ, ᐃᓄᐃᑦ 
ᑕᐱᕇᑦ ᑲᓇᑕᒃᑯᓐᓄᑦ ᐊᖓᔪᖅᑳᖓᑦ 
ᐱᓕᕆᖃᑦᑕᖅᓯᒪᒻᒥᒪᑦᑕᐅᖅ 
ᓄᖅᑲᕐᔫᒥᑎᑦᑎᒐᓱᒃᑲᓗᐊᖅᑐᓂ ᑕᒪᒃᑯᓂᖓ ᓱᕈᓯᓛᑦ 
ᐱᑦᑎᐊᖅᑕᐅᖃᑦᑕᓐᖏᓐᓂᖏᓐᓂᒃ 
ᖁᓄᔪᕐᓂᐊᖅᑕᐅᖃᑦᑕᓐᖏᓐᓂᖏᓪᓗ ᑲᓇᑕᒥ. ᑕᐃᒪ 
ᐅᖃᐅᓯᕆᓪᓚᕆᒋᐊᖃᕋᑦᑎᒍᑦ ᑕᖅᑲᐅᖓ. ᑕᒪᒃᑯᐊ 
ᓱᕈᓯᓛᑦ ᐱᑦᑎᐊᖅᑕᐅᖃᑦᑕᓐᖏᓐᓂᖏᑦ ᓄᓇᑦᑎᓐᓂ.  
 
ᑲᑐᔾᔨᖃᑎᒌᒋᐊᖃᖅᑐᒍᑦ ᐊᓯᔾᔩᒐᓱᓪᓗᑕ. 
ᒐᕙᒪᖁᑎᕗᑦ, ᐃᓄᐃᑦ ᑲᑐᔾᔨᖃᑎᒌᖏᑦ, ᓄᓇᓖᓪᓗ 
ᑕᒪᑐᒥᖓ ᐱᓕᕆᐊᖃᕋᓱᒋᐊᓖᑦ. 
ᐊᐳᖅᑕᕈᑕᐅᖃᑦᑕᖅᑐᓂᓗ ᐲᔭᐃᓗᑎᒃ. 

ᒐᕙᒪᒃᑯᑦ ᓴᖅᑭᔮᕆᐊᖅᑎᑦᑎᔾᔪᑎᒥᒃ 
ᓴᖅᑮᖁᔭᕋᓗᐊᒃᑲ. ᐃᖅᑲᓇᐃᔭᖅᑏᑦ 
ᐊᓈᓇᒃᑯᒋᔭᐅᔪᐃᑦ ᓱᕈᓯᓛᓪᓗ ᐱᓪᓗᒋᑦ.  
 
ᐃᓕᓴᐃᔨᖁᑎᕗᑦ ᐋᓐᓂᐊᓯᐅᖅᑏᓪᓗ 
ᐃᓕᓴᑎᑕᐅᒋᐊᓖᑦ ᖃᓄᖅ ᖃᐅᔨᒍᓐᓇᕋᔭᕐᒪᖔᑕ 
ᓱᕈᓯᓛᓂᒃ ᐱᑦᑎᐊᖅᑕᐅᓯᒪᓐᖏᑦᑐᓂᑦ. 
ᐃᑲᔪᖅᓯᖃᑦᑕᕆᐊᓕᕗᑦ ᐊᔅᓱᕈᖅᑎᓪᓗᒋᑦ 
ᖁᐊᖅᓵᖅᓯᒪᓂᒃᑰᑎᓪᓗᒋᑦ. ᐊᒥᓱᐊᖅᑎᐊᓗᒃ ᓱᕈᓰᑦ 
ᐊᐱᖅᓱᖅᑕᐅᓕᖅᑭᑦᑖᖃᑦᑕᓲᑦ ᑕᐃᒫᓪᓗ 
ᐃᖅᑲᐃᓕᖅᑭᑦᑖᑎᑕᐅᕙᑦᑐᑎᒃ 
ᖁᐊᖅᓵᓕᖅᑭᑦᑎᑕᐅᑦᑎᐊᒻᒪᕆᑉᐸᑭᓪᓗᑎᑦᑕᐅᖅ. 
ᑕᒪᒃᑯᐊ ᑲᑐᔾᔨᓗᑕ ᓴᐳᑎᒐᓱᒋᐊᕆᐊᖃᖅᑕᕗᑦ 
ᓱᕈᓯᓛᑦ.  
 
ᓈᒻᒪᓯᒃᐸᑦ ᐊᐱᖅᑯᑎᒋᓂᐊᖅᑕᕋ ᑕᒪᓐᓇ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 
ᐃᖃᓗᒃᑑᑦᑎᐊᕐᒧᑦ, ᒥᔅ ᐃᖃᓪᓗᐊᖅ. 

ᐅᑭᐅᖅᑕᖅᑐᒥ 
ᐱᓕᕆᔪᒪᓂᖃᑦᑎᐊᖅᑎᑦᑎᒍᑎᖃᕐᓂᕐᒧᑦ 
ᐱᔾᔪᓯᐊᖅᑖᖅᓯᒪᔪᑦ (ᐃᖃᓪᓗᐊᖅ)  

 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᐱᒍᓱᑦᑐᖓ ᐅᖃᕈᓐᓇᕋᒪ 
ᐅᓪᓗᒥ ᖁᓖᑦ ᐊᖑᑏᑦ ᐅᕙᖓ 
ᓂᕈᐊᖅᑕᐅᓯᒪᕕᖓᓂ ᐅᑭᐅᖅᑕᖅᑐᖅ 
ᐱᓕᕆᔪᒪᓂᖃᑦᑎᐊᑎᑦᑎᒍᑎᖃᕐᓂᕐᒧᑦ ᐱᔾᔪᓯᐊᕐᒥᒃ 
ᐱᖃᑕᐅᒍᓐᓇᓚᐅᕐᖓᑕ. ᒪᒃᑯᑦᑐᓂ 
ᐱᖃᑕᐅᓂᕆᓯᒪᔭᖏᓐᓂ ᐊᒥᐊᒃᑯᕐᓗᑯᐃᑦ 
ᓴᓇᓐᖑᐊᖅᑕᐅᓪᓗᑎᑦ ᐃᖅᑲᑯᒥᓂᕐᓂᒃ 
ᓴᓇᓕᖅᑭᖃᑦᑕᖅᑐᑎᒃ $100,000-ᓂᒃ 
ᐊᖏᖅᑕᐅᒍᓐᓇᓂᕐᖓᑕ. 
 
ᐃᖃᓗᒃᑑᑦᑎᐊᕐᒥᐅᑕᐅᓪᓗᑎᒃ ᐊᐃᑕ ᖃᓗᖅᑎᒃ 
ᐊᒻᒪᓗ ᐋᓐᓄᓘ ᒋᕙᓐᔅ ᐅᖃᓚᐅᖅᑐᐃᑦ 

ᑖᓐᓇᒎᖅ ᐱᓕᕆᓂᕆᔭᖓ ᐃᓅᓯᖏᓐᓂ 
ᐊᓯᔾᔩᓯᒪᒻᒪᑦ. ᐅᑯᐊ ᖃᐃᑕ ᖃᓗᒃᐱᒃ, ᕗᕌᓐᑕ 
ᑲᕚᓇ, ᒪᐃᒃ ᕼᐊᓂᓕᐊᖅ, ᐋᓐᓄᓘ ᐊᓇᕕᓗᒃ, 
ᐋᓐᓄᓘ ᕿᐱᕈᑦ, ᕗᕌᑦᓕ ᒪᖃᖅ, ᑎᐅᕈᓪ ᑕᑉᑑᓇ-
ᕼᐊᐃᓐᔅ, ᕌᕗᑦ ᑕᑉᑑᓇ-ᕼᐊᐃᓐᔅ, ᔮᓐ ᐊᓇᕕᓗᒃ, 
ᑕᐃᓗᕐ ᐊᕐᕕᕈᐃᑦᑐᖅ, ᐃᑲᔪᖅᓯᖅᑕᐅᓪᓗᑎᒃ ᒫᕐᓚ 
ᓕᒧᓰᓐᒧᑦ. ᐊᒻᒪ ᐊᑏᒪ ᕼᐊᑦᓚᕆᒃᑯᑦ 
ᓄᓕᐊᕇᑦᑕᐅᖅ ᐃᑲᔪᖅᑐᑎᒃ. 
 
2016-ᖑᑎᓪᓗᒍ ᑖᓐᓇ ᐃᓱᒪᒋᔭᐅᓚᐅᖅᓯᒪᒻᒪᑦ 
ᓴᖅᑮᒐᓱᓐᓂᖅ ᑕᒪᒃᑯᓄᖓ ᒪᒃᑯᑦᑐᓄᑦ ᐊᔪᕈᔪᑦᑐᓄᑦ 
ᓴᓇᓐᖑᐊᕆᐅᖅᓴᑎᑕᐅᓚᐅᖅᓯᒪᒻᒪᑕ-
ᒍᒪᓕᓚᐅᖅᓯᒪᒻᒪᑕ. ᑕᐃᒫᒃ ᑕᕝᕙ 
ᐃᒻᒥᓃᖃᑦᑕᖅᑐᓂᑦ 
ᖃᑦᑏᓐᓇᕈᕐᔫᒻᒥᕚᓪᓕᑎᑦᑎᒐᓱᓐᓂᐅᔪᔪᖅ. 
ᐃᓕᓐᓂᐊᖅᑎᑕᐅᒍᒪᓪᓗᑎᒃ ᒪᒃᑯᑦᑐᐃᑦ 
ᐊᑐᕈᓐᓇᖅᑕᖏᓐᓂᑦ 
ᑮᓇᐅᔭᓕᐅᕈᑎᒋᔪᓐᓇᖅᑕᖏᓐᓂᑦ ᐊᒻᒪᓗᑦᑕᐅᖅ 
ᐃᒻᒥᓂᒃ ᓇᓗᖅᑯᑎᒍᓐᓃᕈᑎᒋᔪᓐᓇᖅᑕᖏᓐᓂᑦ 
ᐃᒻᒥᓂᓪᓗ ᐅᐱᒋᔾᔪᑎᒋᔪᓐᓇᖅᑕᖏᓐᓂᒃ 
ᑲᑐᔾᔨᖃᑎᒌᓐᓂᒃᑯᑦ. ᑖᓐᓇ ᐃᑲᔪᕈᓐᓇᓚᐅᖅᑐᖅ 
ᓄᓇᓕᓐᓂ ᐃᑉᐱᒋᔭᐅᑦᑎᐊᓂᖅᓴᐅᓕᕐᓗᑎᑦ 
ᒪᒃᑯᑦᑐᐃᑦ ᐃᑲᔪᖃᑕᐅᒍᓐᓇᕐᓗᑎᓪᓗ ᓄᓇᖏᓐᓄᑦ. 
 
ᓯᕗᓪᓕᐹᑦᑎᐊᖓᓂᒃ ᑖᒃᑯᐊ ᐊᖑᑏᑦ  
ᑲᑎᑎᑕᐅᓚᐅᖅᓯᒪᑎᓪᓗᒋᑦ ᐅᖃᐅᓯᖃᔪᔪᑦ 
ᐊᒥᐊᕆᓂᕐᒥᒃ ᑎᒻᒥᑳᓲᓂᒃ ᓄᓇᓕᓐᓂ. ᓯᕗᓪᓕᖅᐹᒥ 
ᓱᕋᑦᑎᕆᓱᒋᔭᐅᓚᐅᖅᓯᒪᔫᒐᓗᐊᑦ. ᑭᓯᐊᓂᓕ 
ᐅᖃᖃᑎᐅᖃᑦᑕᓕᖅᑐᑎᑦ ᑕᖅᑲᒃᑯᐊ 
ᐅᖃᓕᓚᐅᖅᓯᒪᒻᒪᑕ ᐃᒃᑯᐊᖃᐃ 
ᑐᓴᖅᑕᐅᒍᒪᑐᐃᓐᓇᕋᒥᒃ ᐊᒥᐊᕆᖃᑦᑕᖅᑐᒥᓂᐅᕗᑦ.  
ᑖᓐᓇ ᑐᓴᖅᑕᐅᒍᒪᓂᕆᔭᖓᑦ ᐊᓯᔾᔨᖅᓯᒪᔪᖅ 
ᐱᐅᓐᖏᑦᑐᓂᑦ ᓴᖅᑮᖃᑦᑕᓚᐅᕋᓗᐊᖅᑐᑎᑦ 
ᓄᓇᓕᓐᓂ ᑲᔪᓯᕚᓪᓕᑦᑎᐊᕈᓐᓇᓕᖅᑎᑦᑎᓯᒪᔪᖅ.  
 
ᐊᖏᖅᑕᐅᔪᒪᒐᓗᐊᖅᑐᖓ ᐅᖃᐅᓯᒃᓴᒃᑲ 
ᐱᔭᕇᕈᓐᓇᕈᒪᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑖᒃᑯᐊ ᐅᓪᓗᒥ ᐅᖃᐅᓯᕆᔭᓂ ᐅᓪᓗᒥ 
ᐱᔭᕇᕈᓐᓇᕈᒪᓪᓗᓂᒋᑦ. 

ᐋᒡᒑᖅᑐᖃᖅᐹ? ᑐᓴᓐᖏᓐᓇᒪ. ᒥᔅ ᐃᖃᓪᓗᐊᖅ 
ᑲᔪᓯᓚᐅᕆᑦ. 
 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ.  
 
ᑖᓐᓇ ᐱᑖᕆᔭᐅᓚᐅᖅᑐᖅ ᖃᓂᓐᓂᖅᓴᐅᓕᖅᑐᖅ 
ᓄᓇᓕᖕᓂ ᐱᑖᕐᓗᑎᒃ ᐃᒡᓗᕐᔪᐊᒥ 
ᑕᐃᒪᐃᑦᑐᓕᕆᕕᖕᒥ ᐊᒻᒪᓗ ᐱᖁᑎᖃᑦᑎᐊᕐᓗᑎᒃ 
ᓱᓇᒃᑯᑖᖃᑦᑎᐊᕐᓗᑎᒃ ᐊᒻᒪ ᓄᑖᒥᒃ ᑕᐃᑲᓂ 
ᓴᕕᓕᕆᓂᕐᒧᑦ.  
 
ᐊᒻᒪ ᓴᖅᑭᑎᑦᑎᓗᓂ ᐃᓕᓴᐃᔾᔪᑎᒃᓴᓂᒃ ᒐᕙᒪᒃᑯᑦ 
ᐊᒻᒪᓗ ᐃᓚᐅᓂᐊᖅᑐᑦ ᐅᑭᐅᓄᑦ ᐅᓄᖅᑐᓄᑦ. 
ᐊᒻᒪᓗ ᐃᖅᑲᓇᐃᔮᖃᕐᓂᐊᖅᑐᑦ ᑕᐃᑲᓂ 
ᐃᖅᑲᓇᐃᔭᕐᕕᒃᑖᖑᓇᔭᖅᑐᒥᒃ ᐊᒻᒪᓗ ᐊᒻᒪᓗ 
ᐃᓕᓴᕐᓗᑎᑦ ᓯᕗᓕᖅᑎᐅᓂᕐᒧᑦ ᐱᔭᕆᑐᔪᓂᓪᓗ 
ᐃᓕᓐᓂᐊᑦᑎᐊᕐᓗᑎᒃ. ᐊᒻᒪᓗ 
ᐃᓕᓴᐃᔨᖃᑦᑎᐊᕐᓗᑎᒃ ᓴᓂᐊᓂᒃ ᐃᑲᔪᖅᑎᓂᒃ 
ᑖᓐᓇ ᓄᓇᕗᒻᒥ ᑕᐃᒪᐃᖁᓪᓗᒍ.  
 
ᓴᓇᓐᖑᐊᖅᑕᐅᓯᒪᔪᑦ ᑕᐃᒃᑯᐊ ᐱᑐᖃᓕᕆᕕᖕᒥ 
ᐱᐅᔪᐊᓗᐃᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑐ ᐊᕿᐊᕈᖅ. 

ᖁᔭᓕᓂᖅ ᐊᓈᓇᐅᔪᓂᒃ (ᐊᕿᐊᕈᖅ)  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ ᐊᒻᒪᓗ ᐅᓪᓗᒃᑰᖅᐸᒃᑲ 
ᐊᐅᓱᐃᑦᑐᕐᒥᐅᑦ ᖃᐅᓱᐃᑦᑐᖅ ᐊᒻᒪᓗ ᐃᑉᐱᐊᕐᔪᒃ.  
 
ᑕᒫᓂ ᕖᕝᕗᐊᕆᒥ ᓇᓪᓕᓐᓂᕐᒥᒃ 
ᐅᓪᓗᖁᑎᖃᖃᑦᑕᕐᒪᑕ ᑕᕝᕙᓂᕐᓗᐊᕐᓗ ᐊᕐᕌᒍᑦ 50-
ᓂᑦ 50-ᐅᓚᐅᖅᑐᑦ ᐃᑉᐸᔅᓴᖅ ᐊᓈᓇᑯᓗᒐ 
ᐃᕐᓂᓚᐅᖅᓯᒪᖕᒪᑦ ᑕᒫᓂ ᓇᖏᖅᑐᒥ.  

*ᑕᑯᒍᒃ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 276 - 5(2). 

>>ᐃᓪᓚᖅᑐᑦ 
 
ᐊᒃᓱᐊᓗᒃ ᐃᒻᒥᓂᒃ ᖁᕕᐊᒋᖃᑦᑕᕋᒃᑯ ᑖᓐᓇ 
ᓇᓪᓕᐅᑎᓂᖅ. ᑖᓐᓇ ᐃᓛᓐᓂᒃᑯᑦ 
ᖁᕕᐊᓱᓗᐊᒪᔮᖅᑰᔨᖃᑦᑕᖅᑐᖓ.  
ᑭᓯᐊᓂ ᑖᓐᓇ ᐊᖓᔪᖅᑳᓐᓄᑦ ᖁᔭᓕᔾᔪᑎᒋᓪᓗᒍ 
ᑕᒪᐅᖓ ᓄᓇᕐᔪᐊᕐᒨᖅᑎᑦᑎᓯᒪᒻᒪᑕ. ᐊᒃᓱᐊᓗᒃ 
ᑕᒫᓂᓗ ᑕᖅᑭᓂᑦ ᑕᐅᑐᕋᑖᕋᒪ ᒫᓐᓇᕋᑖᑯᓗᓪᓗ 
ᐊᓈᓇᐃᖅᑐᓂᒃ. ᐃᓐᓇᐅᓕᕋᓗᐊᖅᓱᑎᒃ 
ᕿᑐᕐᖓᖏᑦ ᓂᕕᐅᕇᓐᓇᐅᔭᕋᑦᑎᒍᑦ ᐊᓈᓇᕗᑦ.  
ᑕᐃᒪᓐᓇᐃᑎᓪᓗᒍ ᐊᒃᓱᕈᕐᓇᖅᑐᖅ 
ᐊᓈᓇᐃᕋᑖᖅᓯᒪᓪᓗᓂ. ᒫᓐᓇ 
ᐊᕐᕌᒍᒐᓴᐅᓕᖅᑑᒐᓗᐊᑦ ᐊᓈᓇᐃᖅᓯᒪᓪᓗᖓ 
ᑭᓯᐊᓂ ᖁᔭᓕᓂᐊᓗᒻᒧᑦ ᑎᑭᑕᐅᖃᑦᑕᕋᒪ ᑖᒃᑯᐊ 
ᑕᐃᒪᓐᓇᐃᑦᑎᓪᓗᒋᑦ. 
 
ᑖᒃᑯᐊᓪᓗ ᐊᕐᓇᐃᑦ ᐅᕙᓐᓂᒃ ᐃᑲᔪᖃᑦᑕᖅᑐᑦ ᓴᑭᒐ, 
ᓄᓕᐊᕋ, ᓇᔭᒃᑲ, ᐊᒻᒪᓗ ᑖᒃᑯᐊ ᐱᖃᓐᓇᕆᔭᕐᔪᐊᒃᑲ 
ᑕᒫᓂ ᑖᒃᑯᐊ ᐊᓈᓇᐅᔪᐃᑦ ᐊᒃᓱᐊᓗᒃ 
ᖁᔭᓕᓇᖃᑦᑕᕐᒪᑕ. ᑕᕝᕙᓂ 
ᐅᖃᐅᓯᕆᔪᒪᑐᐃᓐᓇᖅᓱᒍ ᐊᓈᓇᖃᕈᔅᓯ ᐊᑏ 
ᐃᕿᑦᑎᐊᕐᓗᓯᐅᒃ ᖁᔭᓐᓇᒦᕐᓗᓯᐅᒃ. 
ᑕᕝᕙᓃᒍᓐᓃᑲᐅᑎᒋᓛᖅᑐᐃᓐᓇᐅᒻᒥᒐᑦᑕ.  
 
ᑭᓯᐊᓂ ᒫᓐᓇᐅᔪᖅ ᐃᕐᓂᔭᐅᓂᑰᓪᓗᖓ ᑕᕝᕙᓂ 
ᐊᒃᓱᐊᓗᒃ ᐅᐱᒍᓱᒃᓱᖓ ᑕᐃᒪᓐᓇ ᐱᓕᕆᕋᑖᓚᐅᕋᒪ 
ᑕᕝᕙᓂ, ᑕᕝᕙᓂᐅᑎᓪᓗᒍ. ᑕᕝᕙᓂ ᐅᖃᕈᒪᓚᐅᕋᒪ 
ᑖᔅᓱᒥᖓ. ᐊᓈᓇᑯᓘᒃ, ᕿᓚᒻᒦᑦᑐᖅ ᑐᓵᒍᓂ 
ᖁᔭᓐᓇᒦᒃ, ᑕᒪᐅᖓ ᓄᓇᒨᖅᑎᓚᐅᕋᕕᓐᖓ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑐ ᔪᐊᓇᓯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 228 - 5(2): 

ᖁᕕᐊᓲᑎᒋᔭᐅᓂᖓ 60-ᓄᑦ ᐅᑭᐅᓄᑦ 
ᑭᓐᖓᐃᑦ ᑯᐊᐸᒃᑯᖏᑦ ᐃᖏᕐᕋᓯᒪᓂᖏᓐᓂᒃ 
(ᔪᐊᓇᓯ)  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. 
ᐊᒻᒪᓗ ᐅᓪᓗᒃᑯᑦ ᑭᓐᖓᕐᒥᐅᑦ ᑭᒻᒥᕈᕐᒥᐅᓪᓗ. 
(ᑐᓵᔨᑎᒍᑦ) ᑭᖑᕙᕋᓗᐊᕐᓗᖓ 
ᓇᓪᓕᐅᑎᑦᑎᐊᖁᕙᒋᑦ ᒥᔅᑕ ᐊᕿᐊᕈᖅ. 
 
(ᑐᓵᔨᑎᒎᕈᓐᓃᖅᑐᖅ) ᐅᓪᓗᒥ 
ᓂᑯᕕᒍᑎᖃᖅᐳᖓᑦᑕᐅᖅ, ᐃᓛᒃ ᐃᓕᓴᕆᔪᒪᓪᓗᒋᑦ 
ᖁᕕᐊᒃᑯᑎᒍᒪᓪᓗᒋᑦ ᑭᓐᖓᐃᑦ ᑯᐊᐸᒋᔭᖓᑦ 
ᓇᓪᓕᐅᕐᓂᖅᓯᐅᕐᓂᖃᕐᒥᒻᒪᑕ ᑕᕝᕙᓂ ᐊᕐᕌᒎᑉ ᓄᑖᑉ 
2019-ᖑᑎᓪᓗᒍ 60-ᓄᑦ ᐅᑭᐅᓄᑦ 
ᐃᖏᕐᕋᓯᒪᓕᕐᒪᑦ. ᑖᓐᓇ ᐃᓕᓴᕆᔭᐅᑦᓯᐊᖁᑦᓱᒍ. 
 
ᐅᖃᖅᑏ, ᑖᒃᑯᐊ ᑭᓐᖓᐃᑦ ᑯᐊᐸᒋᔭᖓᑦ 
ᐊᑯᓂᐅᓂᖅᐹᖑᖃᑕᐅᓯᒪᓪᓗᑎᑦ 
ᐃᖏᕐᕋᓯᒪᓂᕆᔭᖓᑦ ᐊᒻᒪᓗ ᐊᖏᔪᕐᔪᐊᒥᒃ 
ᐃᑲᔪᕐᓂᖃᖅᓯᒪᒻᒪᑦ ᓄᓇᓕᐅᔪᒧᑦ. ᐅᖃᖅᑏ, ᑖᒃᑯᐊ 
ᒫᓐᓇ ᐊᕐᕌᓂ ᐃᓛᒃ ᐅᑭᐊᑦᓵᖑᓚᐅᖅᑐᖅ 
ᒪᑐᐃᖅᓯᑦᑕᒻᒪᕆᓚᐅᕐᒪᑕ ᐃᓪᓗᖁᑎ ᑕᑯᔭᒐᖃᕐᕕᒻᒥ 
ᓴᓇᓐᖑᐊᖅᑎᓄᑦ ᐊᒻᒪᓗ ᑎᑎᖅᑐᒐᐅᔭᖃᑦᑕᖅᑕᖏᑦ 
ᑭᓐᖓᕐᒥᐅᓄᑦ. ᑖᓐᓇ 
ᐊᔾᔨᐅᓐᖏᑦᑑᒍᑎᒋᒐᑦᑎᒍᐃᓛᒃ ᓄᓇᕐᔪᐊᕐᒥ 
ᓄᓇᕗᒻᒥᐅᖑᓂᑦᑎᓐᓄᑦ ᑐᕌᖓᓪᓗᓂ. 
 
ᐅᖃᖅᑏ, ᖁᕕᐊᒃᑯᑎᒍᒪᑦᓯᐊᖅᑲᒃᑲ ᑖᒃᑯᐊ 
ᑭᓐᖓᐃᑦ ᑯᐊᐸᒋᔭᖓᑦ ᐱᓗᐊᖅᑐᒥᒃ 
ᖁᔭᓐᓇᒦᖅᓱᒋᑦ ᑲᑎᒪᔨᐅᖃᑕᐅᔪᑦ. ᑭᓯᐊᓂᑦᑕᐅᖅ 
ᑕᐃᑯᖓ ᓂᐅᕕᕆᐊᖅᐸᒻᒪᑕᑦᑕᐅᖅ ᓄᓇᓕᒻᒥᐅᑦ 
ᐊᕐᕌᒍᑕᒫᑦ ᐅᑎᕐᔪᓯᐊᖅᐸᒃᑭᓪᓗᑎᑦ ᑕᐃᑰᓇ ᑕᐃᒪ 
ᑯᐊᐸ ᐊᐅᓚᓂᖃᓲᖑᒻᒪᑕ. ᑖᒃᑯᐊ ᐊᕐᕌᒎᔪᒥᒃ 60-
ᓂᑦ ᐃᖏᕐᕋᓯᒪᒐᓗᐊᖅᑎᓪᓗᒋ 
ᓂᕆᐅᒋᒃᑲᓐᓂᖅᐸᕗᑦ 60-ᒃᑲᓐᓂᕐᓄᑦ ᐊᕐᕌᒍᓄᑦ 
ᑕᐅᕗᖓ ᓯᕗᓂᒃᓴᑦᑎᓐᓂ 
ᑲᔪᓯᑦᓯᐊᒃᑲᓐᓂᖁᓪᓗᑎᒍᑦ. ᐅᖃᖅᑏ, 
ᖁᔭᓐᓇᒦᖅᐸᒃᑲ ᑯᐊᐸᒃᑯᑦ ᐊᒻᒪᓗ ᖃᖓᑐᐃᓐᓇᖅ 
ᑕᕝᕙᓂ ᐊᕐᕌᒎᔪᒥ ᑭᓐᖓᕐᒥᐅᑦ 
ᐃᓚᐅᖃᑕᐅᖁᓇᑦᓯᐊᖅᑯᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᐊᑎᖁᑎᖃᕈᓐᓃᕋᒪ. ᑲᔪᓯᓚᐅᖅᑕ.  
ᐅᖃᐅᓯᒃᑯᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 
 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓄᑦ* 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 276 - 5(2): 

ᐱᕐᔪᐊᕆᔭᐅᔪᑦ ᐋᓐᓂᐊᕕᓕᐊᖅᑐᓄᑦ 
ᑐᔪᕐᒥᕕᓐᓂᒃ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ. 
ᑖᓐᓇ ᑭᐅᔾᔪᑎ 276 - 5(2) ᓄᕖᕝᕙ 8 ᐊᐱᖅᑯᑎ 
ᐱᔾᔪᑎᒋᓪᓗᒍ ᐊᖏᕐᕋᒥ ᑐᔪᕐᒥᕖᑦ. ᑖᓐᓇ 
ᐊᐱᕆᔭᐅᓚᐅᖅᑐᖅ ᓇᑦᓯᓕᐅᑉ ᒪᓕᒐᓕᐅᖅᑎᖓᓄᑦ. 
 
ᐅᖃᖅᑏ, ᓇᓗᓇᐃᔭᖅᓯᒪᑦᑎᐊᖅᑐᖅ 
ᑐᓂᔾᔪᑕᐅᓂᐊᖅᑐᖅ ᐃᓚᒋᔭᐅᔪᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ 
ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. ᐳᓛᕆᐊᖅᓯᒪᔪᓂᒃ 
ᐃᓕᓴᖅᓯᓂᖅ. ᒪᓕᒐᓕᐅᖅᑎ ᐊᕐᕕᐊᑦ 
ᐅᐊᖕᓇᖓᓄᑦ-ᑎᑭᕋᕐᔪᐊᕐᒧᓪᓗ, ᒥᔅᑐ ᒪᐃᓐ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᖁᕕᐊᓇᑯᓂ 
ᓂᑯᕕᐸᓈᕋᒪ ᐊᕐᕕᐊᕐᒥᐅᑕᓂᒃ 
ᑕᕝᕙᓂᕼᐃᐅᖅᑐᖃᕋᔪᐃᑦᑐ’ᔫ’ᒪᑦ.  
 
>>ᐃᓪᓚᖅᑐᑦ 
 
ᐅᑯᐊ ᑐᓄᓐᓃᑦᑐᑦ ᐃᓕᑕᕆᕼᐅᐊᖅᖢᒋᑦ 
ᓇᒡᓕᒌᒻᒫᖅᕼᐅᒋᓪᓗ. ᐊᑖᑕᒐ ᒍᐊᑎ ᒪᐃᓐ ᐊᒻᒪ 
ᐊᓈᓇᒐ ᒫᑕ ᒪᐃᓐ. ᑕᕝᕗᖓ ᑐᓐᖓᕼᐅᓪᓕᒃ. 
 
>>ᐸᑦᑕᑐᖅᑐᑦ 
 
ᑕᒪᐅᓐᖓᕋᔪᐃᑦᑐᕐᔫᒐᓗᐃᑦ ᐃᖃᓗᓐᓄᑦ 
ᒪᓕᒐᓕᐅᕐᕕᐅᑉ ᐃᓗᐊᓂ ᑕᐅᑐᕈᐊᕐᒫᖅᖢᑎᒃ  
ᑭᕼᐃᐊᓂ ᐃᕐᖑᑕᖃᓕᕐᒪᑕ ᑕᒫᓂ 
ᐃᖃᓗᒻᒥᐅᑕᐅᔫᓐᓂᒃ ᒪᕐᕉᓐᓂᒃ ᐃᒻᒪᖄ 
ᑕᒪᐅᓐᖓᕋᔪᓐᓂᕼᐊᐅᓂᐊᓕᒌᒃ. ᐅᖃᖅᑎᑦᓯᔩ, ᒪ’ᓇ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ. ᒥᔅᑕ ᐊᒻᒪᓗ ᒥᔅ ᒪᐃᓐ, 
ᑐᓐᖓᓱᒋᑦᑎ ᒪᓕᒐᓕᐅᕐᕕᖁᑎᔅᓯᖕᓄᑦ. 
ᐳᓛᕆᐊᖅᓯᒪᔪᓂᒃ 

ᐃᓕᓴᖅᓯᓂᖅ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᖁᐊᓴ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 283 - 5(2): ᓇᓄᓕᕆᓂᖅ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 
ᐊᐱᖅᑯᑎᒋᓂᐊᖅᑕᕋᐃᓛᒃ ᑖᑦᓱᒧᖓ ᒥᓂᔅᑕᐅᔪᒧᑦ 
ᐊᕙᑎᓕᕆᓂᕐᒧᑦ. 
 
ᑕᐃᒪᐃᓛᒃ ᒥᓂᔅᑕ ᖃᐅᔨᒪᑦᑎᐊᕐᒪᑦ ᐊᒻᒪᓗ 
ᑐᓴᐅᒪᑦᓯᐊᖅᑰᖅᖢᓂ ᐃᒡᓗᓕᖕᒥ ᑕᐃᒃᑯᐊ 
ᐱᕙᓪᓕᐊᓵᓚᐅᖅᑐᐃᑦ ᑐᖂᑦᑎᔪᖃᓚᐅᖅᑎᓪᓗᒍ 
ᐊᑎᖅᑕᕇᖕᓂᒃ. ᐊᒻᒪ ᑖᓐᓇ ᖁᔭᓕᔪᒪᔭᕋᐃᓛᒃ 
ᐅᐱᒋᔪᒪᓪᓗᒍᓗ ᑖᓐᓇ ᐃᓐᓇᖅ ᐊᑎᖅᑕᕇᖕᓂᒃ 
ᐱᔭᕆᓚᐅᖅᑐᖅ. 
 
ᑕᐃᒪᐃᓛᒃ ᑕᐃᒪᓐᓇᐃᖃᑦᑕᖅᑎᓪᓗᒍ 
ᑐᖂᑦᑎᖃᑦᑕᕐᓂᖅ ᐃᒫᒃ 
ᐅᓗᕆᐊᓇᖅᑐᒃᑰᖃᑦᑕᕐᓂᐊᖅᑎᓪᓗᒋᑦ. ᑕᒪᓐᓇᐃᓛᒃ 
ᐱᔾᔪᑎᒋᓪᓗᒍ ᑐᓴᐅᒪᑦᓯᐊᕆᐊᖃᕋᑦᑕ, ᐅᖃᖅᑎᑦᑎᔩ, 
ᓄᓇᓖᑦ ᑐᓴᐅᒪᑦᓯᐊᕆᐊᖃᕐᒪᑕ ᖃᓄᖅ ᑖᒃᑯᐊ 
ᒐᕙᒪᒃᑯᑦ ᒪᓕᒐᖏᓐᓂᒃ. ᑕᒪᓐᓇ ᑐᖂᑦᓯᖃᑦᑕᕐᓂᖅ 
ᐊᑦᑕᕐᓇᖅᑕᐃᓕᓂᕐᒧᑦ ᑐᕌᖓᑎᓪᓗᒍ. ᓴᐳᑎᓪᓗᑎᑦ 
ᑐᖂᑦᑎᔪᑦ.  
 
ᓯᕗᓪᓕᖅᐹᖅ ᑖᓐᓇ ᐊᐱᖅᑯᑎᒋᓂᐊᖅᑕᕋ, 
ᐅᖃᖅᑎᑦᑎᔩ, ᑕᐃᒫᒃ ᑐᖂᑦᑎᔪᖃᕌᖓᑦ 
ᐊᑦᑕᕐᓇᖅᑕᐃᓕᓂᕐᒧᑦ ᑐᕌᖓᑎᓪᓗᒋᑦ ᓲᕐᓗᒃ 
ᓇᓄᐃᑦ ᐱᔾᔪᑎᒋᓪᓗᒋᑦ ᑭᒃᑯᑦ ᑖᔅᓱᒥᖓ ᐊᒥᖓᓂᒃ 
ᑎᒍᓯᓲᖑᕙᑦ? ᑖᓐᓇ ᓇᓐᓄᒃᓯᒪᔪᖅ ᐅᕝᕙᓘᓐᓃᑦ  
ᑖᒃᑯᐊ ᐊᖑᓇᓱᒃᑎᓕᕆᔩᑦ? ᐅᕝᕙᓘᓐᓃᑦ 
ᐊᕙᑎᓕᕆᔨᒃᑯᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ, ᒥᓂᔅᑐ 
ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ 
ᑕᐃᒪ ᐅᓂᒃᑳᒐᔮᖕᓂᐊᕋᒪ ᑖᓐᓇ ᖃᓄᖅ 
ᓄᓇᕗᒻᒥᐅᑦ ᖃᐅᔨᒪᑦᓯᐊᕐᓂᐊᕐᒪᑕ ᑖᒃᑯᐊ 
ᐱᔮᖅᑯᑕᐅᓂᒃᑯᑦ ᑲᑉᐱᐊᕼᐊᖅᑐᒧᑦ ᓂᕐᔪᑎᒥᒃ 
ᑐᖂᑦᓯᒋᐊᖃᕌᖓᑕ ᐅᕝᕙᓘᕝᕙ ᐱᖁᑎᓐᓂ 
ᕼᐃᖁᖅᑎᒋᔪᓂᒃ.  

ᑖᓐᓇ ᓂᕐᔪᑎᒃ ᑐᖁᑕᐅᒃᐸᑦ, ᑖᓐᓇ ᐃᒡᓗᓕᖕᒥ 
ᓇᓅᓚᐅᖅᖢᓂ, ᑖᓐᓇ ᓇᓄᖅ ᑐᖁᑕᐅᖕᒪᑦ ᑕᐃᒪ 
ᑐᖁᐊᓂᒃᐸᑦ ᐆᒪᔪᓕᕆᔨᒃᑯᓐᓄᑦ ᐅᖃᕆᐊᖅᑐᕐᓗᓂ 
ᐅᕝᕙᓘᕝᕙ ᖃᐅᔨᑎᑦᓯᓗᓂ. ᑖᓐᓇ ᐆᒪᔪᓕᕆᔨ 
ᖃᐅᔨᐊᓂᒃᐸᑦ, ᖃᐅᔨᕼᐊᕐᓂᖃᕐᓗᓂ ᑖᓐᓇ 
ᑐᖁᑕᐅᓂᖅ ᓈᒻᒪᒻᒪᖔᖅ. ᐆᒪᔪᓕᕆᔨᒧᑦ ᐊᒥᐊ 
ᓇᓅᓐᓂᖅᐸᑦ, ᓇᓅᑉ ᐊᒥᐊ ᑎᒍᔭᐅᓗᓂ, 
ᖃᐅᔨᕼᐊᕐᓂᖅ ᐱᐊᓂᒃᐸᑦ, ᑖᓐᓇ ᐊᒥᐊ 
ᒪᖃᐃᑎᒃᑯᓐᓄᑦ ᐆᒪᔪᓕᕆᔨᒃᑯᓐᓄᑦ ᑲᑎᒪᔨᖏᓐᓄᑦ 
ᐅᑎᖅᑎᑕᐅᓗᓂ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ. ᒥᔅᑐ 
ᖁᐊᓴ. 
 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑕᕝᕙᓂ ᓈᓴᐅᑎᓕᒻᒥᒃ 97 ᐊᒻᒪ 98 ᑕᕝᕙᓂ 
ᐆᒪᔪᓕᕆᔨᒃᑯᑦ ᒪᓕᒐᖓᓂᒃ, ᑎᒍᒥᐊᒻᒫᖅᖢᒍᓗ 
ᑖᓐᓇ. ᑖᑦᓱᒥᖓ ᐅᖃᐅᓯᖃᖅᑎᓪᓗᒍᐃᓛᒃ 
ᑐᖂᑦᑎᖃᑦᑕᕐᓂᖅ ᐊᑦᑕᕐᓇᖅᑕᐃᓕᓂᖅ ᒪᓕᒃᖢᒍ 
ᓄᓇᓖᑦ ᑕᒪᓐᓇ ᐊᑐᖃᑦᑕᖅᑕᖓᑦ ᐊᒥᓱᐃᖅᖢᑎᒃ. 
ᑖᓐᓇ ᓈᓴᐅᑎᓕᒃ 98 ᐅᖃᖅᓯᒪᖕᒪᑦ ᑖᓐᓇᒎᖅ 
ᐃᓱᒪᑕᕐᓇᕕᒃ, ᐃᒻᒪᖃᐃ ᑕᐃᒪᓐᓇ 
ᑕᐃᔭᐅᕙᓪᓗᑭᐊᖅ, ᐊᖓᔪᖅᑳᖅ, 
ᐊᑭᓕᖅᑎᑦᑎᔪᓐᓇᕐᒪᑦ. ᑖᒃᑯᐊ ᖃᑦᓯᑐᕐᓂᐊᕐᓂᖓᓂᒃ 
ᖃᐅᔨᒪᓂᐊᖅᑎᓪᓗᒋᑦ. ᑭᓇᑐᐃᓐᓇᖅ ᑖᓐᓇ ᐃᓄᒃ, 
ᓇᓐᓄᑦᑐᕕᓂᖅ ᐅᕝᕙᓘᓐᓃᑦ ᐱᓚᒃᑐᕕᓂᖅ 
ᐱᓚᓚᐅᕐᓗᓂᐅᒃ ᐊᒥᖓ ᑎᒍᔭᐅᓂᐊᖅᑎᓪᓗᒍ 
ᑖᓐᓇᒎᖅ ᐅᖃᖅᓯᒪᖕᒪᑦ ᐃᓚᖓ 98, 
ᑕᐃᒪᓐᓇᑦᓯᐊᖅ ᐊᑭᓖᔪᓐᓇᕐᓂᐊᕐᓂᐊᕐᓂᖏᓐᓂᒃ 
ᑖᑦᓱᒥᖓ ᐊᖑᑎᒥᒃ ᐱᓕᕆᔪᒥᒃ, ᐊᒦᖅᓯᔪᒥᒃ. 
 

ᒥᓂᔅᑕᐅᑉ ᓇᓗᓇᐃᔭᑦᓯᐊᕈᓐᓇᖅᐸᐅᒃ, ᖃᓄᕆᑦᑐᓂᒃ 
ᐊᑭᓕᖅᓯᖃᑦᑕᖅᓯᒪᒻᒪᖔᑦ ᓲᕐᓗᒃ ᐃᒡᓗᓕᖕᒥ 
ᑕᐃᓐᓇ ᑕᐅᑐᓐᖑᐊᖅᖢᒍ ᑐᖂᑦᓯᓵᓚᐅᖅᑐᐃᑦ 
ᐊᑎᖅᑕᕇᖕᓂᒃ ᐊᑭᓕᖅᑕᐅᓚᐅᖅᐹ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᑕᐃᓐᓇ ᐅᖃᓕᒫᖅᑖᑦ ᐅᖃᓕᒫᑦᓯᐊᖅᑖ. ᐄ, ᑖᒃᑯᐊ 
ᐱᔮᖅᑯᑕᐅᓐᖏᑦᑐᒃᑯᑦ ᑲᑉᐱᐊᕼᐋᖅᑐᒃᑯᑦ ᓂᕐᔪᑎᒥᒃ 
ᐱᑕᖅᐸᑕ, ᑖᒃᑯᐊ ᐃᓚᖏᑦ ᓄᓇᓕᖕᒥ 
ᐅᖓᕼᐃᒃᖢᑎᒃ ᕼᐃᓚᑦᓴᐅᑦᑕᓐᖏᒻᒫᖅᖢᓂ 

ᐃᓛᓐᓂᑯᑦ ᑖᓐᓇ ᐆᒪᔪᓕᕆᔨ ᑕᐃᑯᓐᖔᓪᓚᓐᓂᖅ 
ᐊᔪᖅᑕᕼᐅᕐᒪᑕ. ᑕᐃᒪ ᑎᐊᓐᓇᐃᑎᓪᓗᒍ ᑖᒃᑯᐊ 
ᐱᓚᒃᕼᐃᔪᑦ ᐅᕝᕙᓘᕝᕙ ᐋᑦᑐᖅᑐᖅ 
ᐊᔾᔭᖅᕼᐃᕐᒫᖅᐸᑕ ᐆᒪᔪᓕᕆᔨᒃᑯᓐᓄᑦ 
ᑮᓇᐅᔭᖅᑖᕈᓐᓇᖅᑐᑦ. ᑖᓐᓇ ᐆᒪᔪᓕᕆᔨ 
ᐱᓕᕆᐊᖏᓐᓂᒃ ᐱᓕᕆᐊᖃᕐᒪᑕ ᑐᖁᐊᓂ’ᒪᒃ.  
 
ᑕᐃᓐᓇ ᐃᒡᓗᓕᖕᒥ ᐊᐱᖅᕼᐆᖅᑎᒋᔭᐃᑦ ᒫᓐᓇ 
ᐅᑉᓗᓂ ᐅᖃᕐᓂᖅ ᐊᔪᖅᑐᖓ. ᐃᓛᒃ 
ᖃᐅᔨᒪᓐᖏᑦᑐᖓ ᒫᓐᓇ ᐊᑭᓕᖅᑕᐅᓚᐅᕐᒪᖔᑦ 
ᐅᕝᕙᓘᕝᕙ ᖃᓄᖅ ᐊᖏᑎᒋᔪᒥᒃ 
ᐊᑭᓕᖅᑕᐅᓚᐅᕐᒪᖔᑦ. ᑖᓐᓇ ᐊᑭᓕᖅᑐᐃᓂᖅ 
ᐊᔾᔨᒌᑦᑕᓚᓐᖏᒪᑦ. ᑖᓐᓇ ᐅᖓᕼᐃᒃᑐᒥᒃ ᒑᓯᒥᒃ 
ᐊᑐᖅᖢᓂ ᐱᓕᕆᕐᔪᐊᖅᖢᓂ ᐋᑦᑐᖅᖢᓂ 
ᐊᔾᔭᖅᕼᐃᖅᐸᑦ ᓇᓗᓇᓐᖏᒪᑦ ᑖᓐᓇ ᑮᓇᐅᔭᕐᓂᒃ 
ᐱᒃᑲᕐᓂᖅ ᐊᖏᓂᖅᕼᐊᐅᔭᕐᒪᑦ ᑕᕝᕙᓂ ᓄᓇᓗ 
ᐃᓗᐊᓂ ᐋᑦᑐᖅᕼᐃᓐᓇᖅᑐᒥ. ᑖᓐᓇ ᐃᓛᒃᑯᑦ 
ᑕᐅᑐᒃᖢᒍ ᖃᓄᖅ ᐊᖏᑎᒋᔪᒥᒃ 
ᑮᓇᐅᔭᖅᑖᕋᔭᕐᒪᖔᖅ ᖃᐅᔨᕼᐊᖅᑕᐅᕼᐅᖅᑐᖅ. 
ᐊᒻᒪ ᐊᖏᓗᐊᒐᔭᓐᖏᒫᖅᖢᓂ ᑖᓐᓇ ᑮᓇᐅᔭᖅ 
ᐱᑎᑕᐅᔪᖅ ᒪᖃᐃᑎᒧᑦ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᑖᓐᓇ ᑐᑭᓯᑎᑉᐹᓪᓕᕐᒫᑎᒍᑦ ᓄᓇᕗᒻᒥᐅᑦ 
ᑕᒪᑐᒥᖓᐃᓛᒃ ᑐᑭᓯᐅᒪᑦᑎᐊᕆᐊᖃᕐᒪᑕ. ᑖᓐᓇ  
 
ᐱᖓᔪᖓᓂᓛᒃ ᐃᓛᒃ ᐱᖓᔪᒋᓐᖏᑕᖓᔭᒃᓴᕆᔭᖓ, 
ᑭᖑᓪᓕᖅᐹᕆᓕᖅᑕᕋ, ᒥᓂᔅᑕ ᑖᓐᓇ 
ᓇᓗᓇᐃᔭᕈᓐᓇᖅᑕᑦᓯᐊᖅᐹ ᖃᔅᓯᒻᒪᕆᖕᓂᒃ ᑕᒪᒃᑯᐊ 
ᑐᖂᑦᑎᖃᑦᑕᖅᓯᒪᕙᑦ ᐱᔮᖅᑯᑕᐅᓐᖏᑦᑐᒃᑯᑦ ᑕᒫᓂ 
ᓄᓇᕗᒻᒥ ᐊᕐᕌᒍᒋᓵᑦᑕᑦᑎᓐᓂ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᒫᓐᓇ ᐅᖃᕐᓂᖅ ᐊᔪᖅᑐᖓ ᖃᑉᕼᐅᖕ’ᒪᖔᖅ  
ᐱᑕᖅᕼᐃᒪᔪᑦ ᒫᓐᓇ ᔪᓚᐃ 1 ᐱᒋᐊᕋᔭᕐᒪᑦ ᑖᓐᓇ 
ᓂᕐᔪᑎᐅᑉ ᐅᑭᐅᖓ ᐱᒋᐊᕐᕼᐅᕐᒪᑦ. ᑭᕼᐃᐊᓂ 
ᑖᒃᑯᐊ ᐱᔮᖅᑯᑕᐅᓐᖏᑦᑐᒧᑦ ᑲᑉᐱᐊᕼᐋᖅᑐᑦ 
ᓇᓐᓄᑦᑕᐅᔪᑦ ᐊᕐᕌᒍᑕᒫᑦ ᐊᔾᔨᒌᑦᑕᓐᖏᒻᒪᑕ. 
ᐃᓛᓐᓂᒃᑯᑦ ᐊᒥᕼᐆᑦᑕᖅᖢᑎᒃ, ᐃᓛᓐᓂᒃᑯᑦ 
ᐊᒥᕼᐆᓐᖏᑐᒐᔮᖑᑦᑕᖅᖢᑎᒃ. ᑖᓐᓇ ᕼᐃᓚ 
ᒪᓕᒃᖢᒍ, ᕼᐃᑯᕙᓪᓕᐊᓂᐊ, ᓂᒡᓕᓇᕐᓂᖓ ᑖᒃᑯᐊ 
ᐊᒥᕼᐅ’ᔪᐃᑦ ᐱᔾᔪᑕᐅᒻᒪᑕ ᑖᒃᑯᐊ ᓄᓇᓕᖕᓄᑦ 
ᑎᑭᕌᖅᑕᑐᑦ ᐅᕝᕙᓘᕝᕙ ᒪᖃᐃᑦᑐᓄᑦ ᑎᑭᕌᖅᑐᖅ 
ᑖᒃᑯᐊ ᓇᓄᐃᑦ. ᒫᓐᓇ ᐅᖃᕐᓂᖅ ᐊᔪᖅᑐᖓ 
ᐅᑭᐅᑕᒫᑦ ᖃᑉᕼᐃᓂᒃ ᐱᔮᖅᑯᑕᐅᓐᖏᑦᑐᒥᒃ 
ᓇᓐᓄᕼᐅᕐᒪᖔᑕ ᓄᓇᕗᒻᒥᐅᑦ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐅᖅᓱᖅᑑᒧᑦ, ᒥᔅᑐ ᐋᖁᐊᖅ. 

ᐊᑕᐅᓯᓐᖑᖅᑎᑕᐅᒍᒪᓂᖏᑦ (ᐋᖁᐊᖅ) 
 
ᐋᖁᐊᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑰᖅᐸᒃᑲ 
ᐅᖅᓱᖅᑑᕐᒥᐅᑕᐃᑦ ᐊᒻᒪᓗ ᐃᕐᖑᑕᒃᑲᓗ 
ᕿᑐᕐᖓᒃᑲᓗ. ᐊᐃᑉᐸᕋᓗ ᑕᓗᕐᔪᐊᕐᒦᒻᒪᑦ.  
 
(ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᑯᐊ 
ᐊᐱᖅᑯᑎᒋᓂᐊᖅᑕᒃᑲ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔾᔪᑎᓕᕆᓂᕐᒧᓪᓗ ᒥᓂᔅᑕᕆᔭᐅᔪᒧᑦ.  
 
ᑖᒃᑯᐊ ᑲᓇᐃᑎᐊᓐ ᓄᐊᒃᑯᑦ ᕗᔅᑦ ᐃᐊᒃᑯᓪᓗ 
ᐊᑕᐅᓯᓐᖑᖅᑎᑕᐅᓂᐊᓕᕐᒪᑦ ᐃᓱᒫᓘᑎᒋᔭᐅᓪᓗᓂᓗ 
ᓄᓇᕗᒻᒥᐅᓕᒫᓂᒃ. ᐊᒻᒪᓗ ᓄᓇᓖᑦ 
ᖃᓂᒌᓐᖏᓐᓂᖏᑦ ᖃᖓᑕᓗᑕᓗ ᑭᓯᐊᓂ 
ᓇᒧᓐᖓᐅᖃᑦᑕᕆᐊᖃᕐᖓᒍᑦ. 
 
ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ 
ᐊᒃᑑᕝᕙᐅᓚᐅᖅᑐᒥ ᐊᕐᕌᓂ ᑕᒪᓐᓇ 
ᐊᐱᖅᑯᑎᒋᓚᐅᖅᓯᒪᒐᒃᑯ ᑖᓐᓇ ᐅᖃᐅᓯᕆᔭᕋ. 
ᑲᓇᑕᐅᑉ ᒐᕙᒪᒃᑯᖏᑦᑕ ᐃᖏᕐᕋᔾᔪᑎᓕᕆᔨᒃᑯᑦ 

ᐸᐃᑉᐹᓂᒃ ᓴᖅᑭᑦᑎᓚᐅᖅᓯᒪᔪᑦ ᑲᑎᓐᓂᐊᕐᓂᖏᑦᑕ 
ᒥᒃᓵᓅᖓᔪᓂᒃ. ᐊᒻᒪᓗ ᑐᑭᓯᐅᒪᓂᕋ ᒪᓕᒃᖢᒍ  
ᑎᑎᖅᑲᑎᒍᑦ ᐊᐅᓪᓚᖅᑎᕕᐅᔪᓐᓇᕐᓂᐊᕐᓂᖓ 
ᐃᓱᓕᑦᑕᕐᕕᖃᕐᒪᑦ ᔮᓐᓄᐊᕆ 12-ᒧᑦ, 2019-ᒥ.  
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓄᓇᕗᑦ ᒐᕙᒪᒃᑯᑦ 
ᖃᓄᐃᓕᖓᖕᒪᖔᑦ ᐊᒻᒪᓘᓐᓃᑦ ᑎᑎᖅᑲᑎᒎᖓᔪᓂᒃ 
ᐊᐅᓪᓚᖅᑎᑦᑎᓚᐅᕐᒪᖔᖏᑦ ᑲᓇᑕᐅᑉ 
ᒐᕙᒪᒃᑯᖏᑦᑕ ᐃᖏᕐᕋᔾᔪᑎᓕᕆᔨᒃᑯᖏᓐᓄᑦ ᐊᒻᒪᓗ 
ᐊᔾᔨᖏᓐᓂᒃ ᒪᓕᒐᓕᐅᕐᕕᖕᒧᑦ 
ᓴᖅᑭᑦᑎᔪᓐᓇᕐᓂᐊᖅᐹ ᑐᓐᓂᖅᑯᑎᖃᓚᐅᕈᑎᒃ 
ᐅᑭᐅᒃᑯᑦ ᑲᑎᒪᕐᔪᐊᕐᓂᕗᑦ ᐃᓱᓕᓚᐅᖅᑎᓐᓇᒍ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᐊᐱᕆᖕᒪᑦ. 
ᑖᓐᓇᐃᓛᒃ ᐅᖃᐅᓯᕆᕋᑖᕋᕕᐅᒃ ᑖᒃᑯᓂᖓ 
ᑐᓂᔭᐅᓯᒪᒐᒪ ᒐᕙᒪᑐᖃᒃᑯᓐᓄᑦ ᑕᐃᓐᓇ ᒥᓂᔅᑕ 
ᒑᕐᓄ ᐊᓪᓚᕝᕕᖓᓄᑦ ᑖᒃᑯᐊ ᓄᓇᕗᑦ 
ᒐᕙᒪᒃᑯᓐᓃᓐᖔᖅᓯᒪᓪᓗᑕ ᑎᑎᕋᖅᓯᒪᔪᑦ ᑖᔅᓱᒧᖓ 
ᐃᓱᒫᓘᑎᖃᖅᓱᑎᒃ ᐊᒻᒪᓗ ᖃᓄᖅ ᓄᓇᕗᒻᒥ 
ᐊᑦᑐᐊᓂᖃᕐᓂᐊᕐᒪᒃᑭᐊᖅ ᑖᒃᑯᐊ ᑲᑎᓐᓂᖅᐸᑕ 
ᐊᒻᒪᓗ ᐅᐊᔅᓯᖁᓪᓗᑎᒍᑦ. ᑖᒃᑯᓄᖓᓗ 
ᓂᐅᕕᖅᑐᓕᕆᓂᕐᒧᑦ ᐱᓕᕆᔩᑦ ᓂᐅᕕᖅᐸᑦᑐᑦ 
ᓴᐳᔾᔭᐅᓂᖏᓐᓄᑦ ᐊᑭᑦᑐᕋᐅᑎᓲᓄᑦ ᐅᐊᑦᑎᔨᐅᔪᓄᑦ 
ᐅᖃᐅᓯᕆᖃᓯᐅᑎᓯᒪᓪᓗᑎᒍᑦ. ᑕᐃᓐᓇ 
ᑎᑎᕋᖅᑕᐅᓯᒪᔪᖅ ᑎᑎᕋᖅᓯᒪᔭᕗᑦ ᑕᐃᑯᖓ 
ᐃᓚᓕᐅᑎᔭᐅᓂᕐᐊᕐᒪᑦ ᕿᒥᕐᕈᐊᖅᑕᐅᑎᓪᓗᒍ. ᑖᓐᓇ 
ᕿᒥᕐᕈᐊᖅᑕᐅᔭᕇᖅᐸᑦ ᐅᓂᒃᑳᓕᐅᕐᓂᐊᕐᒥᒻᒪᑦ ᑖᓐᓇ 
ᒥᓂᔅᑕᐅᖃᑎᕗᑦ ᑖᔅᓱᒧᖓ ᒥᔅᓵᓄᑦ. ᑕᐃᑲᓂ 
ᐱᔭᕇᖅᓯᒪᓕᖅᐸᑦ ᑕᒪᒃᑯᐊ ᑎᑎᕋᖅᓯᒪᔭᕗᑦ 
ᐊᑕᐅᓯᐅᓕᖅᓯᒪᓗᑎᑦ ᓴᖅᑭᓛᕐᒥᒻᒪᑕ. ᒫᓐᓇᐅᔪᕐᓕ 
ᓴᖅᑭᑲᐅᑎᒋᔪᒪᓗᐊᕌᓗᓇᒍ. ᒫᓐᓇ 
ᕿᒥᕐᕈᐊᖅᑕᐅᒻᒪᑦ ᑖᒃᑯᓄᖓ ᒐᕙᒪᑐᖃᒃᑯᓐᓄᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖏᕐᕋᔾᔪᑎᓕᕆᔨᒃᑯᑦ ᑲᓇᑕᒥ ᐸᐃᑉᐹᖁᑎᖏᑦ 
ᐅᖃᖅᓯᒪᓚᐅᕐᒪᑕ ᑕᐃᒃᑯᐊ ᓇᖕᒥᓂᖃᖅᑏᑦ 

ᑖᒃᑯᓂᖓ ᒪᕐᕉᓐᓂᒃ ᖃᖓᑕᓲᖅᑎᓂᒃ  
ᖃᐅᔨᒃᑲᐃᓚᐅᖅᓯᒪᔪᑦ ᑲᑎᓐᓂᐊᓕᕐᓂᕐᒥᓂᒃ 
ᓯᑎᐱᕆ 28, 2018-ᖑᑎᓪᓗᒍ. ᑖᒃᑯᓄᖓ 
ᑎᑎᖅᑲᓄᑦ ᑭᐅᒐᒥᒃ ᐃᓛᒃ ᑭᐅᒐᒥᒃ, 
ᐊᐱᖅᑯᑎᒋᓚᐅᖅᑕᒃᑲ ᐊᒃᑐᕝᕙ 25, 2018-ᒥ. 
ᒥᓂᔅᑕ ᐃᒪᓐᓇ ᐅᖃᓚᐅᖅᑐᖅ, ᓇᓗᓇᐃᖅᓯᓯᒪᕗᒍᑦ 
ᑖᒃᑯᓄᖓ ᐊᑭᑦᑐᕋᐅᑎᔩᑦ ᑎᑎᕋᕐᕕᖓᓄᑦ 
ᕿᒥᕐᕈᓇᕐᓂᖅᑕᖃᕐᓂᐊᕐᒪᑦ ᐊᒻᒪᓗ ᒐᕙᒪᒃᑯᑦ 
ᑭᓱᑐᐃᓐᓇᕐᓂᒃ ᖃᓄᐃᑦᑐᑐᐃᓐᓇᕐᓂᒃ 
ᑐᓂᓯᔪᒫᕐᓂᐊᖅᓯᒪᔪᑦ. ᑖᓐᓇᖃᐃ ᒥᓂᔅᑕ ᐅᓪᓗᒥ 
ᐅᕙᑦᑎᓐᓄᑦ ᓇᓗᓇᐃᖅᓯᔪᓐᓇᖅᐳᖅ, ᑕᐃᓐᓇ 
ᐊᑭᑦᑐᕋᐅᑎᔪᓄᑦ ᑎᑎᕋᕐᕕᖕᒧᑦ 
ᑐᓐᓂᖅᑯᑎᒋᓚᐅᖅᑕᖓ ᖃᓄᐃᓕᖓᓕᕐᒪᖔᖅ 
ᐅᓪᓗᒥᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐄ, ᖁᔭᓐᓇᒦᒃ. ᑖᓐᓇ ᐄ, 
ᑕᒪᓐᓇᑦᑕᐅᖅ ᖃᓄᖅ ᐃᓱᒪᓕᐅᕈᑕᐅᓂᐊᕐᒪᖔᑦ 
ᖁᕕᐊᒋᔭᕋ. ᒪᕐᕈᐃᓕᖓᔪᓂᒃ ᑐᓂᓚᐅᕋᑦᑕ 
ᐱᑐᐃᓐᓇᐅᓐᖏᑦᑐᖅ ᐃᓚᖓᑦ, ᐊᒻᒪᓗ ᑖᓐᓇ 
ᐱᔭᕆᐊᑭᓪᓕᑎᑦᑎᔩᑦ ᑲᑎᒪᔨᖏᓐᓄᑦ 
ᐱᓕᕆᐊᕆᔭᐅᓚᐅᖅᖢᓂ. ᐃᒃᑯᐊ 
ᐱᑐᐃᓐᓇᐅᓐᖏᑦᑐᓂᒃ ᐱᓕᕆᔩᑦ ᑕᒪᒃᑯᓂᖓ 
ᐱᓕᕆᐊᖃᓚᐅᖅᑐᑦ ᐊᒻᒪ ᑭᓱᑐᐃᓐᓇᕐᓄᒃ 
ᑐᕌᖓᔪᓂᒃ ᒥᓂᔅᑕᐃᑦ ᑐᖏᓕᐊᓄᑦ 
ᐋᖅᑭᒃᓱᖅᑕᐅᓚᐅᖅᓯᒪᕗᑦ ᑐᓂᔭᐅᔪᒃᓴᐅᑕᐅᓪᓗᑎᒃ 
ᑲᓇᑕᐅᑉ ᒐᕙᒪᒃᑯᖏᑦᑕ ᐃᖏᕐᕋᔾᔪᑎᓕᕆᔨᒃᑯᓐᓄᑦ 
ᐊᑭᑦᑕᕋᐅᑎᓕᕆᔨᒃᑯᓐᓄᓪᓗ. ᖁᔭᓐᓇᒦᒃ,  ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᕐᒥᒃ ᐃᓚᒋᐊᕈᑦ, ᒥᔅᑐ 
ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᔮᓐᓄᐊᕆ ᑕᒪᑐᒪᓂ ᐊᕐᕌᒍᒥ ᒐᕙᒪᒃᑯᑦ ᑳᓐᑐᕌᒃᑦ-
ᓵᓂᒃ ᑐᒃᓯᕋᐅᓯᐅᓚᐅᖅᓯᒪᖕᒪᑕ 
ᐋᓐᓂᐊᕕᓕᐊᖅᑐᓄᑦ ᖃᖓᑦᑕᐅᑏᑦ, 
ᐃᖅᑲᓇᐃᔭᖅᑏᑦ ᖃᖓᑦᑕᐅᑎᖏᑦ ᐊᒻᒪᓗ 
ᓱᓇᒃᑯᑖᓄᑦ ᐱᔨᑦᑎᖅᑏᑦ ᐊᑐᖅᑕᐅᖃᑦᑕᕐᒪᑕ. ᑖᓐᓇ 
ᑳᓐᑐᕌᒃᑦ-ᓴᖅ ᒪᑐᓚᐅᖅᓯᒪᔪᖅ ᒫᑦᓯ 15, 2019-ᒥ 
ᒫᓐᓇᕈᓗᒃ ᒪᑐᓛᓕᕐᒪᑦ ᐊᒻᒪᓗ ᐃᓱᒪᖃᖅᑐᖓ 
ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ 

ᐃᖏᕐᕋᔾᔪᑎᓕᕆᔨᒃᑯᓪᓗ ᐃᓚᐅᓂᐊᖅᑐᒃᓴᐅᓪᓗᑎᒃ  
ᑖᒃᑯᐊ ᑳᓐᑐᕌᒃᑦ-ᓴᓂᒃ ᐱᓇᓱᒃᑐᑦ 
ᕿᒥᕐᕈᓇᒃᑕᐅᓕᖅᐸᑕ ᖃᔅᓯᑦ ᒥᓕᐊᕌᓗᖕᓂᒃ 
ᐊᑭᖃᕐᓂᐊᕐᓂᖕᒪᑦ. 
 
ᑕᒪᒃᑯᓂᖓ ᐱᓕᒻᒪᒃᓯᒪᓂᖏᑦ ᒪᓕᒃᖢᒋᑦ, ᒥᓂᔅᑕ 
ᓇᓗᓇᐃᖅᓯᔪᓐᓇᖅᐹ ᖃᓄᖅ ᒐᕙᒪᒃᑯᑦ 
ᑳᓐᑐᕌᒃᓴᓄᑦ ᑐᕌᖓᔪᖏᑦ 
ᖃᖓᑦᑕᐅᓯᖃᑦᑕᕐᓂᖏᓐᓄᑦ ᐋᓐᓂᐊᕕᓕᐊᖅᑐᓄᑦ, 
ᐃᖅᑲᓇᐃᔭᖅᑎᓄᑦ, ᓱᓇᒃᑯᑖᓄᓪᓗ? ᑖᒃᑯᐊ ᒪᕐᕉᒃ 
ᐊᖏᓂᖅᐹᒃ ᒫᓐᓇ ᓄᓇᕗᒻᒥ 
ᐱᔨᑦᑎᖅᑎᐅᖃᑦᑕᖅᑐᑦ ᐊᑕᐅᓯᓐᖑᕐᓂᐊᖅᑎᓪᓗᒋᑦ. 
ᑕᖅᑭᓂᒃ ᐊᒡᒋᖅᑐᓂᑦ 12-ᓂᒃ 18-ᓄᑦ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᑖᒃᑯᐊ 
ᐊᑕᐅᓯᓐᖑᕐᓂᐊᕋᓗᐊᕐᒪᖔᓪᓘᓐᓃᑦ ᐋᒃᑲᓘᓐᓃᑦ 
ᑕᐃᒃᑯᐊ ᒐᕙᒪᒃᑯᓐᓄᑦ ᐋᓐᓂᐊᕕᓕᐊᖅᑐᓄᓪᓗ 
ᓱᓇᒃᑯᑖᓕᕆᓂᕐᒧᓪᓗ ᑖᒃᑯᓂᖓ 
ᐊᑦᑐᐃᓂᖃᔾᔮᓐᖏᑦᑐᖅ ᐊᑕᐅᓯᓐᖑᕋᓗᐊᖅᐸᑦ. 
ᐃᓱᓕᑦᑕᕐᕕᖓ ᑖᓐᓇ ᑕᑯᓪᓗᒍ ᑳᓐᑐᕌᒃᑦ-ᓵᓂᒃ 
ᖃᐃᑦᑎᓂᐊᕐᓂᖏᑦ ᕗᔅᑦ ᐃᐊᕐ ᐅᕝᕙᓘᓐᓃᑦ 
ᑲᓇᐃᑎᐊᓐᑯᑦ ᑐᓂᓯᓐᖏᑐᐃᓐᓇᕆᐊᓖᑦ. 
ᑕᐃᒃᑯᓂᖓ ᑳᑐᓐᕌᒃᑦ-ᓴᓂᒃ ᐱᓕᕆᐊᖅ ᑕᐃᒪᓐᓇ 
ᐊᑕᐅᓯᓐᖑᓕᒑᕋᓗᐊᖅᑎᓪᓗᒋᑦ 
ᐊᑦᑐᐃᓂᖃᔾᔮᓐᖏᑦᑐᖅ 
ᖃᖓᑦᑕᐅᓯᖅᓯᖃᑦᑕᕐᓂᑦᑎᓐᓂᒃ ᓱᓇᒃᑯᑖᓂᓪᓗ. 
 
ᑕᐃᒪᓐᖓᓕᒫᖅ ᖃᖓᑕᓲᑦ ᖃᖓᑕᓲᖅᑏᓪᓘᓐᓃᑦ 
ᒐᕙᒪᐅᓪᓗᑕ ᐅᖃᓪᓚᖃᑎᒋᓯᒪᓐᖏᑕᕗᑦ ᕗᔅᑦ 
ᐃᐊᕐ-ᒃᑯᑦ ᐅᕝᕙᓘᓐᓃᑦ ᑲᓇᐃᑎᐊᓐ ᓄᐊᑦ. ᑕᐃᒃᑯᐊ 
ᑐᒃᓯᕋᐅᑏᑦ ᑐᓐᓂᖅᑯᑎᒋᒐᑦᑎᒃᑯᑦ 
ᐅᖃᓪᓚᖃᑎᒋᔪᒪᓐᖏᑦᑎᐊᒻᒪᕆᑦᑕᒃᑲ ᑕᐃᒃᑯᐊ 
ᖃᖓᑕᓲᖅᑏᑦ ᕗᔅᑦ ᐃᐊᕐ-ᒃᑯᓪᓗ ᑲᓇᐃᑎᐊᓐᑯᓪᓗ 
ᑕᐃᒪᐃᒃᑯᒪ ᑕᐃᒃᑯᐊᓕᒫᕌᓗᐃᑦ ᐊᓯᖏᑦᑕᐅᖅ 
ᐅᖃᓪᓚᖃᑎᒋᓗᒋᐅᔭᕆᐊᖃᕋᔭᒃᑭᑦ 
ᐃᓚᐃᓐᓈᕆᔭᖃᕈᒪᓐᖏᓐᓇᒪ. ᐄ, ᑖᒃᑯᐊ 
ᐊᑕᐅᓯᓐᖑᕐᓂᐊᕐᓂᖓ ᕕᔅᓂᓯᐅᒐᒥᒃ ᑖᒃᑯᓄᖓ 
ᐃᓱᒪᓕᐅᕈᑕᐅᓚᐅᖅᓯᒪᔪᖅ. 

ᑕᐃᒃᑯᓄᖓᓕ ᐃᓱᒪᖅᓲᑎᒋᔭᕗᑦ. ᑭᓯᐊᓂ 
ᒐᕙᒪᐅᓪᓗᑕ ᖃᓄᖅ ᐊᑦᑐᐃᓂᖃᔾᔮᓐᖏᑦᑐᖅ 
ᑕᒪᒃᑯᓄᖓ ᖃᖓᑦᑕᐅᖅᓯᖅᓯᖃᑦᑕᕐᓂᑦᑕ ᒥᒃᓵᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅᑐ ᕿᔪᒃᑖᖅ. 

ᐊᖅᓵᖅᑕᐅᓂᖏᓐᓄᑦ ᐊᑐᐊᒐᖅ (ᕿᔪᒃᑖᖅ) 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐊᐱᖅᑯᓯᕆᓂᐊᖅᑕᕋ ᑐᕌᖅᑎᒍᒪᓪᓗᒍ 
ᐃᓄᓕᕆᔨᒃᑯᑦ ᐃᓅᓯᓕᕆᔨᒃᑯᓪᓗ ᒥᓂᔅᑕᖓᓐᓄᑦ.  
 
ᐅᖃᖅᑎᑦᑎᔩ, ᑕᐃᒪ ᐅᖃᖅᑲᐅᒐᒪ ᒪᓕᒐᓕᐅᖅᑏᑦ 
ᐅᖃᕐᕕᖓᓂ ᑕᒪᒃᑯᐊ ᑖᓐᓇ 
ᐊᐱᖅᓲᑎᒋᖃᑦᑕᓂᐊᕐᓂᕋᖅᑐᒋᑦ ᐃᓄᓕᕆᔨᒃᑯᑦ 
ᐊᐅᓚᑦᑎᓂᕆᔭᖓᑦ ᑕᒫᓂ ᓄᓇᕗᑦ ᐃᓗᐊᓂ. 
ᐅᖃᖅᑎᑦᑎᔩ, ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᑲ 
ᑭᒃᑯᑦ ᑭᓇ ᐊᖏᖅᑎᐅᕙᒻᒪᖔᖅ ᑕᒪᒃᑯᐊ 
ᓱᕈᓯᑯᓗᐃᑦ ᒥᑭᔪᑦ ᓄᑕᕋᐃᓪᓘᓐᓃᑦ 
ᐊᖏᔪᖅᑳᕆᔭᖏᓐᓂᒃ ᐊᖅᓵᖅᑕᐅᔪᖃᖅᑎᓪᓗᒍ, ᑭᓇ 
ᑕᒪᒃᑯᓂᖓ ᑭᒃᑯᑦ ᐋᖅᑭᔅᓱᐃᔨᐅᖃᑦᑕᕐᒪᖔᑦ 
ᑭᒃᑯᓐᓂᒃ ᐱᓯᒪᔭᐅᓂᐊᕐᓂᖓᓂᒃ? ᑭᓇᓗ 
ᐊᖏᖅᑎᐅᖃᑦᑕᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐃᓄᓕᕆᔨᒃᑯᓐᓄᑦ, ᒥᓂᔅᑐ 
ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᓇᓗᓇᓐᖏ ᐃᓘᓐᓇᑕ 
ᐊᑦᑐᖅᑕᐅᕙᑦᑐᒍᑦ ᕿᑐᕐᖔᐱᕗᑦ ᑕᐃᒫᒃ 
ᑲᒪᒋᔭᐅᒐᓱᐊᖅᑎᓪᓗᒋᑦ. ᐃᒫᒃ ᐅᖃᕈᓐᓇᖅᑐᖓ, 
ᐃᖅᑲᓇᐃᔭᖅᑎᕗᑦ ᐃᓄᓕᕆᔨᕗᑦ ᖃᓄᖅᑑᖃᑎᒌᓲᑦ 
ᑖᒃᑯᐊ ᖃᐅᔨᓴᖅᓱᑎᒃ ᖃᓄᖅ ᑲᒪᒋᔭᐅᓚᖓᒻᒪᖔᑦ. 
(ᑐᓵᔨᑎᒍᑦ) ᐊᒻᒪᓗ ᐃᖅᑲᓇᐃᔭᖃᑎᖃᖃᑦᑕᖅᑐᑦ 
ᑕᐃᒃᑯᓄᖓ ᐃᓚᒌᓂᒃ ᓇᓖᕌᕈᑏᑦ ᑕᒪᒃᑯᐊ 
ᕿᒥᕐᕈᓇᒃᑕᐅᔪᓐᓇᕐᓂᐊᕐᒪᑕ ᐱᔾᔪᑕᐅᑎᓪᓗᒋᑦ ᓱᕈᓰᑦ 
ᐊᒻᒪᓗ ᒪᒃᑯᑦᑐᑦ ᐃᓚᒌᑦ, ᐊᖓᔪᖅᑳᕆᔭᖏᓪᓗ 
ᓄᓇᓕᖁᑎᖏᓪᓗ. 

ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑐ 
ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕᖃᐃ 
ᓇᓗᓇᐃᖅᓯᔪᓐᓇᖅᐸ ᑕᒪᒃᑯᐊ ᑎᒍᐊᖑᐊᕐᓂᐊᖅᑐᑦ 
ᐱᓯᒪᑦᑎᓂᐊᖅᑐᐃᑦ ᐊᑐᐊᒐᕆᓂᐊᖅᑕᖏᓐᓂᑦ ᑭᓇ, 
ᑭᒃᑯᑦ ᐋᖅᑭᔅᓱᐃᔨᐅᖃᑦᑕᖅᑲᑦ ᑖᔅᓱᒪ ᐃᓅᑉ 
ᑎᒍᐊᕐᓂᐊᖅᑑᑉ ᒪᓕᒐᕆᓂᐊᖅᑕᖏᓐᓂᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᕿᒥᕐᕈᐊᖅᑕᐅᕙᑦᑐᑦ ᑕᒪᒃᑯᐊ 
ᖃᓄᑎᒋ ᐱᔭᐅᓯᒪᒐᔭᕐᒪᖔᑦ ᐊᔾᔨᒌᖃᑦᑕᖏᒻᒥᒻᒪᑕ, 
ᐊᖏᖃᑎᒌᑦᓱᑎᒃ ᐃᓚᖏᑦ, ᐱᖃᑎᖏᑦ 
ᐅᕝᕙᓘᓐᓃᑦ ᓄᓇᓕᓐᓂ ᐊᖏᖃᑎᒌᓲᑦ ᖃᓄᖅ 
ᑲᔪᓯᓚᖓᒻᒪᖔᖅ ᐃᓛᓐᓂ ᑮᑕᑲᐃᓐᓇᕈᓗᒃ 
ᐱᔭᐅᓯᒪᓲᑦ ᐃᑲᔪᖅᑕᐅᒋᐊᖃᕐᖓᑕ ᐊᖏᔪᖅᑳᖏᑦ 
ᐅᕝᕙᓘᓐᓃᑦ ᑕᐃᒃᑯᐊ ᐃᓱᒪᒋᓗᒍ ᐃᒥᐊᓗᓲᑦ 
ᐃᑲᔪᖅᑕᐅᒍᒪᑉᐸᑕ ᐃᓱᒪᖓᖏᑦᑎᒍᑦ ᐊᒃᓱᕈᖅᐸᑕ 
ᐃᑲᔪᖅᑕᐅᒋᐊᖃᖅᐸᑕ ᑕᑭᓂᖏᑦ ᐊᔾᔨᒌᖏᒥᒻᒪᑕ 
ᑖᒃᑯᐊ ᐃᓱᒪᒋᓚᐅᕐᓗᒋᑦ ᐊᖏᖃᑎᒌᓲᑦ ᑕᐃᒃᑯᐊ 
ᐃᓚᖏᑦ ᐊᒻᒪ ᐃᓄᓕᕆᔨᒃᑯᑦ. ᖁᔭᓐᓇᒦᒃ, 
ᐅᖃᖅᑎᑦᓯᔩ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᐆᒥᖓ ᐊᐱᕆᕋᑖᕋᓗᐊᖅᑐᖓ ᑭᓇ ᑭᒃᑯᑦ 
ᐊᖏᖅᑎᐅᕙᑉᐸᑦ ᑖᔅᓱᒪᑉ ᑎᒍᐊᕐᓂᐊᖅᑑᑉ 
ᑎᒍᐊᓐᖑᐊᓂᐊᖅᑑᓪᓘᓐᓃᑦ 
ᒪᓕᒐᕆᓂᐊᖅᑕᖏᓐᓂᒃ? ᐅᖃᖅᑎᑦᑎᔩ ᑖᓐᓇ 
ᐃᑎᔪᐊᓘᒻᒪᑦ ᐊᑐᐊᖅᑕᐅᔭᕆᐊᖃᖅᐸᑦᑐᖅ 
ᒪᓕᒐᓕᐊᖑᓯᒪᔪᖅ ᑎᒍᐊᓐᖑᐊᓂᐊᖅᑑᑉ ᑖᔅᓱᒪᑉ 
ᒪᓕᒐᕆᓂᐊᓕᖅᑕᖏᓐᓂᑦ, ᓲᕐᓗᒃ ᐊᓪᓛᑦ ᐃᕐᖑᑕᕋ 
ᐱᔪᒪᓂᐊᕈᒃᑯᒃ ᑕᕝᕙ ᑖᒃᑯᐊ ᐊᑐᐊᕆᐊᖃᕋᔭᕐᒥᔭᒃᑲ. 
ᓇᒻᒥᓂᕆᓗᒍ ᐃᕐᖑᑕᕆᓗᒍ ᐱᔪᒪᒐᔭᕋᓗᐊᕈᒃᑯ 
ᐅᑯᐊ ᑭᓯᐊᓂ ᐊᑐᐊᕐᓗᒋᐅᔭᕆᐊᖃᕐᖓᑕ ᒪᓕᒐᐅᔪᑦ 
ᐃᔾᔪᔪᐊᓗᐃᑦ, ᑭᐅᒧᑯᐊ ᐋᖅᑭᓱᖅᐸᑦᑕᖏᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. 

ᒥᓂᔅᑐ ᓯᐅᑎᐊᐱᒃ. 
 
ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ: ᖁᔭᓐᓇᒦᒃ, 
ᐅᖃᖅᑎᑦᓯᔩ. (ᑐᓵᔨᑎᒍᑦ) ᓄᓇᓖᑦ ᐃᓄᓕᕆᔨᒃᑯᑦ 
ᐱᔨᑦᑎᕈᑎᓕᒫᑦ ᑎᒍᐊᖅᑐᖃᖅᑎᓪᓗᒍ ᐋᖅᑭᔅᓱᐃᓲᑦ 
ᐃᓄᐃᑦ ᐱᖅᑯᓯᖏᓐᓂᑦ ᐊᑐᖏᓪᓗᒋᑦ ᐃᓛᒃ 
ᑕᐃᒃᑯᓂᖓ ᑭᓯᐊᓂ ᐊᑐᖅᑎᓪᓗᒋᑦ.  
 
ᐱᔭᐅᓯᒪᐃᓐᓇᕐᓂᐊᖅᑐᑦ ᓂᕈᐊᖅᑐᓕᕆᓂᕐᒧᑦ 
ᐱᖁᔭᕐᔪᐊᖅ ᐊᑐᖅᖢᒍ ᑎᒍᐊᕐᓃᑦ 
ᑲᒪᒋᖃᑦᑕᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᓇᑦᓯᓕᖕᒧᑦ, 
ᒥᔅᑐ ᕿᓐᖑᖅ. 

ᐃᓄᑐᖃᐃᑦ ᐋᓐᓂᐊᕕᓕᐊᖅᓯᒪᔪᑦ 
(ᕿᓐᖑᖅ) 

ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᑉᓗᒃᑰᐸᒃᑲ 
ᑰᒑᕐᕈᖕᒥᐅᑦ ᑕᓗᕐᔪᐊᕐᒥᐅᓪᓗ ᐅᕙᑦᑎᐊᖅ ᓯᕗᓪᓕᕐᒥ 
ᐅᑉᓗᒃᑳᖏᓐᓇᒪ ᒪᒥᐊᓇᖅ. ᐅᑯᐊ 
ᒪᓕᒐᓕᐅᖅᑎᐅᖃᑎᒃᑲ ᖃᓂᓐᖑᖅᑏᑦ 
ᓯᕗᓪᓕᐅᑎᓗᒋᑦ ᐅᑉᓗᒃᑰᖅᐸᒃᑲ ᐅᕙᑦᑎᐊᕗᑦ.  
 
(ᑐᓵᔨᑎᒍᑦ) ᐅᖃᖅᑏ, ᑖᓐᓇ ᐊᐱᖅᑯᑎᒋᔭᕋ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᓐᓄᑦ 
ᑐᕌᑎᓂᐊᖅᑕᕋ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦᑎᒍᑦ ᐅᕙᑦᑎᐊᓵᖅ 
ᓇᓗᓇᐃᖅᑲᐅᒐᓗᐊᖅᑕᕋ ᒪᑯᐊ ᐃᓐᓇᐃᑦ 
ᐊᐃᑉᐸᖃᖅᑎᑕᐅᖏᖢᑎᒃ ᒪᓕᑦᑎᖃᖏᖢᑎᒃ 
ᐊᐅᓪᓚᖅᑎᑕᐅᖃᑦᑕᕐᒪᑕ ᐅᓪᓗᒥ ᑕᐃᒪᐃᓕᐅᖅᑐᖅ 
ᖃᐅᑉᐸᓪᓗ ᑕᐃᒪᐃᑦᑐᖃᕐᓂᐊᕐᒥᔪᖅ. ᖃᐅᔨᒪᔪᒍᑦ 
ᑮᓇᐅᔭᖅ ᕿᓗᖅᑭᑕᐃᓐᓇᖃᑦᑕᕐᒪᑕ 
ᑭᖒᒪᔭᓕᒫᕗᓪᓗ ᐱᓐᖑᖅᑎᑕᐅᔪᓐᓇᖏᖢᑎᒃ 

ᑭᓯᐊᓂ ᐃᓐᓇᐃᑦ ᐃᓄᑑᑎᑕᐅᔭᕆᐊᓖᑦ ᑕᐃᒃᑯᐊ 
ᐃᓄᑦᑑᔪᑦ ᐱᓗᐊᕐᓗᒋᑦ.  
 
ᐅᖃᖅᑏ, ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 
ᐱᓕᕆᕝᕕᐊ ᖃᓄᐃᑦᑐᓂᑦ ᐸᕐᓇᐅᓯᐅᖅᓯᒪᒻᒪᑦ 
ᑕᐃᒃᑯᐊ ᐃᓐᓇᐃᑦ ᐋᓐᓂᐊᕕᓕᐊᖅᑐᑦ ᖃᖓᑕᓲᒃᑯᑦ 
ᐃᑲᔪᖅᓱᖅᑕᐅᑦᑎᐊᖃᑦᑕᕐᓂᐊᕐᒪᑕ ᑖᕗᓐᖓᐅᓗᑎᒃ 
ᐊᖏᕐᕋᐅᓂᐊᓕᖅᑎᒡᓗᒋᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ: ᖁᔭᓐᓇᒦᒃ, ᐅᖃᖅᑏ. 
ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᒻᒪᒍ. 
ᐅᖃᖅᑏ 2016-ᒥ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᖃᖓᑦᑕᐅᓯᖅᑕᐅᖃᑦᑕᓂᕐᒧᑦ ᐊᑐᐊᒐᕐᒥᖕᓂᑦ 
ᐊᓯᔾᔨᖅᑕᐅᓚᐅᖅᓯᒪᒻᒪᑕ ᑕᐃᒃᑯᐊ 
ᖃᓪᓗᓇᐅᔭᕈᓐᓇᓐᖏᑦᑐᑦ ᒪᓕᑦᑎᖃᖃᑦᑕᕐᓗᑎᒃ 16-
ᖑᖅᑎᓪᓗᒋᑦ ᐅᕝᕙᓘᓐᓃᑦ ᒪᓕᑦᑎᖃᕈᒪᓐᖏᑉᐸᑕ 
ᓇᓗᓇᐃᖅᓯᑦᑎᐊᒻᒪᕆᓪᓗᒋᑦ 65-ᓐᖑᖅᓯᒪᔪᑦ 
ᐊᑕᐅᓯᕐᒥᒃ ᐅᖃᐅᓯᕐᒥᒃ ᐊᑐᕈᓐᓇᖅᑐᑦ 
ᒪᓕᑦᑎᖃᕈᓐᓇᖅᑎᑕᐅᔪᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᑭᐅᔪᓐᓇᕐᒪᑦ ᑕᐃᑉᓱᒥᖓ. 
ᑐᑭᓯᑦᑎᖃᕈᒪᑉᓗᖓ ᐊᐱᕆᖅᑳᕐᓂᐊᖅᐸᕋ.  
 
(ᑐᓵᔨᑎᒍᑦ) ᐅᖃᖅᑏ, ᐅᖃᖅᑲᐅᒐᓚ ᐅᕙᑦᓯᐊᖅ. 
ᐊᒥᓱᑦ ᐊᒻᒪ ᐃᓚᖏᑦ ᓄᓇᓕᐸᐅᔭᐅᓕᕌᖓᑦ 
ᔭᒐᖃᑦᑕᕐᒪᑕ ᐊᖏᕐᕋᖅᓯᒪᓐᖏᖢᑎᒃ ᑕᒪᒃᑯᐊ 
ᐊᖓᔪᖅᑳᕆᔭᐅᔪᑦ ᐱᖃᑎᒋᔭᐅᔪᑦ ᐃᓚᒋᔭᐅᔪᑦ 
ᐱᖃᑎᐊᓗᒋᔭᐅᓪᓗᑎᒃ ᐃᓱᒫᓗᒋᔭᐅᖃᑦᑕᖅᑐᑦ. 

ᑖᓐᓇ ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᐸᕐᓇᒃᓯᒪᔪᒥᒃ 
ᑕᒪᒃᑯᐊ ᓄᓇᕗᒻᒥ ᐃᓐᓇᐃᑦ 
ᑲᒪᒋᔭᐅᑦᓯᐊᕈᓐᓇᖁᓗᒋᑦ ᐊᒻᒪ 
ᐊᐅᓪᓛᕈᓐᓇᑦᓯᐊᖁᓪᓗᑎᒃ ᒫᓐᓇᒥᐅᖏᑦᑐᖅ 
ᐱᐅᓂᖅᓴᒥᒃ ᐊᑐᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ.  ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ: (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐃᖅᑲᓇᐃᔭᖅᑎᒃᑲᓄᑦ 
ᐅᖃᐅᕼᐃᕆᓚᐅᖅᑕᕗᑦ, ᑕᐃᒪᓐᓇᑦᑕᐅᖅ 
ᐸᕐᓇᒃᓯᒪᔪᒥᒃ ᑕᑯᔪᒪᖃᑦᑕᕋᒪ ᑭᒡᓕᖃᑦᓯᐊᖅᑐᒥᒃ 
ᑐᑭᖃᑦᓯᐊᖅᑐᒥᒃ ᑭᓇᓗ ᑲᒪᓂᐊᕐᒪᖔᑦ ᑖᔅᓱᒥᖓ 
ᐱᓕᕆᐊᖃᕐᓂᐊᖅᑐᑦ. ᑕᒪᓐᓇ ᓴᖅᑭᑎᔅᓯᓂᕐᒥᒃ 
ᑐᒃᓯᕋᕐᒪᑦ ᒫᓐᓇ ᐊᔪᕋᓗᐊᖅᑐᖓ ᑭᓯᐊᓂ 
ᕿᒥᕐᕈᒐᑉᑎᒍ ᑕᒪᓐᓇ ᐊᐅᓪᓛᖅᑎᑦᓯᓂᐅᔪᖅ 
ᐋᓐᓂᐊᕐᕕᓕᐊᖅᑐᓂᑦ ᑕᒪᓐᓇ ᕿᒥᕐᕈᐊᓂᑉᑯᑦᑎᒍ 
ᐋᖅᑭᔅᓯᒪᓂᕆᔮ ᕿᒥᕐᕈᓂᕆᔭᕗᑦ 
ᐃᓂᓪᓚᑦᑎᕆᓂᕆᔮᓗ ᑖᑉᓱᒥᖓ ᒪᓕᓪᓗᒍ 
ᓴᖅᑭᔅᓱᒪᓛᖅᐸᕋ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᕼᐃᑉᓇ 
ᑐᑭᕼᐃᐅᒪᓐᓇᕋᓗᐊᖅᑐᖅ ᐊᒃᕼᐅᕉᑕᐅᔪᖅ ᒥᓂᔅᑕ 
ᕼᐊᓇᔨᖁᑕᐃᓐᓂᕐᓗ ᕼᐊᓇᐅᒐᐅᔪᖅ. ᐆᒥᖓ 
ᐊᐱᕆᖅᑳᕐᓂᐊᖅᑯᖓ. (ᑐᓵᔨᑎᒍᑦ) ᑖᓐᓇ ᒥᓂᔅᑕ 
ᓇᓗᓇᐃᖅᓯᔪᓐᓇᖅᐸ ᐃᓐᓇᕐᓄᑦ 
ᖃᓄᐃᓕᐅᕈᑎᖃᕐᓂᐊᕐᒪᖔ ᐋᓐᓂᐊᖅᑐᓕᕆᓂᐅᑉ 
ᒥᒃᓵᓄᑦ ᓄᓇᕗᒻᒥ? (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᕼᐃᒃᔅ. 
 

ᐊᖓᔪᖅᑳᖅ ᔪᐊᔾ ᕼᐃᒃᔅ: ᖁᔭᓐᓇᒦᒃ, ᐅᖃᖅᑏ. 
ᖁᕕᐊᒋᑦᑎᐊᖅᐸᕋ ᑕᐃᒪᓐᓇ ᑐᒃᓯᕋᖅᑎᒡᓗᒍ 
ᓇᓗᓇᐃᑦᓯᐊᖁᔨᑎᓪᓗᒍ. ᒫᓐᓇ ᕿᒥᕐᕈᒐᑉᑎᒍ 
ᑕᒪᒃᑯᐊ ᖃᐅᔨᓴᕋᑉᑎᒍ ᐊᐅᓪᓛᖅᐸᓪᓕᐊᓂᕐᒧᑦ  
ᐋᓐᓂᐊᕐᕕᓕᐊᕐᓂᕐᒧᑦ. ᐱᓂᐊᓂᑉᐸᑕ ᓴᖅᑭᑎᓛᖅᐸᕋ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑐ ᕋᒻᐴᑦ. 

ᓇᓗᓇᐃᒃᑯᑕᐃᓪᓗ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᑦ.  
 
ᐊᒥᓱᐃᖅᖢᑕ ᐅᖃᐅᓯᖃᖃᑉᑕᖅᓯᒪᒐᑉᑕ ᑕᒪᒃᑯᐊ 
ᐊᖁᒍᑏᑦ, ᐊᖁᒍᓐᓇᐅᑏᑦ ᐊᒻᒪ ᓇᓗᓇᐃᒃᑯᑕᐅᔪᑦ 
ᓄᓇᓕᐅᓂᖅᓴᐅᔪᓄᑦ ᒥᑭᓐᓂᖅᓴᓄᑦ 
ᐊᑐᖅᑕᐅᓪᓚᕆᖃᑦᑕᕐᒪᑕ.  
 
ᒫᑦᓯᐅᑎᓪᓗᒍ 2014 ᑖᒃᑯᐊ 
ᐊᓯᔾᔩᕙᓪᓕᐊᓕᓚᐅᕐᒪᑕ ᐊᖁᒍᓐᓇᐅᑎᓄᑦ 
ᐱᓕᕆᔾᔪᑎᒋᔭᖏᓐᓂᑦ ᑖᒃᑯᐊᓗ ᑮᓇᐅᔭᕐᒥᑦ 
ᒐᕙᒪᒃᑯᑦ ᑐᒃᓯᕋᖅᑎᓪᓗᒋᑦ ᐊᖏᖃᑦᑕᓚᐅᖅᑕᕗᑦ 
ᑐᑭᓯᐅᒪᑉᓗᑕ ᑖᓐᓇ ᐊᖁᒍᓐᓇᐅᑎᓂᑦ 
ᓴᖅᑭᑎᑦᑎᕙᓪᓕᐊᓂᖅ ᐱᐅᓂᖅᓴᐅᓂᐊᓚᐅᕐᒪᑦ 
ᓄᓇᓕᓐᓄᑦ.  
 
ᐅᖃᖅᑏ, ᑐᑭᓯᐅᒪᔭᒃᑯᓪᓕ ᑖᒃᑯᐊ ᒐᕙᒪᒃᑯᑦ ᓄᑖᒥᒃ 
ᐋᖅᑭᔅᓯᒪᔭᒥᓂ ᐊᖁᒍᓐᓇᐅᑎᓕᕆᓂᕐᒧᑦ 
ᐊᐅᓪᓛᓕᖅᑑᒐᓗᐊᖅ ᑭᓯᐊᓂ ᐅᑕᖅᑭᓂᖅ 
ᓇᐃᓪᓕᕚᓪᓕᖅᓯᒪᓐᖏᑦᑐᖅ ᓄᓇᓕᓐᓂ 
ᒥᑭᓐᓂᖅᓴᐅᔪᓂ ᐃᓄᓐᓄᑦ ᑐᒃᓯᕋᖅᑐᓂᑦ.  

ᑖᓐᓇ ᒥᓂᔅᑕ ᐊᐱᕆᔪᒪᔭᕋ, ᓲᖅ ᑖᓐᓇ ᓄᑖᖅ 
ᐊᖁᒍᓐᓇᐅᑎᒧᑦ ᓴᖅᑭᑕᐅᓯᒪᔪᑦ ᓲᖅ 
ᑐᐊᕕᕐᓇᓐᖏᓐᓂᖅᓴᐅᕙ ᐅᑉᓗᒥᒧᑦ 
ᐊᑐᖅᑕᐅᔭᕆᐊᖃᖅᑎᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ. ᐊᐱᖅᑯᑎᒋᔭᐃᑦ ᑖᓐᓇ ᓴᖅᑭᓯᒪᔭᕗᑦ 
ᐊᖁᒍᓐᓇᐅᑎᓕᕆᓂᕐᒧᑦ ᐊᐅᓪᓛᓕᖅᑐᖅ, ᐄ. 
ᑖᔅᓱᒪᑉ ᑐᓐᖓᕕᒋᓂᐊᖅᑖ ᓄᓇᕗᒻᒥ 
ᐊᖁᒍᓐᓇᐅᑎᕐᒧᑦ ᖁᔭᓐᓇᒦᖅᐸᒃᑲ ᑕᒡᕙᓂ 
ᑲᑎᒪᔨᐅᔪᑦ ᑖᓐᓇ ᐋᖅᑭᒋᐊᖅᑕᐅᓚᐅᕐᒪᑦ 
ᐊᖁᒍᓐᓇᐅᑎᓕᕆᓂᕐᒧᑦ ᑲᒪᒋᔾᔪᑎᒋᕙᒃᑕᕗᑦ. 
ᑕᒪᓐᓇ ᐱᐅᓯᕚᓪᓕᕈᑕᐅᓂᐊᖅᑐᖅ.  
 
ᑕᒪᒃᑯᐊ ᓴᖅᑭᑎᑦᓯᓂᕐᒥᒃ ᓄᓇᓕᖕᒥ 
ᓴᖅᑭᑎᑦᓯᔪᓐᓇᕐᓂᕐᒥᒃ, ᒫᓐᓇ 
ᓄᑖᓐᖑᖅᑎᕆᕙᓪᓕᐊᓂᖅ ᐊᖁᒍᓐᓇᐅᑎᓂᒃ 
ᒫᓐᓇᓗ ᖃᕆᑕᐅᔭᖏᑦᑎᒍᑦ ᐊᑐᖃᑦᑕᖅᑕᖏᑦ 
ᒫᓐᓇᒧᑦ ᐋᖅᑭᒃᓱᖅᐸᓪᓕᐊᒐᑉᑎᒍᑦ ᓱᓕ ᐊᒻᒪ 
ᓄᓇᓕᖕᓂ ᑖᒃᑯᐊ ᖃᕆᑕᐅᔭᒃᑯᑦ 
ᐊᐅᓪᓚᖅᑎᓪᓚᑦᑖᕐᓗᒋᑦ ᐱᔭᕆᐊᖃᕐᓂᐊᕐᒪᑕ ᓱᓕ. 
ᑖᓐᓇ ᐊᔪᕐᓇᕈᑎᒋᔭᕗᑦ ᐋᖅᑭᒋᐊᕈᒪᔭᕗᑦ ᑕᒪᒃᑯᐊ 
ᖃᕆᑕᐅᔭᒃᑯᑦ ᐊᖅᑯᑎᖏᑦ ᑲᒪᒋᔭᐅᔾᔪᑎᖏᑦ 
ᐊᖁᒍᓐᓇᐅᑏᑦ ᑕᒪᓐᓇ ᓄᓇᕗᒻᒥ ᖃᕆᑕᐅᔭᒃᑯᑦ 
ᐊᖅᑯᑎᖓ ᑐᐊᓗᐊᕐᒪᑦ, ᐃᓂᑭᓗᐊᖃᑦᑕᕐᒪᑦ. 
ᑕᒪᒃᑯᐊ ᐃᑭᐊᖅᑯᑕᐅᑉ ᐊᖅᑯᑎᖏᓪᓘᓐᓃᑦ 
ᓈᒻᒪᓐᖏᓗᐊᓕᖃᑦᑕᕐᒪᑕ. ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᓐᓇ ᐅᖃᖅᑲᐅᖕᒪᑦ ᒥᓂᔅᑕ ᐱᔾᔪᑕᐅᔪᖅ ᐃᓚᖓᑦ 
ᐊᑯᓂᐅᓗᐊᕈᑎᒋᔭᖓᑦ ᐊᖁᒍᓐᓇᐅᑎᓂᒃ 
ᓴᖅᑭᑎᑦᓯᓐᓇᓱᒃᑎᓪᓗᑎᑦ ᓇᓗᓇᐃᒃᑯᑕᑎᓪᓗ 
ᓴᓂᑭᓗᐊᕐᒧᑦ ᑖᓐᓇ ᖃᕆᑕᐅᔭᐅᑉ ᐊᖅᑯᑎᖓ 
ᑐᐊᓗᐊᕐᒪᑦ ᐊᖅᑯᑎᑭᓗᐊᕐᒪᑦ ᑕᒪᒃᑯᐊ 
ᐊᐅᓪᓚᖅᑎᑕᐅᓪᓚᕆᓪᓗᑎᑦ ᐃᖃᓗᖕᓄᑦ 
ᐱᔭᕆᐊᖃᓕᕐᒪᑕ ᓈᒻᒪᓐᖏᑦᑐᖃᑐᐊᖅᐸᑦ 
ᑖᒃᑯᓇᓐᖓᑦ ᐅᑎᖅᑎᑕᐅᓕᕐᒥᓗᓂ ᐊᒻᒪ 
ᓄᓇᓕᑉᑎᒻᓄᑦ ᐱᒋᐊᖅᐸᓪᓕᐊᓕᕆᑉᓗᓂ ᓄᑖᒥᒃ 
ᐱᒋᐊᖅᑐᑐᑦ. 
 
ᑕᒪᓐᓇ ᐃᑭᐊᖅᑯᑕᓕᕆᓂᕐᒧᑦ 
ᐃᓱᒪᒋᔭᐅᕙᓪᓕᐊᓕᕐᒪᑦ ᓄᓇᕗᑦ ᐊᕙᑎᓕᕆᔨᒃᑯᑦ 
ᖃᐅᔨᓴᖅᑐᓕᕆᔨᒃᑯᖏᓐᓄᑦ ᑖᒃᑯᐊ ᐊᓕᒎᔭᑎᒍᑦ 
ᓴᓂᑭᓗᐊᕐᒧᑦ ᐊᖅᑯᑎᒃᓴᒥᒃ ᐃᓱᒪᓯᒪᖕᒪᑕ. ᑖᒃᑯᐊ 
ᐊᖅᑯᑎᓕᐅᖅᑕᐅᔪᑦ ᖃᕆᑕᐅᔭᓕᕆᓂᕐᒧᑦ 
ᐱᕚᓪᓕᕈᑕᐅᔪᓐᓇᕐᒪᖔᑕ ᓄᓇᓕᑉᑎᒻᓄᑦ 
ᐱᕚᓪᓕᕈᑕᐅᓂᐊᕐᒪᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᓂᕆᐅᖕᓂᖃᖅᑐᖓᐃᓛᒃ ᐊᖅᑯᑎᑦᓯᐊᕙᐅᔪᒥᒃ 
ᐱᑕᖃᓕᖅᐸᑦ ᐱᓕᕆᐊᕆᔭᕗᑦᑕᐅᖅ ᑕᒪᓐᓇ ᖃᓄᖅ 
ᐊᖅᑯᑎᒃᓴᐃᑦ ᖃᕆᑕᐅᔭᐃᑦ ᐊᖅᑯᑎᖏᑦ 
ᐱᐅᓂᖅᓴᐅᔪᓐᓇᕐᒪᖔᑕ. ᐃᖅᑲᓇᐃᔭᖅᑎᕗᑦ 
ᐱᓕᕆᖃᑎᖃᕐᒪᑕ ᓄᓇᓕᖕᓂ 
ᑕᐃᒪᓐᓇᐃᓕᐅᖅᑐᒃᑰᖅᑐᓂᒃ ᐅᑕᖅᑭᔪᓐᓇᕐᓂᒃ 
ᓇᐃᓪᓕᑎᓐᓇᓱᒃᑲᓗᐊᖅᑕᕗᑦ. ᑕᒪᒃᑯᐊ 
ᐊᑐᖅᓯᒪᔭᕗᑦ ᒫᓐᓇᒧᑦ. ᐊᑯᓂᐅᖃᑦᑕᖅᓯᒪᖕᒪᑕ 
ᑕᒪᓐᓇᑦᑕᐅᖅ ᖃᖓᑐᐃᓐᓇᖅ ᖃᕆᑕᐅᔭᐅᑉ 
ᐊᖅᑯᑎᖓ 

ᐱᐅᓯᕙᓪᓕᐊᕌᖓᑦ ᐊᓯᐊᒍᓪᓘᓐᓃᑦ 
ᐊᖏᓪᓕᕚᓪᓕᖅᐸᑦ ᐊᖅᑯᑎᒃᓴᖓ 
ᐱᐅᓯᕚᓪᓕᕈᑕᐅᓪᓚᕆᖕᓂᐊᖅᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᕋᒻᐴᑦ. 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᒐᓕᐅᖅᑎᐅᑉᓗᖓ ᓄᓇᓕᒋᔭᒃᑲ ᑭᒡᒐᖅᑐᖅᑕᒃᑲ 
ᓴᓂᑭᓗᐊᕐᒥ ᑐᑭᓯᐅᒪᑎᑕᐅᓗᑎᒃ ᐃᓱᒫᓘᑎᒋᔭᖏᑦ 
ᖃᕆᑕᐅᔭᐅᑉ ᐊᖅᑯᑎᒃᓵ ᓱᓕ ᓂᕆᐅᓐᓇᖅᑐᖅ 
ᓴᖅᑭᔾᔮᓐᖏᒻᒪᑦ. ᓱᓇ ᓴᖅᑭᑕᐅᓯᒪᕙ ᑖᒃᑯᐊ 
ᒫᓐᓇᓵᖅ ᐊᑯᓂᐅᓐᖏᓐᓂᖅᓴᒧᑦ 
ᐱᓕᕆᐊᕆᔭᐅᔪᓐᓇᖁᓪᓗᒋᑦ ᑕᒪᒃᑯᐊ 
ᐊᖁᒍᓐᓇᐅᑏᑦ ᓇᓗᓇᐃᒃᑯᑏᓪᓗ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᒡᕙᓂ ᐊᕐᕌᒎᔪᒥ 
ᐊᔪᕐᓇᖅᑐᖅ. ᑖᒃᑯᐊ ᐊᖁᒍᓐᓇᐅᑏᑦ 
ᓴᖅᑭᑦᑕᐅᔾᔪᑎᖏᓐᓂᑦ ᖃᕆᑕᐅᔭᒃᑯᑦ 
ᐋᖅᑭᒋᐊᖅᐸᓪᓕᐊᓂᖅ ᐊᒻᒪ ᐳᑭᖅᑕᓕᒃᑯᑦ 
ᐃᑲᔪᖃᑦᑕᕈᓐᓃᖅᑎᓪᓗᒋᑦ ᐊᖁᒍᓐᓇᐅᑏᑦ 
ᐱᔾᔪᑎᒋᓗᒋᑦ ᑖᒃᑯᐊ ᐱᓕᕆᔨᕗᑦ ᐊᒃᓱᕈᖅᑐᑦ 
ᓈᒻᒪᒃᑐᒥᒃ ᐱᓕᕆᓇᓱᒃᑐᑦ ᑭᖑᕙᖅᓯᒪᔪᑦ. 
 
ᑕᒪᓐᓇ ᐃᓚᖓᑦ ᑕᒡᕙᓐᖓᑦ ᓴᖅᑭᓯᒪᔪᖅ ᐱᐅᔪᖅ 
ᐱᓕᕆᔨᕗᑦ ᐃᖅᑲᓇᐃᔭᖅᑎᕗᑦ ᓄᓇᓕᖕᓄᑦ 
ᑐᕌᖃᑦᑕᖅᓯᒪᖕᒪᑕ ᐋᖅᑭᒃᓱᐃᔭᖅᑐᖅᖢᑎᒃ 
ᑖᒃᑯᓂᖓ ᑭᖑᕙᕈᑕᐅᓯᒪᔪᓂᒃ ᐊᒻᒪ 
ᐃᓕᓐᓂᐊᖅᑎᑦᓯᔨᐅᓂᐊᖅᑐᓂᒃ ᐊᖁᒍᓐᓇᐅᑎᓂᒃ 
ᖃᐅᔨᓴᖅᑎᐅᔪᓂᒃ. ᑕᐃᒪᓐᓇ ᑭᖑᕙᕈᑎᒋᓯᒪᔭᕗᑦ 
ᐊᓐᖑᑎᔪᒪᒐᓗᐊᖅᑕᕗᑦ ᑕᒪᒃᑯᐊ ᓄᑖᑦ 
ᓴᖅᑭᐸᓪᓕᐊᔪᑦ ᑲᒪᒋᖔᕈᒪᓗᒋᑦ ᐊᒻᒪ 
ᐃᖅᑲᓇᐃᔭᖅᑎᕗᑦ ᐃᓕᓐᓂᐊᖅᑎᒃᑲᓐᓂᕈᒪᑉᓗᑎᒃ 
ᐊᒻᒪ ᐊᔾᔨᓕᐅᕈᖕᒥᒃ ᐱᐅᓂᖅᓴᒥᒃ ᖃᕆᑕᐅᔭᒃᑯᑦ 
ᐋᖅᑭᒃᓯᒪᔪᒧᑦ ᐱᐅᓂᖅᓴᒥᒃ, ᑖᒃᑯᐊᓗ 

ᐊᔾᔨᓕᐅᕆᖃᑦᑕᖅᑐᐃᑦ ᐱᓕᕆᖃᑎᒋᔪᒪᑉᓗᑎᒍᑦ 
ᐊᔾᔨᓕᐅᕆᑦᓯᐊᒃᑲᓐᓂᕈᓐᓇᖁᓪᓗᒋᑦ. 
 
ᐊᒻᒪ ᐅᕙᒍᑦ ᐱᓕᕆᔪᒍᑦ ᑐᕌᕈᑕᐅᔪᓐᓇᖅᑐᒥᒃ 1-
800 ᐊᑭᖃᓐᖏᑦᑐᒥᒃ ᐅᖄᓚᕝᕕᐅᔪᓐᓇᖅᑐᒥᒃ 
ᑐᒃᓯᕋᖅᓯᒪᔪᐃᑦ ᑕᒪᒃᑯᐊ ᐋᖅᑭᒃᐸᓪᓕᐊᔫᒐᓗᐃᑦ 
ᐱᕙᓪᓕᐊᔭᕗᑦ. ᐃᖅᑲᓇᐃᔭᖅᑎᖃᖅᑐᒍᑦ 
ᓇᒧᑐᐃᓐᓇᖅ ᐊᐅᓪᓛᖅᖢᑎᒃ ᑖᒃᑯᐊ ᓄᓇᓕᖕᓂ 
ᐱᓕᕆᖃᑎᖃᕐᒪᑕ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-
ᑎᑭᕋᕐᔪᐊᕐᒧᓪᓗ, ᒥᔅᑐ ᒪᐃᓐ. 

(ᒪᐃᓐ) 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐋᓐᓂᐊᖅᑕᐃᓕᑎᑦᓯᔨᒃᑯ 
ᒥᓂᔅᑕᖓ ᐊᐱᖅᑯᕈᐊᖅᖢᒍ ᓂᑯᕕᑦᑐᖓ 
ᐅᖃᖅᑎᑦᓯᔩ. ᒪ’ᓈᖅᖢᒍ ᕼᐃᕗᓪᓕᖅᐹᒥᒃ ᒥᓂᔅᑕ 
ᐊᐱᖅᑯᑎᒋᓚᐅᒐᒻᓄᑦ ᑎᑎᖅᑲᒃᑯᑦ ᑭᐅᑦᓯᐊᓚᐅᕐᒪᑕ. 
ᐋᓐᓂᐊᕐᕖᑦ ᐅᑦᑯᐊᖅᕼᐃᒪᒃᑕᕐᓂᖏᑦᑕ ᒥᒃᕼᐋᓄᑦ 
ᐊᐱᖅᕼᐅᓚᐅᕋᒪ ᑎᑎᖅᑲᒃᑯᑦ. ᑕᕝᕙᓂ 
ᑭᐅᕼᐃᒪᔭᖓᓂᒃ ᐅᖃᖅᕼᐃᒪ’ᒪᑦ 
ᐱᓕᕆᔨᖃᑦᓯᐊᓐᖏᓐᓂᖅ. ᐃᒻᒪᖄ 
ᓇᔭᓐᖑᐊᖃᑦᓯᐊᓐᖏᓐᓂᖅ 
ᐅᑦᑯᐊᖅᕼᐃᒪᔾᔪᑕᐅᓗᕿᑦᑕᕋᒥᒎᖅ. 
ᐱᓕᕆᑦᓯᐊᓐᖏᔾᔪᑕᐅᕙᒃᖢᓂᓪᓗ. 
 
ᑐᑭᕼᐃᒃᑲᓐᓂᕈᐊᖅᖢᖓ ᑕᒪᑐᒪᑉ ᒥᒃᕼᐋᓄᑦ, 
ᐅᖃᖅᑎᑦᓯᔩ, ᒥᓂᔅᑕ ᐊᐱᖅᕼᐅᕈᐊᓕᖅᐸᕋ, 
ᕼᐅᓇᓪᓗᐊᕕᖕᓂᒃ ᑐᓗᖅᑕᕈᑎᖃᖅᐱᑕ? ᐅᑯᐊ 
ᓇᔭᓐᖑᐃᑦ ᐊᒥᕼᐅᓐᖑᒃᑲᓐᓂᖁᓐᓇᕋᓗᐊᕐᒪᑕ 
ᐱᓕᕆᖃᑦᑖᕐᓂᖅᕼᐊᐅᖁᓐᓇᕋᓗᐊᕐᒪᑕᓗ, ᕼᐅᓇᑦ 
ᑐᓗᖅᑕᕈᑕᐅᕙᑦ ᒫᓐᓇᐅᔪᖅ ᓄᓇᕗᑦ ᐃᓗᐊᓂ? 
ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᖁᔭᓐᓇᒦᒃ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᒪᒃᑯᐊ ᐃᖅᑲᓇᐃᔭᖅᑎᐅᔪᑦ 
ᐃᖢᐊᖅᓴᐃᔩᑦ ᓇᔭᓐᖑᐊᑦ 

ᓄᓇᕗᒻᒥ ᑕᒫᓂ ᑲᓇᑕᒥ ᐊᒻᒪ ᓯᓚᕐᔪᐊᕐᒥ 
ᐊᒥᒐᖅᓴᖅᑐᒍᑦ ᐋᓐᓂᐊᖅᑐᓕᕆᔨᐅᔪᓂᒃ. 
 
ᑕᐃᒪᓐᓇᐃᑎᓪᓗᒍ ᓄᓇᓕᖕᓃᑎᓪᓗᒍ ᓄᓇᓖᑦ 
ᐊᒃᓱᕈᕐᓇᖅᑎᒋᖕᒪᖔᑦ ᑕᒫᓂᓗ ᐅᑭᐅᖅᑕᖅᑐᒥ 
ᓄᓇᑉᑎᒻᓂ ᓴᓇᖁᔨᓪᓚᕆᖃᑦᑕᕋᑉᑕ. ᑕᒫᓂ 
ᐅᑭᐅᖅᑕᖅᑐᒥ ᓴᓇᔪᒪᓂᐊᖅᑐᒥ ᐊᑯᓂ, ᑕᒪᓐᓇ 
ᑐᓗᖅᑕᕈᑎᒋᕙᒃᑕᕗᑦ ᕿᓂᖅᖢᑕ ᑕᒪᒃᑯᐊ 
ᓈᒻᒪᑦᑐᐃᑦ ᐱᒐᓗᐊᖅᐱᑎᒎᑦ? ᓄᓇᕗᒻᒧᓐᖓᐅᔪᐃᑦ 
ᓂᕈᐊᖅᑕᕗᑦ ᐃᖅᑲᓇᐃᔭᕐᓂᐊᖅᑐᐃᑦ ᑕᒫᓂ. ᑕᒫᓂ 
ᐊᖏᕐᕋᖃᕐᓗᑎᒃ ᐅᑭᐅᖅᑕᖅᑐᒥᐅᑕᐅᓗᑎᒃ 
ᑕᐃᒪᓐᓇ ᓄᓇᓖᑦ ᑐᓐᖓᓇᕐᓂᖅᓴᐅᑉᐸᑕ 
ᐱᐅᓂᖅᓴᐅᑉᐸᑕ ᑖᒃᑯᐊ ᐃᖅᑲᓇᐃᔭᖅᑎᕗᑦ 
ᓄᓇᓕᖕᓃᒍᓐᓇᕈᒪᓂᐊᕐᒪᑕ ᓄᓇᕗᒻᒥᓗ.  
 
ᕿᓂᖅᑕᑉᑎᒻᓂ ᐱᐅᔫᒐᓗᐊᖅ. 2017 101 
ᐋᓐᓂᓯᐅᖅᑎᓂᑦ ᓂᕈᐊᖅᖠᓚᐅᖅᓯᒪᔪᒍᑦ ᐊᕐᕌᓂ. 
54-ᓂᒃ ᓂᕈᐊᖅᖠᓚᐅᕐᒥᔪᒍᑦ 
ᐅᑭᐊᒃᓵᕆᓚᐅᖅᑕᑉᑎᒻᓄᑦ 2018. ᑕᒪᒃᑯᐊ 
ᐱᐅᕈᔪᒃᑐᐃᑦ ᕿᓂᖅᑕᕗᑦ. ᑭᓯᐊᓂ 
ᐃᖅᑲᓇᐃᔭᖅᑎᑖᕆᔭᕗᑦ ᑕᒫᓃᒃᑲᓐᓂᖁᓪᓗᒋᑦ 
ᐃᓛᓐᓂ ᐃᖅᑲᓇᐃᔭᕈᓐᓃᖃᑦᑕᕐᒪᑕ 
ᐆᑦᑐᓚᐅᖅᑳᖅᖢᑎᒃ ᐊᒃᓱᕈᕐᓇᕈᑕᐅᓕᖅᖢᓂ ᑖᒃᑯᐊ 
ᐱᓕᕆᓗᐊᓕᖅᖢᑎᑦ ᑕᐃᒪᓐᓇ ᐅᓐᓄᐊᒃᑯᓪᓗ 
ᓂᕆᐅᒋᔭᐅᔪᕐᓗ ᐋᓐᓂᐊᖅᑐᓕᕆᓂᕐᒧᑦ 
ᓈᒻᒪᒍᓐᓃᖅᖢᓂ ᑕᐃᒪᓐᓇ ᐊᒥᒐᖅᓴᓕᖅᖢᓂ 
ᐊᒃᓱᕈᕐᓇᖅᑎᓪᓗᒍ. ᐃᓅᓯᓕᕆᓂᐅᒻᒪᑦ 
ᐅᓐᓄᐊᒃᑯᓪᓘᓐᓃᑦ ᐅᑎᖅᑖᓕᖅᐸᑕᓘᓐᓃᑦ 
ᐊᒥᓱᐃᖅᑕᕐᓗᑎᑦ ᑕᒪᒃᑯᐊ ᐊᒥᒐᖅᓴᖅᑎᓪᓗᒋᑦ 
ᐃᖅᑲᓇᐃᔭᖅᑎᓂᑦ ᐊᔪᕐᓇᕈᑕᐅᓕᖃᑦᑕᕐᒪᑦ. ᑕᒪᓐᓇ 
ᑕᑯᒋᐊᖅᓯᒪᔭᕗᑦ.  
 
ᑕᒪᒃᑯᐊ ᐃᖅᑲᓇᐃᔭᖅᑎᒋᔭᕗᑦ 
ᑐᑭᓯᐅᒪᑎᑦᓯᐊᖅᑕᕗᑦ ᐃᓕᓐᓂᐊᖅᑎᑕᕗᑦ 

ᐃᓛᓐᓂ ᐅᖃᓪᓚᒋᐊᖅᑐᖃᑦᑕᖅᑐᖓᓘᓐᓃᑦ 
ᑐᑭᓯᐅᒪᑦᓯᐊᕈᓐᓇᖁᓪᓗᒋᑦ ᖁᓕᓗ ᐊᑕᐅᓯᕐᓗ 
ᓄᑖᖅ ᓇᔭᓐᖑᐊᖅ ᐅᖃᕐᕕᒋᔭᖅᑐᓚᐅᖅᓯᒪᖕᒥᔭᒃᑲ. 
ᑖᒃᑯᐊ ᐅᑭᐅᖅᑕᖅᑐᒥ ᐱᓕᕆᔪᒪᓂᖓᑦ ᑕᐃᒪᓐᓇ 
ᓇᔭᓐᖑᐊᑦ ᐅᑭᐅᖅᑕᖅᑐᒥ ᐱᓕᕆᔪᒪᔪᐃᑦ. ᑕᒪᓐᓇ  
ᓄᑖᖑᔪᖅ ᑕᐃᒃᑯᓄᖓ. ᑕᐃᒪᓐᓇᑦᑕᐅᖅ ᐅᕙᒍᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᐅᔪᒍᑦ ᐃᖅᑲᓇᐃᔭᕐᓃᑦ 
ᕿᒥᕐᕈᔭᕆᐊᖃᖅᑕᕗᑦ ᐃᑲᕐᕋᖏᑦ 
ᑕᐅᑐᒋᐊᖃᖅᑕᕗᑦ ᑕᒪᒃᑯᐊ ᐱᐅᓂᖅᓴᒥᒃ 
ᓂᕆᐅᒃᑲᓗᐊᖅᑐᒍᑦ ᑕᐅᑐᒃᑲᓗᐊᖅᑐᒍᑦ ᑭᓯᐊᓂ 
ᒫᓐᓇ ᐊᒥᒐᖅᓴᖅᑐᐃᑦ. 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐅᕙᒍᑦᑕᐅᖅ 
ᐊᔪᕐᓇᖅᑐᐊᓗᖕᒥᒃ ᑲᒪᒋᔭᐅᓂᖃᕋᑉᑕ.  
 
ᑕᒫᓂ ᓄᓇᕗᒻᒥ ᐃᖢᐊᖅᓴᐃᔨᐅᓐᖏᒻᒪᑕ, 
ᓇᔭᓐᖑᐊᖑᖕᒪᑕ ᑕᐃᒪᓐᓇ ᓄᓇᓕᖕᓂ 
ᐱᓕᕆᖃᑦᑕᖅᑐᐃᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ 
ᑲᒪᑦᓯᐊᖅᑐᐃᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑐ 
ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᒪ’ᓇ ᒥᓂᔅᑕ. (ᑐᓵᔨᑎᒍᑦ) 
ᑖᓐᓇᐃᓛᒃ ᐊᐱᕆᒃᑲᓐᓂᕆᐊᑲᐃᓐᓇᕐᓗᖓ. ᑕᐃᒪᓕ 
ᑕᒪᓐᓇ ᐊᑲᐅᓐᖏᓕᐅᕈᑎᐅᑉᐸᑦ 
ᓄᖅᑲᖅᑕᐃᓕᑎᑦᑎᓃᖅ ᐋᓐᓂᐊᓯᐅᖅᑎᓂᑦ, ᑕᐃᒪᓕ 
ᖃᓄᐃᓕᕙᓪᓕᐊᓯᒪᕙᑦ 
ᓄᖅᑲᖃᑦᑕᓐᖏᓐᓂᖅᓴᐅᓯᒪᕙᑦ ᐅᕝᕙᓘᓐᓃᑦ 
ᓄᖅᑲᖃᑦᑕᓂᖅᓴᐅᓕᖅᐸᓪᓕᐊᓯᒪᕙ? 
ᐊᒥᓱᕈᖅᐸᓪᓕᐊᕚᑦ? ᖃᑦᑏᓐᓇᕈᖅᐸᓪᓕᐊᕚ? 
ᓄᓇᕗᒻᒥ ᐋᓐᓂᐊᓯᐅᖅᑏᑦ ᐱᔨᑦᑎᕋᕐᓂᖏᑦ 
ᒥᑭᓪᓕᕙᓪᓕᐊᕚ? ᐅᕝᕙᓘᓐᓃᒃ ᐊᒥᓱᕈᖅᐸᓪᓕᐊᕚ? 
ᐊᑯᓂ ᐃᖅᑲᓇᐃᔭᓕᖅᐸᓪᓕᐊᑐᐃᓐᓇᖅᑲᑦ 
ᐋᓐᓂᐊᓯᐅᖅᑏᑦ? (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. 

ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᓈᓴᐅᑎᓂᒃ ᒫᓐᓇ ᓵᓐᓂᒃ 
ᐱᓯᒪᓐᖏᒻᒥᒐᒪ ᑭᐅᓪᓚᕆᔾᔪᑎᒃᓴᓂᑦ ᑭᓯᐊᓂᓕ 
ᐊᓂᒍᖅᓯᒪᔪᐃᑦ ᐃᓱᒪᒋᓪᓗᒋ ᐃᖅᑲᓇᐃᔭᖅᑎᒃᑲ 
ᐅᖃᖃᑦᑕᖅᓯᒪᔪᑦ ᓄᖅᑲᖅᑕᐃᓕᒪᑎᑦᑎᒐᓱᓐᓂᖅ 
ᐋᓐᓂᐊᓯᐅᖅᑎᓂᑦ ᐱᓪᓗᒍ 
ᐱᑦᑎᐊᓂᖅᓴᐅᖃᑦᑕᓕᖅᑐᐃᑦ 
ᓄᖅᑲᕐᓇᓵᕐᓂᖅᓴᐅᖃᑦᑕᓕᖅᑐᐃᑦ ᐃᓚᖏᑦ ᐊᒻᒪ 
ᐋᓐᓂᓯᐅᖅᑎᑖᖅᐸᓪᓕᐊᖃᑦᑕᑎᓪᓗᑕ, 
ᐊᒥᓲᓂᖅᓴᐃᓪᓗ ᐊᑯᓂᐅᓂᖅᓴᖅ 
ᐃᖅᑲᓇᐃᔭᖃᑦᑕᓕᖅᑐᑦ. 
 
ᑕᒪᓐᓇ ᐊᒥᓱᕈᖅᐸᓕᐊᒻᒪᖔᑕᓗ 
ᖃᑦᑏᓐᓇᕈᖅᐸᓪᓕᐊᒪᖔᑕᓗ ᒫᓐᓇ ᐅᓪᓗᒥ ᐅᕙᖓ 
ᓵᖓᓃᑦᑐᖃᓐᖏᒻᒪᑦ. ᑕᐃᒃᑯᐊ ᑕᐃᒪ 
ᐃᖅᑲᓇᐃᔭᖅᑎᒃᑲ ᓈᓚᒻᒪᑕ ᑕᒪᑐᒥᖓ ᐅᕙᓐᓄᑦ 
ᓇᓗᓇᐃᖅᑐᐃᒐᔭᖅᑐᔅᓴᐅᕗᖅ ᖃᑦᑎᓂᑦ 
ᓈᓴᐅᑎᓂᒃ. ᑕᕝᕗᖓᓗ ᐅᖃᐅᓯᖃᕈᓐᓇᕋᔭᖅᑐᖓ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑐ 
ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᒥᓂᔅᑕ 
ᖁᔭᓐᓇᒦᒃ. ᐅᕙᖓᓕ ᓇᒻᒥᓂᖅ ᐃᑲᔪᖅᓰᔪᖓ 
ᖃᓄᑐᐃᓐᓇᑦᑎᐊᖅ ᓱᒍᓐᓇᖅᑕᑦᑎᓐᓂ 
ᐋᓐᓂᐊᓯᐅᖅᑎᕗᑦ ᓄᖅᑲᖅᑕᐃᓕᒪᑎᒐᓱᓐᓂᐊᕐᓗᒋᑦ 
ᓄᓇᕗᒻᒥ. ᒪᓕᒐᓕᐅᕐᕕᒃ 
ᐅᖃᐅᑎᒋᐊᖃᓐᖏᒻᒪᕆᑉᐸᓪᓚᐃᔭᕋ ᖃᓄᑎᒋ 
ᐱᒻᒪᕆᐅᒻᒪᖔᑕ ᐋᓐᓂᐊᓯᐅᖅᑏᑦ ᓘᒃᑖᓪᓗ 
ᓄᓇᑦᑎᓐᓂ. ᐱᒻᒪᕆᐅᓂᖅᐹᖑᖃᑕᐅᒻᒪᑕ 
ᐃᖅᑲᓇᐃᔭᖅᑎᓂᑦ.  
 
ᑕᐃᒪᓕ ᑭᐅᔾᔪᑎᒋᖅᑲᐅᔭᖓᓂᒃ ᑎᑎᖅᑲᒃᑯᑦ 
ᐊᐱᖅᑯᑎᒥᒃ ᓯᕗᓪᓕᖅᐹᖓᓂ ᒪᑉᐱᒐᖓᓂᒃ 
ᐅᖃᖅᓯᒪᒻᒪᑦ ᑎᓰᕝᕙ 2018-ᒥᒎᖅ ᒪᑐᖃᑦᑕᖅᓯᒪᓃᑦ 
ᐊᔾᔨᒌᓕᕐᔫᒥᔭᐅᓯᒪᔪᐃᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ. ᒥᓂᔅᑕ 
ᓇᓗᓇᐃᖅᑐᐃᑦᑎᐊᕈᓐᓇᖅᑳ ᖃᓄᖅ ᐱᐅᔪᓂᒃ 
ᓴᖅᑭᖅᑐᖃᕐᓂᐊᕐᒪᖔᑦ ᑖᒃᑯᓇᓐᖓᑦ ᐊᔾᔨᒌᒥᒃ 
ᐅᓂᒃᑳᕆᐊᖃᓕᖅᑎᑕᐅᓯᒪᑎᓪᓗᒋᑦ ᐅᓂᒃᑳᕈᓯᖅ? 

ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᖁᔭᓕᓪᓚᕆᑦᑕᕋ ᑕᐃᒫᒃ 
ᒪᓕᒐᓕᐅᖅᑎ ᐊᐱᕆᒻᒪᑦ. ᑕᐃᒃᑯᐊ 
ᓄᐊᑉᐸᓪᓕᐊᔭᕗᑦ ᐊᔾᔨᒌᓂᒃ 
ᓄᐊᑦᑎᓂᖃᖃᑦᑕᓕᖅᑎᓪᓗᒋᑦ 
ᖃᐅᔨᔭᐅᕙᓪᓕᐊᔪᓂᑦ ᐃᑲᔪᕐᓂᖃᕐᖓᑦ ᐅᕙᑦᑎᓐᓂᒃ. 
ᐋᓐᓂᐊᕖᑦ ᓇᒥ ᐱᔭᔅᓴᓕᕕᔾᔪᐊᕌᓘᓕᖅᐸᒻᒪᖔᑕ 
ᖃᖓᒃᑯᓪᓗ ᐃᓛᓐᓂᑯᓪᓗ ᐃᑲᕐᕋᖏᑦ 
ᒪᑐᐃᖓᒋᐊᖃᕐᓂᖏᑦ 
ᕿᒥᕐᕈᑲᐃᓐᓇᕆᐊᖃᓲᕆᒐᑦᑎᒍᑦ. ᑕᐃᒫᓪᓗ 
ᖃᐅᔨᔾᔪᑎᒋᓂᖅᓴᕆᓲᕗᑦ ᐃᓛᒃᑯᑦ ᐋᓐᓂᐊᕖᑦ 
ᖃᓄᖅ ᐊᐅᓚᕙᒻᒪᖔᑕ. ᑕᐃᒫᓪᓗ ᖃᓄᖅ 
ᐋᓐᓂᐊᕕᓕᐊᖅᑐᐃᑦ ᑲᒪᒋᔭᐅᖃᑦᑕᓂᐊᕐᒪᖔᑕ 
ᐊᑐᐊᒐᓕᐅᖅᑎᓪᓗᑕ ᐃᑲᔪᕐᓂᖃᖃᑦᑕᖅᑐᖅ. 
 
ᒪᑐᑲᐃᓐᓇᖃᑦᑕᖅ ᕿᓚᒻᒥᐅᓂᖅᓴᖅ 
ᒪᑐᓯᒪᑲᐃᓐᓇᖃᑦᑕᕐᓃᑦ ᐅᕝᕙᓘᓐᓃᑦ ᐅᓪᓗᓕᒫᖅ 
ᒪᑐᓯᒪᑲᐃᓐᓇᖃᑦᑕᕐᓃᑦ ᑭᓱᒥᒃ ᐱᔾᔪᑎᖃᕐᒪᖔᑕ 
ᑕᒪᒃᑯᐊ ᖃᐅᔨᖃᑦᑕᕐᓗᑎᒍᑦ 
ᐃᓕᑉᐹᓪᓕᕈᑎᒋᓂᐊᕋᑦᑎᒍᑦ ᐃᖅᑲᓇᐃᔭᖅᑎᕗᑦ 
ᐃᑲᔪᖅᓰᑦᑎᐊᕈᓐᓇᕋᓗᐊᕐᒪᖔᑦᑎᒍᓗ. 
ᐃᑲᔪᖅᑕᐅᒋᐊᖃᓕᕋᐃᑉᐸᑕ ᓄᓇᓕᓐᓂ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ-
ᐃᒡᓗᓕᒑᕐᔪᖕᒧᓪᓗ, ᒥᔅ ᑕᐅᑐᓐᖏ. 
 
ᐊᐱᖅᑯᑦ 289 - 5(2): ᑐᑦᑐᓕᕆᓂᖅ 

(ᑕᐅᑐᓐᖏ) 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐃᒡᓗᓕᒑᕐᔪᖕᒥᐅᑕᐃᑦ ᐊᒻᒪ ᑲᖏᖅᓯᓂᐅᑉ 
ᐅᐊᖕᓇᖓᓄᑦ ᐅᑉᓗᒃᑰᖅᐸᒃᑲ. ᐃᕐᖑᑕᑯᓗᒐᓗ 
ᔭᔅᑎᓐ ᐃᓴᑭᐊᖅ-ᑕᐅᑐᓐᖏ 

ᓇᓪᓕᐅᓐᓂᖅᓯᐅᑦᑎᐊᕆᑦ ᑐᓵᒍᕕᑦ. 
 
ᐅᓇᓕ ᐊᐱᖅᑯᑎᒋᔪᒪᔭᕋ ᐊᕙᑎᓕᕆᓂᕐᒧᑦ 
ᒥᓂᔅᑕᒋᔭᐅᔪᒧᑦ.  
 
ᑕᐃᒪ ᑏᓰᕝᕙ 10-ᖑᑎᓪᓗᒍ 2018, ᒥᓂᔅᑕᒋᔭᖅᐳᑦ 
ᓴᖅᑭᑎᑦᑎᓚᐅᕐᒪᑦ ᑎᑎᖅᑲᕐᒥᑦ, ᑭᐅᓪᓗᓂ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᖃᓄᖅ ᐊᓯᔾᔨᖅᑕᐅᓂᐊᕐᒪᖔᑦ 
ᑕᐃᓐᓇ ᑲᓇᑕᓕᒫᒧᑦ ᐊᑎᖃᖅᑐᖅ ᐅᑭᐅᖅᑕᖅᑐᒥ 
ᓂᕿᑦᑎᐊᕙᓕᕆᓃᑦ. 
 
(ᑐᓵᔨᑎᒍᑦ) ᑕᐃᑲᓂ ᐅᖃᖅᑎᓪᓗᒍ ᒥᓂᔅᑕ 
ᓇᓗᓇᐃᖅᓯᓚᐅᖅᑐᖅ ᑕᐃᒫᕐᓗᒍ: “ᑖᒃᑯᐊ 
ᐊᖑᓇᓱᑦᑎᓂᑦ ᐃᑲᔪᖅᑎᐅᒍᑕᐅᖃᑦᑕᖅᑐᐃᑦ 
ᑮᓇᐅᔭᑦ ᐃᓱᒪᖃᕆᐊᖁᓇᖅᑑᒐᓗᐊᑦ ᑕᐃᒫᒃ 
ᑲᒪᒋᔭᐅᑦᑎᐊᕆᐊᖃᓪᓚᕆᒻᒪᑕ ᓄᖑᓐᓂᐊᖏᓪᓗᑎᒃ 
ᐊᖑᓇᓱᑦᑕᐅᖃᑦᑕᖅᑐᐃᑦ ᓯᕗᓂᑐᖄᓗᑦᑎᓐᓄᑦ.” 
 
ᒥᓂᔅᑕ ᒫᓐᓇ ᓇᓗᓇᐃᖅᑐᐃᑦᑎᐊᕈᓐᓇᖅᑳ 
ᑕᖅᑲᒃᑯᓄᖓ ᓈᓚᑦᑐᓄᑦ? ᖃᓄᖅ ᑖᓐᓇ 
ᑐᑭᖃᓪᓚᑦᑖᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ, ᒥᓂᔅᑐ 
ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ. ᓇᓗᓇᐃᖅᑐᐃᒋᐊᕈᓐᓇᖅᑐᖓ ᖃᓄᖅ 
ᑐᑭᖃᕐᒪᖔᑦ ᑖᓐᓇ ᐅᖃᐅᓯᒥᓂᖅ. ᑖᒃᑯᐊ 
ᐅᑭᐅᖅᑕᖅᑐᒥ ᓂᕿᑦᑎᐊᕙᓕᕆᓃᑦ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᐋᖅᑭᑦᑕᐅᓯᒪᔪᐃᑦ. ᑕᒪᒃᑯᐊᖅᑕᐅᖅ 
ᐊᖑᓇᓱᓐᓂᕐᒧᑦ ᐱᓕᕆᓂᐅᔪᓂᑦᑕᐅᖅ 
ᐃᑲᔫᑕᐅᒍᒪᒐᓱᐊᖅᓯᒪᒻᒪᑕ ᑭᓯᐊᓂ ᐅᓪᓗᒥᒧᑦ 
ᑐᑭᓯᓇᓪᓚᕆᓯᒪᓐᖏᑦᑐᖅ. ᐃᒫᒃ ᐃᓘᓐᓇᖓᓂᑦ 
ᐃᑲᔫᑎᐅᓂᐊᖅᑲᑕ ᑐᒃᑐᐃᑦ ᒥᔅᓵᓄᑦ, ᑕᐃᒪ ᑐᒃᑐᐃᑦ 
ᐃᓚᖏᑦ ᖃᑦᑏᓐᓇᕈᖅᐹᓕᖅᓯᒪᒻᒪᑕ 
ᖃᐅᔨᒪᑦᑎᐊᕆᐊᖃᖅᑯᒍᑦ, ᐅᓯᔭᐅᔾᔪᑎᓕᒫᖏᓐᓄᑦ 
ᖃᖓᑦᑕᐅᑎᖏᓐᓄᑦ ᑐᒃᑐᒥᓃᑦ 
ᐊᖑᓇᓱᒃᑕᐅᖃᑦᑕᖅᑐᐃᑦ ᑮᓇᐅᔭᓕᐅᕈᑕᐅᓪᓗᑎᒃ 
ᖁᕝᕙᕆᐊᑐᐃᓐᓇᕆᐊᖃᕐᖓᑕ ᐊᒻᒪᓗ ᐱᐅᒐᔭᕋᓂ 
ᑕᐃᒃᑯᓄᖓ ᑐᒃᑐᑭᔅᓱᖅᑐᓄᑦ. ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅ ᑕᐅᑐᓐᖏ. 
 
ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
ᑕᐃᒪᐃᓛᒃ ᒥᓂᔅᑕ ᖃᐅᔨᒪᑦᑎᐊᕐᖓᑦ ᐃᓱᒫᓘᑎᓂᑦ 
ᓴᖅᑮᖃᑦᑕᖅᓯᒪᓕᕋᒪ ᐊᑯᓂᑲᓪᓛᓗᒃ, 
ᖃᓄᐃᓐᓂᕆᓕᖅᑕᖏᓐᓂᑦ ᑐᒃᑐᐃᑦ ᑭᕙᓪᓕᕐᒥ 
ᐊᒻᒪᑦᑕᐅᖅ ᐊᑦᑐᐃᓂᕆᓯᒪᔭᖓ ᒪᓕᒐᖃᓐᖏᑦᑐᑎᒍᑦ 
ᑐᒃᑐᒥᓂᕐᓂᒃ ᓂᐅᕕᐊᔅᓴᖃᖃᑦᑕᕐᖓᑕ ᓄᓇᕘ 
ᐊᕕᑦᑐᔅᓯᒪᓂᖏᓐᓄᑦ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᓪᓚᑦᑖᖅ 
ᓱᒋᐊᖅᑐᖃᕆᐊᖃᕐᒪᖔᑦ ᒐᕙᒪᒃᑯᓐᓄᑦ ᐊᒻᒪᑦᑕᐅᖅ 
ᐆᒪᔪᓕᕆᔨᐅᖃᑎᖏᓐᓄᑦ, ᐱᖃᓯᐅᑎᓗᒋᑦ ᓄᓇᕗᑦ 
ᑐᓐᖓᕕᒃᑯᑦ, ᑕᒪᒃᑯᐊ ᐃᓱᒫᓗᒋᔭᐅᔪᐃᑦ 
ᐊᒥᓲᓗᐊᖅᑐᓂᑦ 
ᑐᒃᑐᖃᑦᑕᕐᓂᐅᑐᐃᓐᓇᕆᐊᖃᖅᑐᐃᑦ ᐱᓪᓗᒋᑦ 
ᑭᕙᓪᓕᕐᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐅᖃᖃᑦᑕᖅᓯᒪᒐᒪ ᐊᒥᓱᐊᖅᑎ 
ᑕᕝᕙᓂ ᒪᓕᒐᓕᐅᕐᕕᒻᒥ. ᓂᐅᕕᐊᔅᓴᖃᖃᑦᑕᕐᓂᖅ 
ᒪᓕᒐᕐᓂᒃ ᓱᕋᐃᒐᑎᒃ ᐊᖑᓇᓱᑦᑕᒥᓂᕐᓂᑦ 
ᐱᔪᓐᓇᐅᑎᒋᔭᐅᒻᒪᑦ ᓄᓇᕗᒻᒥᐅᑕᕐᓄᑦ, 
ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒦᑦᑐᖅ ᐱᖁᔭᕐᒦᑦᑐᖅ, 
ᓂᐅᕕᐊᔅᓴᖃᕈᓐᓇᖅᑐᑦ ᑕᐅᖅᓯᕋᐅᑎᖃᕈᓐᓇᖅᑐᑦ 
ᐊᖑᔭᒥᓂᕐᒥᓐᓂᒃ. ᑖᓐᓇ 
ᐊᓯᔾᔨᖅᑕᐅᓚᐅᓐᖏᓐᓂᖓᓂ ᒐᕙᒪᐅᓗᑕ 
ᐱᔪᓐᓇᐅᑎᖏᓐᓂᑦ ᓱᕋᐃᒋᐊᖃᓐᖏᑦᑐᒍᑦ, ᐃᓄᐃᑦ.  
 
ᐊᖑᓇᓱᑦᑏᑦ ᑲᑐᔾᔨᖃᑎᒌᖏᑦ ᐊᒻᒪᑦᑕᐅᖅ ᓄᓇᕘ 
ᐊᕕᑦᑐᖅᓯᒪᓂᖏᓐᓂ ᐆᒪᔪᓕᕆᔨᖏᑦ 
ᐆᒪᔪᓕᕆᔨᕐᔪᐊᒃᑯᓪᓗ ᑐᓐᖓᕕᒃᑯᓪᓗ 
ᐊᐱᕆᒍᓐᓇᖅᑐᑦ ᑕᐃᒃᑯᐊ ᑭᒃᑯᑐᐃᓐᓇᐃᑦ 
ᓂᐅᕕᐊᔅᓴᖃᖃᑦᑕᕈᓐᓇᓐᖏᒃᑲᓗᐊᕐᒪᖔᑕ 
ᐅᕝᕙᓘᓐᓃᑦ ᑲᑦᑏᓇᐅᓂᖅᓴᓂᑦ 
ᓂᐅᕕᐊᔅᓴᖃᖃᑦᑕᕈᓐᓇᕐᒪᖔᑕ. ᐊᒻᒪᓘᓐᓃᑦ 
ᑕᐃᓐᓇ ᓄᓇᕘᒥ ᐊᖏᖃᑎᒌᒍᑎ 
ᐋᖅᑭᒋᐊᖅᑕᐅᔪᓐᓇᕐᒥᔪᖅ ᑖᓐᓇ ᐱᔪᓐᓇᐅᑎ 
ᐲᖅᑕᐅᓗᓂ. ᒫᓐᓇ ᑎᑎᕋᖅᓯᒪᒻᒪᑦ ᑕᐃᒪᐃᓕᖓᒻᒪᑦ 
ᒐᕙᒪᐅᓪᓗᑕ ᓄᖅᑲᑎᑦᑎᒍᓐᓇᓐᖏᑦᑐᒍᑦ 
ᓄᓇᑖᖃᑕᐅᓯᒪᔪᒥᑦ ᐱᔪᓐᓇᐅᑎᖏᓐᓂᑦ 
ᓂᐅᕕᐊᔅᓴᖃᕈᓐᓇᖅᑐᑎᒃ ᒪᓕᒐᕐᓂᒃ ᓱᕋᐃᒐᑎᒃ 
ᐊᖑᔭᒥᓂᖏᓐᓂᑦ. ᖁᔭᓐᓇᒦᒃ, 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1931 
 

 

ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅ 
ᑕᐅᑐᓐᖏ. 
 
ᑕᐅᑐᓐᖏ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ 
ᓂᕈᐊᖅᑕᐅᓯᒪᓪᓗᖓ 
ᐊᖏᔪᖅᑳᕆᔭᐅᓚᐅᖅᓯᒪᓪᓗᖓ ᓄᓇᕗᑦ 
ᑐᓐᖓᕕᒃᑯᓐᓂ ᑭᒃᑯᑐᐃᓐᓇᕐᓄᑦ 
ᐅᖃᐅᔾᔪᖅᑕᐅᔭᕆᐊᖃᓐᖏᑦᑐᖓ 
ᐱᒻᒪᕆᐅᓂᖏᓐᓂᑦ ᐃᓄᐃᑦ ᐱᔪᓐᓇᐅᑎᖏᓐᓂᑦ 
ᐃᑲᔪᖅᓰᓂᕐᒥᑦ, ᐃᓚᖃᕐᖓᑦ ᑕᒪᓐᓇ 
ᐊᖑᓇᓱᒍᓐᓇᓂᕐᒥᑦ ᐱᔪᓐᓇᐅᑎᒥᑦ. 
ᐅᖃᓪᓚᕆᖃᑦᑕᖅᓯᒪᒻᒥᔪᖓᑦᑕᐅᖅ ᑕᒪᒃᑯᐊ 
ᑭᕙᓪᓕᕐᒥ ᑐᒃᑐᐃᑦ ᐊᖑᓇᓱᒃᑕᐅᑎᓪᓗᒋᑦ. 
ᓂᐅᕕᐊᖑᖃᑦᑕᓂᐊᖅᑎᓪᓗᒋᑦ 
ᑮᓇᐅᔭᓕᐅᕈᑕᐅᒐᓱᐊᖅᑎᓪᓗᒋᑦ ᑐᑭᖃᕋᔭᓐᖏᒻᒪᑦ 
ᑐᒃᑐᐃᑦ ᓄᖑᓐᓂᖅᑲᑕ. ᐃᒫᒃ 
ᐱᔪᓐᓇᐅᑎᓕᐊᓘᒐᓗᐊᕐᓗᑕ ᑐᒃᑐᖃᕈᓐᓃᕐᓗᑕᓗ.  
 
ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑭᓱᓂᑦ 
ᓴᖅᑭᖅᑐᖃᕆᐊᖃᕐᒪᖔᑦ ᑕᐃᒪ ᑖᒃᑯᐊ ᓄᓇᕘᒥ 
ᐆᒪᔪᓕᕆᔨᖏᑦ ᑲᑐᔾᔨᖃᑎᒋᕙᑦᑕᖏᓪᓗ 
ᑲᑎᒍᓐᓇᖅᓯᓂᐊᕐᓗᑎᒃ, ᑖᓐᓇ ᐃᓱᒫᓘᑎ 
ᐅᖃᐅᓯᐅᑦᓯᐊᕈᓐᓇᓂᐊᕐᖓᑦ, ᖃᓄᖅ 
ᐃᑉᐱᒍᓱᑦᑎᐊᓂᒃᑯᑦ ᒪᑐᐃᖓᔪᒃᑯᓪᓗ? 
ᑕᑯᖃᑦᑕᖅᓯᒪᒐᒪ ᑐᑦᑐ $600-ᓄᑦ ᓂᐅᕕᐊᖑᔪᖅ, 
$400-ᕌᖅᐸᓚᐅᕋᓗᐊᖅᑐᑎᑦ, $400-
ᕌᖅᐸᑭᓪᓗᑎᑦᑕᐅᖅ. ᐊᑭᖏᑦ ᐃᓱᖃᖅᑑᔮᓐᖏᒻᒪᑕ 
ᑐᑦᑐᒥᓃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 
 

ᓯᕗᓕᖅᑎ ᔫ ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᖏᖃᑎᒋᔭᕋ ᒪᓕᒐᓕᐅᖅᑎ. 
ᐱᔪᓐᓇᐅᑎᒋᔭᐅᒻᒪᑦ. ᐃᒫᒃ ᓂᕿᑕᖃᕈᓐᓃᓂᖅᑲᓪᓕ 
ᑕᐃᒪ ᐱᔪᓐᓇᐅᑎ ᓱᕙᓕᑭᐊᖑᒐᔭᕐᖓᑦ 
ᓱᓕᑦᑎᐊᖅᑐᖅ. 
 

ᑕᐃᒪᓕ ᑭᖑᓪᓕᕐᒧᑦ ᐊᓪᓗᕆᐊᕐᓂᐊᕐᓂᕈᑦᑕ ᑖᒃᑯᐊ 
ᐃᓄᐃᑦ ᑲᑐᔾᔨᖃᑎᒌᖏᑦ ᑐᓐᖓᕕᒃᑯᓪᓗ 
ᒐᕙᒪᒃᑯᓪᓗ ᐃᔅᓯᕚᖃᑎᒌᒋᐊᖃᕋᔭᖅᑐᐃᑦ 
ᐸᕐᓇᐅᑎᓕᐅᕐᓗᑎᑦ. ᒫᓐᓇᓕ ᐅᕙᒍᑦ ᓄᓇᕗᑦ 
ᒐᕙᒪᒃᑰᓪᓗᑕ ᐊᒡᒐᕗᑦ ᐱᑐᒃᓯᒪᒻᒪᑕ ᕿᓚᒃᓯᒪᖕᒪᑕ 
ᓄᓇᕗᑦ ᐊᖏᖃᑎᒌᒍᑎᖓᓄᑦ. ᑕᐃᒪᓕ ᑕᐃᓐᓇ 
ᐊᖏᖅᑕᐅᒐᓱᑦᑎᓪᓗᒍᐃᓛᒃ ᐊᐃᕙᐅᑕᐅᑎᓪᓗᒍ 
ᑕᑯᓐᓂᓐᖏᒻᒪᑕ ᐃᓱᒪᖃᕐᓂᓐᖏᒻᒪᑕ ᑐᑦᑐᐃᑦ 
ᓄᖑᑉᐸᓪᓕᐊᓂᐊᕐᓂᖏᓐᓂᑦ ᐊᒻᒪ ᓄᓇᕗᑦ 

ᐊᕕᑦᑐᖅᓯᒪᓂᖏᓐᓂᑦ ᐊᓯᐊᓄᑦᑕᐅᖅ ᓄᓇᕗᑦ 
ᐊᕕᑦᑐᖅᓯᒪᓂᖓᓄᑦ 
ᓂᐅᕕᐊᔅᓴᐅᖃᑦᑕᓛᕐᓂᐊᕐᓗᑎᒃ. ᓱᒋᐊᖃᖅᑭᑖ 
ᐊᐱᕆᕋᑖᖅᑮᑦ? ᑐᓐᖓᕕᒃᑯᑦ ᐊᒻᒪᑦᑕᐅᖅ ᐃᓄᐃᑦ  
ᑲᑐᔾᔨᖃᑎᒌᖏᑦ ᐊᕕᑦᑐᖅᓯᒪᔪᓂᑦ ᒐᕙᒪᒃᑯᓪᓗ 
ᐃᔅᓯᕚᖃᑎᒌᒋᐊᓖᑦ ᐸᕐᓇᐅᑎᓕᐅᕐᓗᑎᑦ.  
 
ᐊᐱᕆᒍᓐᓇᖅᑐᒍᑦ ᓄᓇᕗᒻᒥ ᓄᓇᑖᖃᑕᐅᓯᒪᔪᓂᒃ 
ᓂᐅᕕᐊᔅᓴᖃᖃᑦᑕᖁᓐᖏᓪᓗᒋᑦ. ᑭᓯᐊᓂᓕ 
ᐊᐱᕆᑐᐃᓐᓇᕈᓐᓇᖅᑕᕗᑦ ᐱᔪᓐᓇᐅᑎᒋᒻᒪᒍ. 
ᐊᓯᔾᔨᖅᑕᐅᓚᐅᓐᖏᓐᓂᖓᓂᒃ ᑖᓐᓇ ᐱᖁᔭᖅ 
ᓇᓖᕌᕋᔅᓴᓂᒃ ᐊᓯᐊᒎᕈᑎᔅᓴᓂᒃ 
ᑕᑯᔅᓴᖅᑕᖃᖅᑐᕐᔫᔮᓐᖏᑦᑐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᒧᑦ, ᒥᔅ 
ᐊᕐᓇᒃᑲᖅ. 

(ᐊᕐᓇᒃᑲᖅ) 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᑕᐃᒪ ᖃᐅᑉᐸᑦ ᑮᓇᐅᔭᓕᕆᓐᓇᐅᓛᕐᖓᑦ 
ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓄᑦ ᐊᐱᖅᓱᕈᒪᕗᖓ. 
ᖁᔭᓖᓐᓇᓲᖑᖕᒪᑦ ᐊᐱᕆᒐᐃᒐᑦᑕ.  
 
ᐅᖃᖅᑏ, ᐅᖃᖅᑐᖃᖃᑦᑕᖅᓯᒪᒻᒪᑦ ᑕᐃᒪ 
ᒪᕐᕈᐃᓐᓇᐅᒻᒪᑎᒡᒎᖅ ᓇᓗᓇᓐᖏᓪᓚᕆᑦᑑᒃ 
ᓯᓚᕐᔪᐊᕐᒥ: 1. ᑐᖁᓂᖅ, ᐊᒻᒪᓗ 2. ᑖᒃᓰᔭᐃᔭᕐᓂᖅ. 
ᑕᕝᕙ ᑕᐃᒫᒃ ᐊᐱᖅᓱᓂᐊᖅᑯᖓ ᐅᓪᓗᒥ. 
ᓈᓚᑦᑎᐊᕆᐊᖃᓐᖑᓱᑦᑐᓯ ᑭᓯᐊᓂ. ᐅᖃᖅᑏ, 
ᒐᕙᒪᑐᖃᒃᑯᑦ ᐳᔪᕐᓗᓄᑦ 
ᐊᑭᖃᖅᑎᑦᑎᓂᕆᓂᐊᖅᑕᖓ ᐃᓯᐊᕿᔪᓄᑦ 
ᐊᑭᖃᖅᑎᑦᑎᓛᕐᓂᕆᔭᖓ ᐱᖁᔭᖅ ᑲᔪᓯᑎᑕᐅᔪᒻᒪᑦ 
ᐊᕐᕌᓂ ᐊᒻᒪᑦᑕᐅᖅ ᐃᓱᓕᕝᕕᔅᓴᖓ ᓄᓇᕗᑦ 
ᒐᕙᒪᒃᑯᖏᑕ ᐊᑐᐃᓐᓇᕈᔅᓴᕐᕕᖓ ᔪᓚᐃᒥ 
ᐊᑐᓕᖅᑎᑕᐅᓛᖅᑎᓪᓗᒍ 
ᖃᓪᓕᕙᓪᓕᐊᔪᕕᔾᔪᐊᕌᓘᓕᕐᖓᑦ. 
 
ᐊᕐᕌᒍ ᓈᓂᐊᓕᖅᑐᒥ ᒪᐃ 2018-ᒥ, 
ᑐᓴᖅᑎᑕᐅᓚᐅᖅᑐᑦ ᒪᓕᒐᓕᐅᕐᕕᒃᑯᑦ 2018 ᑖᒃᑯᐊ 
ᐱᓪᓗᑎᒃ $15 ᒥᓕᐊᓂᒃ ᑖᒃᑯᓄᖓ ᐳᔪᕐᓗᖕᓄᑦ 
ᑮᓇᐅᔭᓂᒃ ᑖᓐᓇ 2019-2020 

ᐅᑭᐅᖓ ᖃᐃᕙᓪᓕᐊᓕᖅᑎᓪᓗᖑ. ᒥᓂᔅᑕ 
ᓇᓗᓇᐃᑦᑎᐊᕈᓐᓇᖅᑳ ᒪᓕᒐᓕᐅᕐᕕᒻᒧᑦ ᑖᒃᑯᐊ 
ᖃᐅᑉᐸᒧᑦ ᑮᓇᐅᔭᓕᕆᓂᐊᖅᑕᕗᑦ ᐃᓚᒋᓗᒋᑦ 
ᐅᔾᔨᖅᑐᕈᑎᒃᓴᐃᑦ ᓇᓗᓇᐃᑦᑎᐊᕐᓗᒋᑦ ᑖᒃᑯᐊ 
ᑮᓇᐅᔭᓕᒫᑦᑎᐊᑦ ᑖᒃᑯᓄᖓ ᐳᔪᕐᓗᖕᓄᑦ 
ᑖᒃᓰᔭᐃᓂᕐᒧᑦ ᑮᓇᐅᔭᑦ ᒐᕙᒪᒃᑯᑦ 
ᐅᑎᕐᕕᐅᔪᓐᓇᖁᓪᓗᒋᑦ ᐃᓄᖏᑦ ᓄᓇᕗᒻᒥ?  
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᒪᓕᒐᓕᐅᖅᑎ ᖃᐅᔨᒪᖕᒪᑦ 
ᑮᓇᐅᔭᓕᕆᓂᐊᕋᑦᑕ ᖃᐅᑉᐸᑦ. ᐊᔾᔨᒌᓐᖏᑦᑐᓂᑦ 
ᐅᖃᐅᓯᖃᕐᓂᐊᕋᑦᑕ. ᑖᒃᑯᐊᓗ ᐳᔪᕐᓗᖕᒧᑦ ᑖᒃᓯᔅ. 
ᒥᓂᔅᑕ ᑭᒡᒐᖅᑐᐃᓪᓗᓂ ᑲᓇᑕᐅᑉ ᒐᕙᒪᒃᑯᖏᓐᓂᑦ, 
ᐅᖃᖅᑏ, ᐱᓕᕆᐊᕆᔭᕗᑦ ᑮᓇᐅᔭᐃᑦ 
ᓇᓗᓇᐃᔭᑦᑎᐊᕐᓗᒋᑦ ᑖᒃᑯᐊ ᐅᑎᖅᑎᑕᐅᖁᓪᓗᒋᑦ 
ᑮᓇᐅᔭᐃᑦ ᐃᒃᐱᐊᕐᔪᒋᔭᐅᔪᓄᑦ ᐃᓄᖕᓄᑦ 
ᐊᑦᑐᖅᓯᓂᕆᔭᖏᑦ.  
 
ᑖᒃᑯᐊ ᐃᔾᔪᐊᒐᒃᓴᐃᑦ ᑲᓇᑕᒥ ᐃᓕᓐᖓᒻᒪᑕ ᐊᒻᒪᓗ 
ᐃᓕᕝᕕᒋᓗᒋᑦ ᐊᑐᖅᑕᐅᖃᑦᑕᖅᑐᑦ ᑕᑯᓇᓪᓗᒋᑦ 
ᐊᒻᒪᓗ ᐱᕕᖃᓗᐊᓐᖏᓐᓇᑦᑕ ᒫᓐᓇ ᐱᓪᓗᒍ ᐊᒻᒪ 
ᐊᔾᔨᒌᓐᖏᑦᑐᓂᑦ ᐊᑐᕈᓐᓇᖅᑕᑦᑎᓐᓄᑦ 
ᓇᓗᓇᐃᖅᓯᒪᔪᒍᑦ ᐊᒻᒪᓗ ᐃᓱᒪᓕᐅᕆᓗᑕ ᑖᒃᑯᐊ 
ᒪᓕᒐᓕᕆᔨᓄᑦ ᑲᒪᒋᔭᐅᓛᖅᑐᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 
ᑖᒃᑯᐊ ᐊᔾᔨᒌᓐᖏᑦᑐᓂᑦ ᐃᔾᔪᐊᒐᒃᓴᓂᒃ 
ᐱᑕᖃᕐᓂᕋᐃᖕᒪᑦ ᐱᒻᒪᕆᐅᔪᓂᒃ ᐊᑐᖅᑕᐅᔪᓐᓇᖅᑐᑦ 
ᐊᑐᐊᒐᒃᓴᓄᑦ ᓴᖅᑭᑎᑦᑎᓗᓂ ᑖᓐᓇ ᐊᒻᒪᓗ 
ᐊᑐᖅᑕᐅᔪᓐᓇᕋᔭᖅᑐᑦ ᑕᐃᒪᐃᑦᑐᓄᑦ. 

ᒥᓂᔅᑕ ᕿᒥᕐᕈᔪᓐᓇᖅᐳᖃᐃ. 
 
ᐅᖃᖅᑏ, ᐱᒻᒪᕆᐅᔪᖅ ᒐᕙᒪᒃᑯᑦ ᑖᒃᓯᔅᓂᒃ 
ᐊᑐᐊᒐᐃᑦ ᓄᑖᓄᑦ ᓇᒻᒥᓂᕆᔭᐅᔪᓄᑦ 
ᐃᑲᔪᕈᑕᐅᓂᐊᖅᑐᑦ, ᐃᓅᓯᓄᑦ ᓄᑖᓄᑦ ᐊᒻᒪᓗ  
ᑮᓇᐅᔭᓕᐅᕈᑎᒃᓴᓄᑦ ᒪᑭᒪᐅᑎᒃᓴᓄᑦ 
ᐃᖅᑲᓇᐃᔮᓂᒃ. 
 
ᐱᓚᐅᕋᒪ ᐃᓱᒫᓘᑎᓂᒃ ᑕᒪᒃᑯᓇᓐᖓᑦ ᒥᑭᔪᓂᑦ 
ᓇᒻᒥᓂᖃᖅᑐᓂᒃ. ᖃᐅᔨᒪᔨᑕᐅᔪᓪᓗ ᐊᒻᒪᓗ 
ᐃᓱᒪᒋᔭᐅᓗᑎᒃ ᐋᖅᑭᒃᓯᓗᑎᒃ ᒫᓂ 
ᒪᑭᑎᑦᑐᖃᕐᓂᐊᖅᐸᑦ ᐱᓕᕆᕝᕕᒻᒥ ᐊᒻᒪᓗ ᓄᓇᕗᒻᒥ 
ᐊᒻᒪᓗ ᐃᓚᖏᑦ ᐱᔪᒪᕈᔪᓐᖏᒻᒪᑕ ᐱᔾᔪᑎᒋᓪᓗᒍ 
ᐊᑭᑐᔫᓂᖓ ᑕᒫᓂ ᐊᕙᑎᑦᑎᓐᓂ, ᐊᒻᒪᓗ 
ᐃᓅᓇᓱᓐᓂᕐᒥᒃ. 
 
ᒥᓂᔅᑕ ᖃᐅᔨᒪᑦᑎᐊᖅᑐᖅ ᑕᒪᓐᓇ ᓄᓇᕗᒻᒥ ᒫᓂ 
ᑖᒃᓰᔭᐃᕈᑏᑦ ᐅᓄᕐᓂᖏᑦ ᐊᖏᓂᖏᑦ ᒥᑭᓂᖅᓴᓄᑦ 
ᓇᒻᒥᓂᖕᓄᖅ ᖁᑦᑎᒃᑐᒻᒪᕆᐊᓘᖕᒪᑦ ᐊᒻᒪᓗ 
ᐃᓪᓕᖓᔪᑦ ᔫᑳᓐᒥ, ᕗᕆᑎᔅ ᑲᓚᒻᐱᐊ, ᐊᓪᕘᑕ, 
ᓴᔅᑳᑦᓱᕙᓐ, ᒫᓂᑑᕙ, ᐋᓐᑎᐅᕆᔪ, ᓂᐅ ᕗᕋᔅᕕᒃ, 
ᐳᕆᓐᔅ ᐃᐊᑦᕗᑦ ᐊᐃᓚᓐ, ᐊᒻᒪᓗ ᓂᐅᕙᐅᓐᓛᓐ.  
 
ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ ᒪᓕᒐᓕᐅᕐᕕᖕᒧᑦ 
ᖃᐅᑉᐸᑦ ᑮᓇᐅᔭᓕᕆᑎᓪᓗᑕ ᐃᓚᖃᕐᓂᐊᕐᒪᑦ 
ᑖᒃᓰᔭᐃᓂᖅ ᐊᖏᓗᐊᖅᑐᓂᒃ ᐊᑐᓇᒋᑦ ᒥᑭᓂᖅᓴᐃᑦ 
ᓇᒻᒥᓂᖅᕆᔭᐅᔪᖅ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᒃᓱᕉᑎᒋᖃᑦᑕᖅᑕᕗᑦ ᑐᓗᖅᑐᕈᑕᐃᑦ 
ᐱᕕᒃᓴᖃᓗᐊᓐᖏᓐᓇᑦᑕ ᑮᓇᐅᔭᓄᑦ 
ᑲᑎᕝᕕᒃᓴᐅᓂᐊᖅᑐᓂᒃ ᐊᒻᒪᓗ ᐋᖅᑭᒃᓯᓗᑕ 
ᐱᔨᑦᑎᕋᕈᑎᒃᓴᓂᒃ ᓂᕆᐅᒋᔭᐅᔪᑦ ᓄᓇᕗᒥ 
ᓄᓇᑦᑎᓐᓂᓗ ᓄᓇᓕᖕᒥᐅᓄᓪᓗ 
ᐱᕕᒃᓴᖃᓗᐊᓐᖏᓐᓇᑦᑕ. ᑖᒃᑯᐊ $2 ᐱᓕᐊᓐ 
ᑮᓇᐅᔭᐃᑦ ᐅᖓᑖᓄᓪᓗ $200 ᒥᓕᐊᓐ 
ᓂᖏᖅᑕᕈᑎᓂᒃ 

ᐱᖃᑦᑕᖅᑕᕗᑦ.  
 
ᑕᒪᒃᑯᐊ ᐊᑐᖅᑕᐅᖃᑦᑕᖅᑐᑦ ᓄᓇᓕᖕᓄᑦ 
ᐃᑲᔫᑕᐅᖃᑦᑕᖅᑐᑦ ᐃᑲᔪᖅᓯᒍᑕᐅᓪᓗᑎᒃ. 
ᓇᖕᒥᓂᓖᑦ ᒥᑭᓂᖅᓴᐅᔪᓄᑦ ᓄᓇᕗᒻᒥ. ᐊᒻᒪᓗ 
ᐊᔾᔨᒌᓐᖏᑦᑐᓂᑦ ᐅᔭᕋᖕᓂᐊᕐᕕᓂ 
ᐱᕕᒃᓴᖅᑕᓕᐅᒐᓗᐊᖅ ᑭᓯᐊᓂ ᒪᑯᓂᖓ  
ᐅᔭᕋᑦᑎᐊᕙᓂᒃ ᐅᔭᕋᓐᓂᐊᖃᑦᑕᖅᑐᑦ ᐱᓪᓗᒋᑦ.  
ᐱᓕᕆᖃᑦᑕᖅᑐᑦ ᖃᐅᔨᓴᖅᑎᓪᓗᒋᑦ ᕿᓂᖅᑎᓪᓗᒋᑦ 
ᐱᕕᒃᓴᐅᔪᓂᑦ ᐅᔭᕋᓐᓂᐊᕐᕕᐅᔪᓂᒃ. 
 
ᐋᖅᑭᒃᓯᕚᓪᓕᒍᑕᐅᒐᓱᐊᖅᖢᑎᒃ ᐃᓅᓯᓄᑦ ᖃᓄᖅ 
ᑮᓇᐅᔭᖃᖅᑎᑦᑐᓲᖑᒻᒪᖔᑦᑕ ᐃᖅᑲᓇᐃᔭᖅᑎᐅᔪᑦ 
ᒐᕙᒪᒃᑯᓐᓂ ᐱᓕᕆᒃᑲᓐᓂᕆᐊᖃᖅᑐᒍᑦ. ᒫᓐᓇ 
ᐱᕕᖃᒃᑲᓐᓂᕐᓗᑕ ᐊᒻᒪᓗ ᐳᓚᕋᖅᑐᓕᕆᓂᕐᒧᑦ 
ᐊᔭᐅᖅᑐᐃᓗᑕ ᐳᓚᕋᖅᑐᓕᕆᓂᕐᒥᒃ 
ᐱᕚᓪᓕᖁᓪᓗᒍ. 
 
ᐃᒪᓐᓇ ᐅᖃᐅᑎᓪᓚᕆᒍᓐᓇᓐᖏᑦᑕᒋᑦ ᑕᒪᒃᑯᐊ 
ᒥᒃᖠᒋᐊᖅᑕᐅᒐᔭᕐᒪᖔᑕ ᒥᑭᓂᖅᓴᓄᑦ 
ᓇᖕᒥᓂᕆᔭᐅᔪᑦ ᑯᐊᐳᕇᓴᓄᑦ. 
ᕿᓃᓐᓇᖃᑦᑕᕐᓂᐊᖅᑐᒍᑦ ᒪᑯᓂᖓ ᐃᓱᓕᒫᓄᑦ 
ᐃᑲᔫᓯᖅᑕᐅᒍᓐᓇᖃᑦᑕᖁᓪᓗᒋᑦ ᐃᑲᔫᑎᒃᓴᐃᑦ. 
ᑕᒡᕙ ᑕᒪᓐᓇ ᓇᓗᓇᐃᔭᑦᑎᐊᕈᓐᓇᖅᑕᕋ ᑖᒃᓰᑦ 
ᐱᔭᐅᓗᑎᒃ ᒐᕙᒪᒃᑯᓐᓄᑦ ᓄᓇᕗᒻᒥ ᐊᒻᒪᓗ 
ᐊᑐᖅᑕᐅᓗᑎᒃ ᐱᔭᒃᓴᑦᑎᐊᕙᒃᑯᑦ 
ᐱᓕᕆᐊᕆᑦᑎᐊᕐᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑎᑦ, 
ᒥᔅ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑭᐅᒐᕕᑦ ᐊᒻᒪ ᐊᐱᕆᖅᑯᑎᒋᓂᐊᖅᑕᒃᑲ ᑕᒡᕙᒥ. 
 
ᑭᖑᓪᓕᖅᐹᒥ ᐅᖃᕈᒪᔪᖓ ᑕᐃᒪ 
ᐅᖃᐅᓯᖃᖅᑎᓪᓗᑕ ᒥᑭᓂᖅᓴᓂᒃ ᓇᒻᒥᓂᐅᔪᖅ  
ᐊᖏᔪᐊᓗᖕᓂᒃ ᓇᖕᒥᓂᖃᖅᑐᓂᒃ 
ᐅᖃᐅᓯᖃᓐᖏᓐᓇᑦᑕ. ᓴᖅᑭᑎᑦᑎᖃᑦᑕᕐᒪᑕ 
ᐃᖅᑲᓇᐃᔮᓂᒃ ᐊᒥᓱᒐᓚᖕᓂᒃ. 
ᐊᑐᐃᓐᓇᐅᑎᑦᑎᓪᓗᒋᑦ ᓱᓕ 
ᐃᖅᑲᓇᐃᔭᖅᑐᖃᕆᐊᖃᕐᒪᑦ.  
 
ᐅᖃᖅᑏ, ᑭᓇᑐᐃᓐᓇᖅ ᖁᕕᐊᓱᖃᑦᑕᓐᖏᒻᒪᑦ 
ᐊᑭᓖᓂᕐᒥᒃ ᑖᒃᓯᓄᑦ, ᑭᓯᐊᓂ ᖃᐅᔨᒪᔪᒍᑦ ᑖᒃᑯᐊ 
ᐱᑕᖃᕆᐊᖃᖅᑐᑦ ᑕᐃᒪᓐᓇᒃ ᒥᓂᔅᑕ ᐅᖃᖅᑲᐅᒻᒪᑦ. 
 
ᓄᑖᑦ ᐅᔭᕋᕐᓂᐊᕐᕖᑦ ᒪᑐᐃᖅᑕᐅᓂᖏᑦ 
ᑐᓴᕐᓂᖅᑐᖅ. ᑭᓯᐊᓂᓕ ᖃᐅᔨᒪᔪᒍᑦ ᐊᒥᓱᑲᓪᓚᐃᑦ 
ᐃᖅᑲᓇᐃᔭᖅᑏᑦ ᑎᑭᑎᑕᐅᓯᒪᔫᖃᑦᑕᕐᒪᑕ. 
ᓯᕿᓐᖑᔭᐃᓪᓘᓐᓃᑦ ᐋᖅᑭᒋᐊᕈᓐᓇᖅᑕᐃ ᓅᓕᓄᐊ 
ᖃᖓᑕᓲᖏᑦ ᑕᒫᓐᖓᑦ ᖃᐅᑕᒫᑦ ᐊᐅᓪᓚᕐᕕᖏᓐᓂᒃ 
ᑎᑭᖃᑦᑕᕐᓂᖏᓐᓂᓪᓗ ᐅᑎᖅᑕᕋᐅᔭᖅᑎᓪᓗᒋᑦ 
ᒪᓐᑐᕆᐊᒥᒃ ᓄᓘᔭᓄᑦ. ᐃᒪᓐᓇ 
ᑮᓇᐅᔭᖃᖅᑎᑦᑎᓂᕐᒥᒃ ᐱᓕᕆᐊᓄᑦ ᐊᒻᒪᓗ 
ᐱᔨᑦᑎᕋᕈᑎᓄᑦ ᐊᒻᒪᓗ ᐅᑦᑯᐃᖅᓯᔪᖃᕐᓂᐊᖅᐸᑦ 
ᓄᑖᒥᒃ ᐅᔭᕋᖕᓂᐊᕐᕕᖕᒥ ᓄᓇᕗᒻᒥ ᑕᒪᓐᓇ 
ᐱᐅᔪᐊᓘᖃᑦᑕᖅᑐᖅ ᓴᖅᑭᒃᑳᖓᑦ. 
 
ᐃᓱᒪᒃᓴᖅᓯᐅᕈᑕᐅᔭᕆᐊᖃᖅᑐᑦ ᑖᒃᑯᐊ 
ᐅᓄᖅᓯᕙᓪᓕᐊᓂᖏᑦ ᐊᑭᓕᖅᑐᐃᓂᕐᒧᑦ ᑖᒃᓯᒃᑯᑦ. 
ᐊᒻᒪᓗ ᓄᒃᑎᖅᑐᑦ ᑕᒪᐅᖓ ᖃᓪᓗᓈᑦ ᑕᒪᐅᖓ 
ᐃᖅᑲᓇᐃᔭᕆᐊᖅᑐᑦ ᐱᖃᑦᑕᓐᖏᒻᒪᑕ ᓄᓇᕗᒻᒥ 
ᐃᓂᖃᑦᑎᐊᓐᖏᒃᖢᑎᓪᓗ ᓄᓇᕗᒻᒥ ᓄᓇᖃᕐᓂᕐᒥᒃ 
ᑕᒫᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖄᕐᔪᒍᓐᓇᕈᒪ ᓇᓗᓇᐃᔭᕐᓗᒍ 
ᒪᓕᒐᓕᐅᖅᑎᐅᑉ ᑭᐅᔾᔪᑎᖓᓂᒃ ᐅᖃᐅᓯᕆᖅᑲᐅᔮ. 
ᕿᓂᕋᑦᑕ ᐊᔾᔨᒌᓐᖏᑦᑐ. ᕿᓂᕋᑦᑕ ᐊᔾᔨᒌᓐᖏᑦᑐᓂᒃ 
ᑮᓇᐅᔭᓂᒃ ᐅᓄᖅᓯᒋᐊᕈᑎᔅᓴᓂᒃ ᑲᑎᑦᑎᓗᑕ. ᐊᑯᓂ 
7-ᓂᒃ ᑕᖅᑭᓂᒃ 8-ᓂᓪᓘᓐᓃᑦ ᐱᓕᕆᐊᕆᓕᕋᒃᑯ 
ᐅᖃᖃᑎᒋᓯᒪᔭᒃᑲ ᐃᖅᑲᓇᐃᔭᖅᑎᒃᑲ 
ᐊᖓᔪᖅᑲᐅᑎᐅᓂᖅᓴᐃᑦ 

ᐊᒻᒪᓗ ᑲᑎᒪᔨᐅᖃᑎᒃᑲ ᖃᓄᖅ 
ᑮᓇᐅᔭᓕᐅᒃᑲᓐᓂᕈᓐᓇᕐᒪᖔᑕ ᐅᕙᒍᑦ 
ᐱᖁᑎᑦᑎᓐᓂᒃ.  
 
ᐃᓚᒋᔭᐅᔪᑦ ᓇᒻᒥᓂᕆᔭᐅᔪᓂᑦ ᑖᓐᓇ ᐅᖃᐅᓯᕐᒪᑦ  
ᒥᑭᔪᓂᒃ ᑖᒃᑯᐊ ᑖᒃᓰᔭᐃᖃᑦᑕᖅᑐᑦ ᑲᓇᑕᒥ 4 
ᐳᓴᖑᒻᒪᑦ, $500,000 ᑐᖔᓂᑉᐸᑕ. ᑖᓐᓇ 
ᐱᕈᖅᑎᑦᑎᓂᐊᕈᑎ ᓇᒻᒥᓂᕆᔭᐅᔪᓂᒃ 
ᐊᑐᖅᑕᐅᖃᑦᑕᖅᑐᑦ ᓅᖃᑦᑕᑐᕐᓗᑦ ᐅᓇᖔᖅᑐᑦ 
ᓄᓇᖃᓐᖏᑦᑐᑦ ᑕᒪᒃᑯᐊᓗ ᐱᓕᕆᐊᖑᔪᑦ 
ᓇᓗᓇᐃᔭᑦᑎᐊᖅᑐᒋᑦ ᐃᓕᓐᓂᐊᑎᑦᑎᓗᑕ 
ᓴᖅᑭᑎᑦᑎᓗᑕᓗ ᐃᓄᖁᑎᑦᑎᓐᓂ ᑖᒃᑯᐊ 
ᐊᑐᖃᑦᑕᕐᓗᒋᑦ ᐃᖅᑲᓇᐃᔭᕋᔭᕐᓂᖏᓐᓂᒃ. ᑕᒪᒃᑯᐊ 
ᐱᔾᔪᑎᒃᓴᐅᔪᓪᓗ ᓄᓇᒥ ᐱᔭᐅᖃᑦᑕᖅᑐᑦ ᐊᒻᒪ 
ᒪᐅᖓ ᓅᖃᑦᑕᖅᑐᑦ ᐅᔭᕋᓐᓂᐊᕐᕕᓐᓂ 
ᐃᖅᑲᓇᐃᔭᕆᐊᖅᑐᑦ ᑕᕝᕙ ᑖᓐᓇ ᐃᖅᑲᓇᐃᔭᕐᕕᒃ 
ᑖᓐᓇ ᐃᓕᓐᓂᐊᑎᑦᑎᕕᐅᔭᕆᐊᖃᓪᓚᕆᑦᑐᖅ 
ᐅᖃᖃᑎᒋᒎᑎᒋᓗᒋᑦ ᐃᓱᓕᕝᕕᖃᕐᓗᒍ.  
 
ᐅᖃᒃᑲᓂᕐᓗᖓ ᓵᑎᓐᓃᖏᓐᓇᖅᑐᑦ ᑖᒃᑯᐊ 
ᕿᒥᕐᕈᓗᒋᑦ ᑐᐹᑯᓄᑦ ᑖᒃᓰᔭᐃᔾᔪᑏᑦ ᐃᓐᑲᒻ ᑖᒃᓯᓄᑦ 
ᑕᒪᒃᑯᓄᖓ ᐊᖏᔫᑎᓄᓪᓗ ᑖᒃᓰᔭᐃᔾᔪᑏᑦ ᒪᑯᓂᖓ 
ᑲᑎᑎᔭᕆᐊᖃᕋᓲᖑᒐᑦᑕ ᑖᒃᑯᓇᖓᑦ ᐊᒻᒪ 
ᖃᐅᑕᒫᑦᑎᐊᖅ ᐱᓕᕆᐊᕆᓪᓗᒋᑦ. 
ᐃᒪᓐᓇᐃᔾᔮᓐᖏᑦᑐᖓ ᐃᒪᓐᓇ ᓇᓗᓇᐃᑦᑎᐊᕐᓗᒍ 
ᓇᒧᓐᖓᐊᒻᒪᖔᑦᑕ ᑭᓯᐊᓂ ᐅᒃᑯᐃᖓᓪᓚᕆᑦᑐᒍᑦ 
ᐱᒻᒪᕆᐅᑎᓪᓗᒍ ᑕᑯᓇᒋᐊᖃᖅᑕᕗᑦ ᐊᒻᒪᓗ 
ᐊᑐᖅᑕᖃᑦᑕᖅᑕᕗᑦ ᑮᓇᐅᔭᐃᑦ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ 
ᐅᔾᔨᕈᓱᓚᐅᕆᑦᑎ ᑖᓐᓇ ᐅᖃᐅᓯᒃᑯᑦ ᐊᐱᖅᓱᕐᕕᒃ 
ᐊᐱᖅᓱᕈᓐᓇᕐᓂᖅ ᐱᕕᖃᕈᓐᓃᕐᒪᑦ. ᒥᔅᑐ ᓚᐃᑦᓯᑑᓐ.  

 
ᐱᒋᐊᖅᑎᑕᖅ 023 - 5(2): ᐊᐱᖅᓱᕐᓇᖅ 

ᐃᓚᔭᐅᓂᖓ (ᓚᐃᑦᓯᑑᓐ)  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᑦᑐᒍ ᒪᓕᒐᖅ 39.7, ᐱᒋᐊᖅᑎᑦᑎᕗᖓ, 
ᐊᐃᑉᐱᖅᑕᐅᓪᓗᖓ ᐃᖃᓗᐃᑦ-ᓂᐊᖁᓐᖒ  
ᒪᓕᒐᓕᐅᖅᑎᖓᓄᑦ, ᐅᖃᐅᓯᒃᑯᑦ ᐊᐱᖅᓱᕐᓂᖅ 
ᐊᑯᓂᐅᓂᖅᓴᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑦ ᓈᒻᒪᒻᒪᑦ 
ᐊᒻᒪᓗ ᐅᖃᕐᕕᒋᔪᓐᓇᕋᓯᐅᒃ. ᑖᔅᓱᒧᖓ 
ᐱᖁᔨᕗᖔᕈᒻᒧᑦ ᐃᓵᓪᓕᑦ? ᖁᔭᓐᓇᒦᒃ. 
ᓈᒻᒪᓴᓐᖏᑦᑐᑦ? ᖁᔭᓐᓇᒦᒃ. ᑖᓐᓇ ᐱᖁᔨᕗᖔᕈᑦ 
ᑲᔪᓯᔪᖅ ᐊᒻᒪᓗ ᐅᖃᐅᓯᒃᑯᑦ ᐊᐱᖅᓱᕈᓐᓇᕐᓂᖅ 
ᐃᓚᒋᐊᕐᓂᐊᖅᑕᕗᑦ ᐃᑲᕐᕋᐅᑉ ᐊᕝᕙᖓᓂᒃ, 30 
ᒥᓂᒥᒃ. (ᑐᓵᔨᑎᒎᓕᖅᑐᖅ) ᐃᓱᒪᓕᐅᕆᐅᔪᔪᖓ 
ᒫᓐᓇ 15-ᒥᓂᒥᒃ ᓄᖅᑳᓚᓐᓂᐊᕋᑦᑕ.  
 
ᐃᖅᓱᒃᑏ.  
 
>>ᐃᓪᓚᖅᑐᑦ  
 
>>ᓄᖅᑲᖓᑲᐃᓐᓇᖅᑐᑦ 15:28ᒥ ᐊᒻᒪᓗ 
ᐱᒋᐊᒃᑲᓐᓂᖅᑐᑎᒃ 15:46ᒥ 
 
ᐅᖃᖅᑎ: ᒫᓐᓇ ᑲᔪᓯᒋᐊᕈᓐᓇᓕᕐᒥᒐᑦᑕ. ᑖᓐᓇ 
ᐅᖃᐅᓯᒃᑯᑦ ᐊᐱᖅᓱᕈᓐᓇᕐᓂᖅ 
ᐃᓚᒋᐊᖅᑕᐅᖃᐅᒻᒪᑦ ᐃᑲᕐᕋᐅᑉ ᐊᕝᕙᖓᓂᒃ 30 
ᒥᓂᒥᒃ ᒫᓇᒥ ᐱᒋᐊᕐᓗᓂ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐸᓐᓂᖅᑑᒧᑦ, ᒥᔅ ᓇᑲᓱᒃ.  
 
ᐊᐱᖅᑯᑦ 291 - 5(2): ᐅᖂᓂᖏᑦ ᑭᒃᑯᓕᒫᓄᑦ 

ᐃᓪᓗᒋᔭᐅᔪᑦ (ᓇᑲᓱᒃ) 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ. ᐅᓇ 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕ ᓄᓇᕗᒻᒥ 
ᐃᓪᓗᓕᕆᔨᕐᔪᐊᒃᑯᓐᓄᑦ ᒥᓂᔅᑕᐅᔪᖅ. 
 
ᖃᐅᔨᒪᑦᑎᐊᕐᖓᑦ ᑖᓐᓇ ᒥᓂᔅᑕ ᓄᓇᓖᑦ ᐃᓪᓗᖏᑦ 
ᐃᓚᖏᑦ ᐱᑐᖃᐅᓂᖏᑦ ᑕᑯᓐᓇᖅᑐᒋᑦ 
ᐅᖁᒦᖃᑦᑕᕐᖓᑕ. 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1935 
 

 

ᐅᖂᓪᓗᑎᓪᓗ ᐃᓪᓗᐃᑦ ᐊᒥᓱᑦ.  
 
ᔪᓚᐃᖑᑎᓪᓗᒍ 2016 ᐃᓪᓗᓕᕆᔨᕐᔪᐊᒃᑯᑦ 
ᓴᖅᑮᓚᐅᖅᓯᒪᒻᒪᑕ ᑐᔅᓯᕋᐅᑎᒥᒃ ᑲᒪᔪᓐᓇᖅᑐᓂᒃ 
ᐅᖁᒧᑦ ᐅᖁᒥᒃ ᑲᒪᓂᖅ. ᐸᓐᓂᖅᑑᒥ 
ᐃᓪᓗᓕᕆᔨᒃᑯᑦ ᓂᕈᐊᖁᔭᐅᓚᐅᖅᓯᒪᒻᒪᑕ  
ᐊᒥᓲᒐᓗᐊᕆᓪᓗᑎᑦ ᑖᒃᑯᐊ 14 ᐃᓪᓗᐃᑦ 
ᓇᓗᓇᐃᔭᖅᑕᐅᓚᐅᖅᓯᒪᒻᒪᑕ ᐅᖂᓂᖅᐹᖑᔪᑦ. 
ᑐᑭᓯᓯᒪᔭᒃᑯᑦ ᑖᒃᑯᐊ ᐅᖁᑦ ᐃᓪᓗᐃᑦ 
ᑲᒪᒋᔭᐅᒌᖅᓯᒪᓐᖏᒻᒪᑕ ᓄᓇᓕᓐᓂ.  
 
ᓇᓗᓇᐃᖅᓯᒍᓐᓇᖅᑲ ᒥᓂᔅᑕ ᑖᒃᑯᐊ ᖃᓄᖅ 
ᐸᕐᓈᕆᔭᐅᓯᒪᔪᑦ ᐊᑭᑦᑐᕋᐅᑎᖁᔨᔾᔪᑎᑎᒍᑦ 
ᐅᓪᓗᒥᒧᑦ ᑖᓐᓇ ᖃᓄᐃᓕᖓᒻᒪᖔᖅ 
ᓴᓇᔭᐅᒋᐊᓂᐊᖅᓯᒪᔪᐃᑦ ᐃᓪᓗᐃᑦ ᐸᓐᓂᖅᑑᒥ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᕗᑦ ᐃᓪᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓂᒃ, 
ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᑕᒪᓐᓇ ᐅᖁᓕᕆᓂᖅ ᐱᓪᓚᕆᐊᓘᒻᒪᑦ 
ᐃᓱᒫᓗᒋᔭᕗᑦ ᐃᓗᓕᕆᔨᕐᔪᐊᒃᑯᑎᒍᑦ. ᑕᐃᒃᑯᐊ 
ᑐᓴᕈᒪᖃᑦᑕᖅᐸᕗᑦ ᓇᓕᐊ ᐃᓪᓗᐃᑦ ᐅᖂᓂᖏᑦ 
ᐊᒻᒪ ᐃᓕᓐᓂᐊᖅᑎᑎᓯᒪᓕᖅᑐᑕ ᑖᒃᑯᓂᖓ 
ᐃᖅᑲᓇᐃᔭᖅᑎᑎᓐᓂ ᐃᓪᓗᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓂ ᑕᒪᒃᑯᓄᖓ ᖁᑦᑎᓐᓂᖓ 1 
ᐊᒻᒪ ᖁᑦᑎᓐᓂᖓ 2. ᑖᓐᓇ ᖁᑦᑎᓐᓂᖓ 3 
ᐱᔭᕆᑐᔫᒻᒪᑦ, ᖃᓄᖏᓐᓇ, ᐊᑭᑦᑐᕋᐅᑎᖁᔨᔾᔪᑎᓂᒃ 
ᑕᒪᔅᓱᒪ ᒥᔅᓵᓄᑦ ᐊᐱᖅᓱᖁᑎᖃᖃᑦᑕᖅᐳᒍᑦ ᑕᒪᓐᓇ 
ᐅᖂᑉ ᒥᒃᓵᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ 
ᓇᑲᓱᒃ.  
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ ᐊᒻᒪ ᖁᔭᓐᓇᒦᒃ 
ᒥᓂᔅᑕ ᑕᒪᒃᑯᓂᖓ ᓇᓗᓇᐃᔭᐃᒍᓐᓇᕐᖓᑦ. 
ᐅᖃᕋᑖᕐᖓᑦ ᑕᐃᒪ ᐃᖅᑲᓇᐃᔭᖅᑏᑦ 
ᐃᓕᓐᓂᐊᖅᑎᑕᐅᓯᒪᒻᒪᑕ ᐅᖁᒥᒃ ᑲᒪᓂᕐᒥᒃ 
ᖁᑦᑎᓐᓂᖓ 1, 2 ᐊᒻᒪ 3. 
ᐃᓕᓐᓂᐊᖅᑎᑕᐅᓯᒪᒐᓗᐊᖅᑎᓪᓗᒋᑦ 
ᐃᓪᓗᓕᕆᔨᒃᑯᑦ ᑮᓇᐅᔭᓂᒃ ᑐᓂᓯᔭᐅᓯᒪᓐᖏᒻᒪᑕ 
ᐅᓪᓗᒥᒧᑦ ᑎᑭᑦᑐᒍ ᑖᒃᑯᐊ ᑮᓇᐅᔭᓂᒃ 
ᓴᓂᕝᕙᐃᓂᐊᖅᓯᒪᕙᑦ 2019-2020 ᑲᒪᓂᐊᕐᓗᑎᑦ 
ᐅᖁᒥᒃ ᐸᓐᓂᖅᑑᒥ? ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖁᓕᕆᓂᖅ ᐱᓪᓚᕆᐊᓘᒻᒪᑦ ᐱᓪᓚᕆᐅᑎᒃᑲᑦᑎᒍ 
ᑮᓇᐅᔭᕐᒧᑦ ᓄᖅᑲᖓᔾᔪᑎᒋᔪᒪᓐᖏᑕᕗᑦ ᑭᓯᐊᓂ 
ᑕᐃᓐᓇ ᐊᕐᕌᓂ ᓴᓂᕝᕙᓚᐅᖅᓯᒪᔭᕗᑦ ᐃᓱᓕᓯᒪᒻᒪᑦ 
ᑕᒪᓐᓇᓗ ᐅᖁᖅ ᐊᓂᕐᓂᕐᒧᑦ ᐱᐅᓐᖏᒻᒪᑦ 
ᐋᓐᓂᐊᖅᑖᕈᑕᐅᓲᖑᒻᒪᑦ. ᐱᓕᕆᐊᕆᓂᐊᖅᑕᕗᑦ 
ᑕᒪᒃᑯᐊ ᐅᖁᐃᑦ ᓄᖑᖁᓪᓗᒋᑦ ᐃᓪᓗᖁᑎᑦᑎᓐᓂ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, ᒥᔅ 
ᓇᑲᓱᒃ.  
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᒥᓂᔅᑕ 
ᑭᐅᔪᓐᓇᕐᖓᑦ ᑖᔅᓱᒪᓐᖓᑦ. ᑕᕝᕙᓂ 
ᑲᑎᒪᓂᖃᖅᑎᓪᓗᑕ ᐅᑭᐅᖅ ᐊᒃᑐᕝᕙ 25, 2018, 
ᐃᓪᓗᓕᕆᔨᕐᔪᐊᒃᑯᓐᓄᑦ ᐊᖏᔪᖅᑳᖑᔪᖅ 
ᓇᓗᓇᐃᖅᓯᓚᐅᖅᓯᒪᒻᒪᑦ, ᐅᓇ ᖃᓪᓗᓈᑎᑐᑦ 
ᐅᖃᑦᑎᐊᒻᒪᕆᓪᓗᒍ. (ᑐᓵᔨᑎᒎᓕᖅᑐᖅ) ᓄᓇᕗᒻᒥ 
ᐃᒡᓗᓕᕆᔨᕐᔪᐊᒃᑯᑦ ᒫᓐᓇ ᐃᓗᐃᒃᑲᓂᒃ 
ᐃᓗᓕᖃᐅᖅᑐᓂᒃ ᐅᓂᒃᑳᓂᒃ ᐱᔾᔪᑎᒋᓪᓗᒋᑦ 
ᐅᖁᖅᑎᑎᑦᑕᐃᓕᒪᓂᖅ ᐊᒻᒪᓗ 
ᐋᖅᑭᒋᐊᖅᑎᑦᑎᓇᓱᖕᓂᖅ. ᒥᓂᔅᑕ ᐅᓪᓗᒥ 
ᐅᕙᑦᑎᓐᓄ ᓇᓗᓇᐃᖅᓯᔪᓐᓇᖅᐹ 
ᖃᓄᐃᓕᖓᓕᕐᒪᖔᖅ ᑕᒪᓐᓇ ᐊᒻᒪᓗ ᐅᓂᒃᑳᑦ 
ᐊᔾᔨᖏᑦ ᐱᑎᑕᐅᔪᓐᓇᓂᐊᖅᐸᑦ ᓄᓇᓕᓐᓂ 
ᐃᒡᓗᓕᕆᔩᒃᑯᑦ ᐊᒻᒪᓗ ᒪᓕᒐᓕᐅᖅᑏᑦ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᑎᕐᕕᒋᑲᐃᓐᓇᕐᓗᒍ ᑖᓐᓇ 
ᓯᕗᓪᓕᖅᐹᖅ ᐅᖃᐅᓯᕆᓚᐅᖅᓯᒪᔭᕋ ᓄᓇᓕᓐᓂ 
ᐃᓪᓗᓕᕆᔨᒃᑯᑦ ᐃᓕᓐᓂᐊᖅᑎᑕᐅᖃᑦᑕᕐᒪᑕ 
ᖁᑦᑎᓐᓂᖏᑦ 1, 2, ᐊᒻᒪ 3 ᐅᖁᓕᕆᓂᕐᒧᑦ 
ᐃᓕᓐᓂᐊᖅᑎᑕᐅᔪᐃᓐᓇᐅᓯᒪᔪᑦ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1936 
 

 

25 ᓄᓇᓖᑦ ᐅᖁᓕᕆᓂᖅ ᐱᔾᔪᑎᒋᓪᓗᒍ 
ᓴᓗᒻᒪᖅᓴᐃᔾᔪᓰᓪᓗ 191 
ᐃᓕᓐᓂᐊᖅᑎᑕᐅᓯᒪᓕᖅᑐᑦ.  
 
ᐊᐱᖅᑯᑎᖓ ᐱᓪᓗᒍ, ᐃᖅᑲᓇᐃᔭᖅᑎᒃᑲ 
ᐅᖃᓪᓚᖃᑎᒋᓂᐊᖅᐸᒃᑲ 
ᖃᓄᖅᑑᕈᑎᒋᒃᑲᓐᓂᕈᓐᓇᕐᓂᐊᕋᑦᑎᒍ 
ᒪᓕᒐᓕᐅᖅᑎᐅᑉ ᓄᓇᖓ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑐ ᖃᐃᕐᓂᖅ.  

ᖃᖓᑕᓲᒃᑯᕕᖓ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑯᑦ 
ᐊᒥᑦᑐᕐᒥᐅᑦ ᓄᓇᕗᒻᒥᐅᓪᓗ, ᐅᓐᓄᓴᒃᑯᑦ 
ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑎᑦᑎᔩ, ᐅᓇ ᐊᐱᖅᑯᑎᔅᓴᕋ 
ᑐᕌᖓᑎᓐᓂᐊᕋᒃᑯ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓᓄᑦ.  
 
ᑕᐃᒪ ᑐᓴᐅᒪᔪᐃᓐᓇᐅᔪᔅᓴᐅᓕᕋᑦᑕ ᑖᒃᑯᐊ 
ᒐᕙᒪᑐᖃᒃᑯᑦ ᑕᐃᒪ $10-ᒥᓕᐊᑲᓴᒥ 
ᐱᕚᓪᓕᕈᑎᔅᓴᑎᓐᓂᒃ ᑕᒪᐅᖓ ᓴᓂᕋᔭᒻᒧᑦ 
ᐋᖅᑭᒋᐊᕈᑎᔅᓴᖓᓂᒃ ᒥᑦᑕᕐᕕᑦᑎᓐᓄᑦ 
ᓴᖅᑭᑦᑎᓚᐅᕐᒪᑕ ᐊᒻᒪᓗ ᖃᐅᔨᒪᒃᑲᓐᓂᓪᕆᐊᕆᑦᑎ 
ᑕᐃᒪ ᑕᒪᓐᓇ ᐊᒃᑐᓗᐊᕆᓪᓗᒍ ᑖᒃᑯᐊ 
ᐃᑲᔪᖅᓱᖃᑦᑕᓚᐅᕋᒃᑭᑦ ᓂᕈᐊᖅᑎᒋᓯᒪᔭᒃᑲ.  
 
ᑕᐃᒪᓐᓇ ᐅᖃᖅᑎᓪᓗᖓ, ᑖᓐᓇ ᒥᓂᔅᑕᖃᐃ 
ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ 
ᓇᓗᓇᐃᖅᓯᔪᓐᓇᖅᐸ ᖃᖓ ᑖᓐᓇ 
ᐱᒋᐊᓪᓚᑦᑖᕐᓂᐊᕐᒪᖔᖅ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ.; ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔾᔪᑎᓕᕆᓂᕐᒧᓪᓗ, ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᓐᓇ ᐱᒋᐊᖅᕕᔅᓴᐅᓪᓗᓂ 
2019/20 ᑮᓇᐅᔭᐃᑦ ᐊᕐᕌᒍᖏᓐᓂ ᐊᑐᖅᓱᒍ 
ᐊᒻᒪᓗ 

ᐊᕐᕌᒍᓄᑦ ᐱᖓᓱᓄᑦ ᐊᕕᑦᑐᖅᓯᒪᓂᐊᖅᓱᓂ ᑖᓐᓇ 
$10-ᒥᓕᐊᖑᑲᓴᑦᑐᖅ ᐅᖃᐅᓯᐅᕋᑖᓚᐅᖅᑐᖅ 
ᒐᕙᒪᑐᖃᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑐ 
ᖃᐃᕐᓂᖅ.  
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᓇᓗᓇᐃᔭᓵᕋᕕᒃ ᐱᒋᐊᖅᕕᔅᓴᖓᓂᒃ 
ᑭᐅᔭᐃᓐᓇᕆᒐᕕᓐᖓ. ᐄ, ᑖᓐᓇ ᑕᐃᒪ 
ᐃᑲᔪᖅᓱᐃᓐᓇᖃᑦᑕᕆᒃᑮᓛᒃ ᑖᒃᑯᐊ 
ᓂᕈᐊᖅᑎᒋᓯᒪᔭᒃᑲ. ᑕᐃᒪᖃᐃ ᒥᓂᔅᑕ 
ᓇᓗᓇᐃᖅᓯᑲᓐᓂᕈᓐᓇᕆᕗᖅ ᑕᓐᓇᑦᑕᐅᖅ 
ᐊᒃᓱᕈᐊᕆᖃᑦᑕᕐᒥᒐᒃᑭᑦ ᐃᓄᐃᑦ 
ᐃᖅᑲᓇᐃᔭᓕᖅᑎᑕᐅᓂᖏᓐᓂ, ᑕᒪᓐᓇ 
ᖃᔅᓯᐅᓂᐊᕐᓂᖏᓐᓂᖃᐃ ᐃᓄᐃᓪᓗ 
ᓇᓗᓇᐃᔭᕈᓐᓇᖅᐸᑦ 
ᑖᓐᓇᐋᖅᑭᒋᐊᖅᑕᐅᓂᐊᖅᑎᓪᓗᒍ ᒥᑦᑕᕐᕕᔅᓴᖅ 
ᓴᓂᕋᔭᒻᒥ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳ ᑕᐃᕕᑎ ᐊᑭᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑐᑭᓯᔅᓯᐊᕈᒪ ᖃᓄᑎᒋ 
ᐃᓄᓐᓂᑦ ᐃᖅᑲᓇᐃᔭᖅᑎᖃᕐᓂᐊᕐᒪᑭᐊᖅ ᑖᒃᓱᒧᖓ 
ᓴᓇᔭᐅᕙᓪᓕᐊᑎᒡᓗᒍ. ᑖᓐᓇ ᑳᓐᑐᕌᕈᕋᓱᓐᓂᖓᓂ 
ᐅᕝᕙᓘᓐᓃᑦ ᑳᓐᑐᕌᕐᒥᒃ ᓴᖅᑮᓕᕈᑦᑕ ᑕᐃᒃᑰᓇ 
ᓴᖅᑭᑎᒍᒫᕐᒥᒻᒪᑦ ᑲᑦᓯᓂᒃ ᐃᓄᓐᓂᒃ 
ᐃᖅᑲᓇᐃᔭᖅᑎᑖᕋᓱᒍᒪᒐᔭᕋᑦᑕᑭᐊᖅ ᑖᔅᓱᒪᐅᑉ 
ᐃᓗᐊᓃᖃᓯᐅᑎᒐᔭᕐᒪᑦ. ᓱᓕ ᒫᓐᓇ ᐃᑉᐸᒃᓴᕌᑖᖅ 
ᑐᓴᓚᐅᕐᓂᑎᓐᓄᑦ, ᑖᒃᑯᐊ ᐊᖏᕈᑎᓂᑦ ᓱᓕ 
ᐊᑎᓕᐅᕆᐊᖃᕐᓂᐊᕋᑦᑕ ᒐᕙᒪᑐᖃᒃᑯᓪᓗ ᓄᓇᕘ 
ᒐᕙᒪᒃᑯᓪᓗ ᑖᒃᑯᐊ ᐃᓗᖏᓐᓃᓂᐊᕐᒥᒻᒪᑕ ᖃᓄᑎᒋ 
ᐃᓄᐃᑦ ᐃᓗᐊᓃᖃᓯᐅᑎᓂᐊᖅᑕᖏᓐᓂᑦ 
ᑕᒪᒃᑯᐊᕈᔪᐃᑦ ᓱᓕ ᒫᓐᓇᒧᑦ ᐋᖅᑭᔅᓱᓪᓚᕆᔅᓯᒪᔪᒥᒃ 
ᓴᖅᑮᓚᐅᖏᑦᑐᒍᑦ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, 
ᒥᔅᑐ ᖃᐃᕐᓂᖅ 
 
ᖃᐃᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᓗ 
ᓂᕆᐅᒋᑦᑎᐊᓛᖅᐸᕋ ᑖᒃᑯᐊ ᖃᓄᐃᓕᖓᓛᕐᒪᖔᑕ. 
ᑕᐃᒪ ᑖᓐᓇ ᓇᓗᓇᐃᖅᓯᔾᔪᑕᐅᓚᐅᖅᑐᖅ 
ᓇᓗᓇᐃᖅᓯᒋᐊᒃᑲᓐᓂᕐᓚᖓ ᑖᔅᓱᒥᖓ ᑕᐃᒪ 
ᓴᖅᑭᑎᑦᑎᓯᒪᒻᒪᑕ ᓇᓗᓇᐃᖅᓯᓯᒪᓪᓗᑎᒡᓗ ᑖᒃᑯᐊ 
ᒐᕙᒪᑐᖃᒃᑯᑦ, 

ᑖᓐᓇᒎᖅ ᐱᕕᔾᔪᐊᕆᔭᐅᓪᓗᓂ ᓴᖅᑭᑕᐅᓇᓱᒻᒪᑦ 
ᑎᖕᒥᓲᓐᓂᖅ ᐊᖅᑯᓯᓂᐅᓕᕐᓗᑕ, ᓲᕐᓗᖃᐃ 
ᑐᖅᑲᖅᑕᕐᕕᓐᖑᕐᓗᑕ. ᑖᒃᑯᐊᓗ 
ᓇᒻᒥᓂᖃᖅᑎᐅᕙᑦᑐᐃᑦ ᑕᑉᐱᑲᓂ 
ᐱᕚᓪᓕᕈᓐᓇᑦᑎᐊᒥᒻᒪᑕ. ᐅᖃᖅᑎᑦᑎᔩ, ᑕᐃᒪᓕ 
ᑕᒪᓐᓇ ᓴᖅᑭᑕᐅᓂᐊᓕᖅᑎᓪᓗᒍ ᐅᐱᒋᑦᑎᐊᕋᒃᑯ, 
ᐱᔾᔪᑎᒋᓪᓗᒍ ᓄᓇᓕᕋᓛᖑᓪᓗᑕ ᒥᑦᑕᕐᕕᕗᑦ 
ᐋᖅᑭᒋᐊᖅᑕᐅᓂᐊᓕᕐᒪᑦ. 
 
ᑕᐃᒪᖃᐃ ᒥᓂᔅᑕ ᑕᔅᓱᒥᖓ 
ᓇᓗᓇᐃᖅᑎᑦᑎᐊᕈᓐᓇᖅᐳᖅ ᑕᕝᕙᓂ ᐃᒡᓗᕐᔪᐊᕐᒥ. 
ᑖᓐᓇ ᓴᓂᕋᔭᒃ ᓄᓇᓕᕋᓛᖑᒐᓗᐊᖅᑎᓪᓗᓂ 
ᓱᒃᑲᔪᓅᑦ ᑐᖅᑲᖅᑕᕐᕕᐅᓂᐊᖅᐹ? ᑖᓐᓇᓗ 
ᑭᖑᓪᓕᖅᐹᖑᓪᓗᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳ ᑕᐃᕕᑎ ᐊᑭᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᖁᔭᓐᓇᒦᓪᓗ ᐊᐱᕆᒐᕕᑦ ᑖᔅᓱᒥᖓ. 
ᑖᓐᓇ ᑮᓇᐅᔭᖅ ᐋᖅᑭᔅᓯᒋᐊᕈᑕᐅᓂᐊᕐᒪᑦ, 
ᐃᑯᒻᒪᖅᑯᑎᖏᓐᓄᓪᓗ ᐊᒻᒪᓗ ᑖᓐᓇ 
ᒪᓂᖅᑲᒃᓴᖅᑕᐅᒋᐊᒃᑲᓐᓂᕐᓗᓂ. ᒫᓐᓇᒧᑦ ᑎᑭᖢᒍ 
ᓴᓂᕋᔭᖅ ᒥᑦᑕᕐᕕᖓ ᐳᔪᓕᓐᓄᑦ ᒥᕝᕕᐅᒍᓐᓇᕐᒪᑦ 
ᐊᒻᒪᓗ ᐊᓯᖏᑦ ᒥᕝᕕᐅᒍᓐᓇᕋᓗᐊᖅᓱᑎᒃ. ᑖᒃᑯᐊ 
ᐊᑐᐃᓐᓇᕈᖅᑎᖃᑦᑕᕋᑦᑎᒍ ᒐᕙᒪᐅᔪᒍᑦ, ᑭᓯᐊᓂ 
ᐅᖃᐅᔾᔨᔪᓐᓇᖏᓐᓇᑦᑕ ᑖᒃᑯᓂᖓ ᖃᖓᑕᓲᓂᑦ 
ᐊᐅᓚᑦᑎᔨᐅᖃᑦᑕᖅᑐᑦ ᐳᔪᓕᖃᕈᑎᒃ ᐅᕝᕙᓘᓐᓃᑦ 
ᒥᑭᓐᓂᖅᓴᓂᑦ ᓇᒧᖓᐅᓂᐊᖅᐳᓯ ᑖᒃᑯᐊ 
ᐊᑐᐃᓐᓇᐅᑎᓐᓇᓱᖃᑦᑕᕋᑦᑎᒍ ᑕᒪᒃᑯᐊ ᓇᒻᒥᓂᓖᑦ 
ᒥᑦᑕᕐᕕᓐᓂᑦ ᖃᖓᑕᓲᓂᑦ ᐱᖃᖅᑏᑦ ᑕᒪᒃᑯᓂᖓ 
ᖃᓄᑦ ᐋᖅᑭᑦᓱᐃᒃᑲᓐᓂᕈᓐᓇᕐᒪᑕᑭᐊᖅ 
ᑕᐃᒪᓐᓇᐃᑎᓪᓗᒍ, ᒫᓐᓇ ᐅᖃᕈᓐᓇᖏᑦᑐᖓ 
ᑎᓕᐅᕆᓂᐊᕋᓗᐊᕋᑦᑕᑭᐊᖅ ᑖᒃᑯᓂᖓ.ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᒪᓂᕋᔭᒃ, ᒥᔅᑐ ᓚᐃᑦᓯᑑᓐ. 

ᐱᑦᑎᐊᖅᑕᐅᖃᑦᑕᓐᖏᓐᓂᖏᑦ ᓄᓇᕗᒥ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 
ᒪᓕᒐᓕᕆᔨᒃᑯᑦ ᒥᓂᔅᑕᖓᓐᓄᑦ ᑐᕌᖅᑎᓂᐊᖅᑕᕋ 
ᑖᓐᓇ ᐊᐱᖅᑯᑎᒐ.  
 
ᖃᐅᔨᓴᖅᑕᐅᓚᐅᖅᓯᒪᔪᓄᑯᐊ ᒪᒃᑯᑦᑐᓄᑦ ᑐᕌᖓᔪᑦ 
2013-ᒥ ᓱᕈᓰᑦ ᐱᓂᕐᓗᑦᑕᐅᖃᑦᑕᕐᓂᖏᑦ 
ᐅᓄᖅᑐᐊᓘᒻᒪᑕ ᐊᒻᒪᓗ ᑕᒪᒃᑯᐊ ᑭᓪᓕᓯᓂᐊᖅᑏᑦ 

ᐅᓄᓗᐊᕐᓂᖏᑦ ᐱᔾᔪᑎᒋᓪᓗᒋᑦ, ᒥᓂᔅᑕ 
ᐊᐱᕆᔪᒪᔭᕋ, ᖃᓄᖅ ᑖᒃᑯᐊ ᐅᓄᖅᓯᕙᓪᓕᐊᒻᒪᖔᖅ 
ᖃᓄᐃᑉᐸᓪᓕᐊᓕᕐᒪᖔᒡᓘᓐᓃᑦ ᓱᕈᓰᑦ 
ᐱᓂᕐᓗᒃᑕᐅᖃᑦᑕᖅᑐᑦ ᐱᑦᑎᐊᖅᑕᐅᖃᑦᑕᖏᑦᑐᓪᓗ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐃᖅᑲᖅᑐᐃᕕᓕᕆᓂᕐᒧᑦ, ᒥᓂᔅᑐ 
ᐃᖃᓪᓗᐊᖅ.  
 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 
(ᑐᓵᔨᑎᒍᑦ) ᐊᒻᒪᓗ ᖁᔭᓐᓇᒦᒃ ᒥᔅᑕ ᓚᐃᑦᓯᑑᓐ 
ᑖᓐᓇ ᐊᐱᖅᑯᑎᒋᒐᖕᓂ. ᑕᐃᒃᑯᐊ ᓱᕈᓰᑦ 
ᐱᓂᕐᓗᑦᑕᐅᖃᑦᑕᕐᓂᖏᑦ ᐅᓄᓗᐊᕐᓂᖏᑦ 
ᐱᔾᔪᑎᒋᓪᓗᒋᑦ ᐃᓱᒫᓗᑎᒋᔭᕗᑦ 49-103 ᐊᕐᕌᒍᓂ 
ᐊᓂᒍᖅᓯᒪᑎᓪᓗᒋᑦ. ᐱᔾᔪᑎᖃᐅᖅᖢᑎᖑᑯᐊ 
ᐅᓄᖅᓯᕚᓪᓕᐅᑎᒋᔭᖏᑦ ᓱᕈᓰᑦ 
ᐅᓄᖅᓯᕙᓪᓕᐊᑐᐃᓐᓇᖅᐳᑦ ᐃᓐᓇᕈᖅᐸᓪᓕᐊᓕᕋᒥ 
ᖃᓄᐃᓕᐅᖅᑕᐅᓂᕆᕙᓚᐅᖅᓯᒪᔭᒥᓂᒃ 
ᐅᓂᒃᑲᐅᓯᖃᓕᑕᐃᓐᓇᖅᑐᑦ ᐃᓐᓇᐅᓂᖅᓴᐅᓕᕋᒥ. 
ᓂᓪᓕᐅᑎᒋᔪᓐᓇᖅᓯᔪᓇᒥᔾᔪᒃ ᑭᓯᐊᓂ 
ᐊᖏᓪᓕᑲᓐᓂᕋᒥᒃ ᐅᓄᖅᓯᑲᓐᓂᐅᑎᒋᖂᔨᕚ. 
ᒪᓕᒐᓕᕆᔨᒃᑯᑦ ᐃᖅᑲᓇᐃᔭᖃᑎᖃᖅᑐᑦ ᐊᓯᖏᓐᓂᒃ 
ᑎᒥᐅᔪᓂᒃ ᐱᕋᔭᑦᑕᐃᓕᒪᓂᖅ ᓄᓇᑦᑎᓐᓂ 
ᑲᑐᔾᔨᖃᑎᒌᓐᓂᒃᑯᑦ ᐱᑕᖃᕐᓂᖅᓴᐅᓕᖁᓪᓗᒍ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑐ 
ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ 
ᖁᔭᓐᓇᒦᖅᖢᒍ ᑖᓐᓇ ᑭᐅᒻᒪᑦ 
ᐅᓄᖅᓯᑲᓪᓚᑦᑐᐊᓘᒻᒪᑕᒎᖅ ᑕᐃᒃᑯᐊ 
ᐱᓂᕐᓗᒃᑕᐅᖃᑦᑕᖅᑐᑦ.  
 
ᐅᖃᖅᑏ, ᐅᑯᓇᓂ ᐅᑭᐅᖅᑕᖅᑐᒥᐅᑦ ᓱᕈᓯᕐᓄᑦ 
ᐅᓂᒃᑳᓕᐊᕕᓃᑦ ᑕᐃᒃᑯᐊ ᒪᓕᒐᕐᓂᐊᖅᑏᑦ 
ᐱᔭᕐᓂᖏᑦᑐᖅᓯᐅᖃᑦᑕᕐᒪᑕ 

ᐸᓯᔭᔅᓴᖑᖅᑎᑦᑎᑎᓪᓗᒋᑦ ᓱᕈᓯᕐᓂᐊᖃᑦᑕᖅᑐᓂᒃ 
ᑕᐃᒪᐃᑦᑐᔅᓴᐅᔪᖅ ᑕᒫᓂ. ᑭᓱᓂᒃ 
ᐱᔭᕐᓂᖏᔾᔪᑎᖃᖃᑦᑕᖅᐱᓯ ᓱᕈᓯᕐᓂ 
ᐱᔾᔪᑎᒋᓪᓗᒋᑦ? ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐃᖃᓪᓗᐊᖅ.  
 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 
ᐊᐱᖅᑯᑎᒋᔭᓐᓂ. ᒪᒥᐊᓇᐅᒐᓗᐊᖅ ᑕᒪᒃᑯᓄᖓ 
ᑐᕌᖓᔪᓂᒃ ᐱᓯᒪᓐᖏᓐᓇᒪ. ᒪᓕᒐᓕᐅᖅᑎᒧᑦ  
ᐅᖃᕈᓐᓇᖅᑐᖓ ᑕᒪᓐᓇ ᑐᑭᓯᒋᐊᒃᑲᓐᓂᓚᐅᕐᓗᒍ 
ᑭᐅᔪᓐᓇᖅᖢᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, ᒥᔅᑐ 
ᓚᐃᑦᓯᑑᓐ.  
 
ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖁᔭᓐᓇᒦᒃ ᒥᓂᔅᑕ ᑭᐅᔪᓐᓇᕐᒪᑦ. ᐅᖃᖅᑲᐅᒐᒪ 
ᑕᒪᒃᑯᐊ ᐃᖃᖅᑐᐃᕕᒻᒥ ᑲᒪᒋᔭᖃᖅᑐᐃᑦ ᑕᒪᒃᑯᐊ 
ᐸᓯᔭᐅᓯᒪᔪᑦ ᐱᔾᔪᑎᒋᓪᓗᒋᑦ ᐃᓚᐅᔭᕆᐊᖃᕐᒪᑕ 
ᐃᖅᑲᖅᑐᐃᕕᐅᑉ ᐃᓗᐊᓂ. ᑕᒪᓐᓇ 
ᖁᕕᐊᒋᔭᐅᔪᓐᓃᖃᑦᑕᕐᒪᑦ ᐊᔪᖅᓴᕈᑎᒋᔭᐅᓪᓗᓂ 
ᐃᓚᐅᑎᑕᐅᓂᖏᑦ ᑕᒪᒃᑯᐊ ᐸᓯᔭᐅᔪᑦ 
ᐱᔾᔪᑎᒋᓪᓗᒋᑦ. ᒥᓂᔅᑕ ᐊᐱᕆᔭᕋ, ᐃᖅᑲᖅᑐᐃᕕᒻᒥ 
ᐸᓯᔭᐅᔪᖅ ᑖᓐᓇ ᖃᓄᖅ ᓈᒻᒪᒋᔭᐅᓐᖏᑉᐸᑦ 
ᑎᓕᔭᐅᔾᔪᑎᒋᔮ ᖃᓄᐃᓕᐅᖃᑦᑕᖅᐸᑦ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐃᖃᓪᓗᐊᖅ.  
 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᓐᓇ ᓱᕈᓰᑦ ᑖᓐᓇ 

ᐸᓯᔭᐅᔪᖅ ᐱᓐᖏᓐᓂᕋᖅᑕᐅᑉᐸᑦ ᐃᖅᑲᖅᑐᐃᕕᒻᒧᑦ 
ᑕᒪᒃᑯᐊ ᓄᓇᓕᓐᓂ ᐃᖅᑲᖅᑐᐃᔨᕋᓛᑦ 
ᑲᑎᒪᔨᖏᓐᓂ ᐱᖃᑎᖃᖅᑐᒍᑦ ᑕᒪᒃᑯᐊ 
ᐱᓕᕆᖃᑎᖃᖃᑦᑕᖅᑐᐃᑦ ᐃᖅᑲᖅᑐᐃᕕᒻᒥ 
ᑲᒪᒋᔭᐅᔪᓂᒃ ᐃᓄᓕᕆᔨᒃᑯᑦ, ᐳᑭᖅᑕᓕᒃᑯᑦ, 
ᑕᒪᒃᑯᐊ ᐃᑲᔪᖅᑕᐅᖃᑦᑕᖅᑐᐃᑦ ᐊᒻᒪ 
ᐃᑲᔪᖅᑕᐅᔾᔪᑎᔅᓴᖏᓐᓄᑦ ᐱᑕᓕᒃ. ᑕᒪᒃᑯᐊᓗ 
ᑭᓇᑐᐃᓐᓇᖅ ᐃᓅᓯᖓᓐᓂᒃ ᑲᔪᓯᑦᑎᐊᕈᓐᓇᖁᓪᓗᒋᑦ 
ᑲᑉᐱᐊᓱᓐᖏᓪᓗᑎᑦ ᑕᐃᒪᓐᓇ. ᐃᓱᒫᓗᑎᒋᔭᕗᑦ 
ᒪᓕᒐᓕᐅᖅᑎᐅᓪᓗᑕ ᐱᓕᕆᖃᑎᖃᖃᑦᑕᖅᑐᒍᑦ  
ᐃᑲᔪᖅᑕᐅᔭᕆᐊᓖᑦ ᐃᑲᔪᕋᓱᓪᓗᒋᑦ ᑕᐃᒪᓐᓇ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒥᔅᑐ ᖁᐊᓴ.  

ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑎᑦᑎᓂᖅ 
(ᖁᐊᓴ) 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 
ᑕᐃᒪᐃᓛᒃ ᐅᐊᑦᑎᐊᓵᖅ, ᐊᐱᖅᑯᑎᒋᓂᐊᖅᑕᕋ 
ᑖᓐᓇ ᓯᕗᓪᓕᖅᐹᒥ ᑖᔅᓱᒧᖓ ᓯᓚᑦᑐᖅᓴᕐᕕᓐᓄᑦ 
ᒥᓂᔅᑕᐅᔪᖅ.  
 
ᑕᐃᒪ ᐅᐊᑦᑎᐊᓵᖅ ᑐᓴᖅᑲᐅᒐᑦᑕ ᐃᖢᐊᖅᓴᐃᔨᓂᒃ 
ᐊᒥᒐᖅᓯᓂᖅ, ᐱᑕᖃᓗᐊᓐᖏᒻᒪᑦ, 
ᐊᒥᒐᖅᓯᖃᑦᑕᕋᑦᑕᒎᖅ ᐃᖢᐊᖅᓴᐃᔨᓂᒃ ᐊᒻᒪᓗ 
ᑐᓴᖅᑲᐅᒋᓪᓗᑕ ᑖᒃᑯᐊ 
ᑎᑭᑎᑦᑎᓇᓱᖃᑦᑕᖅᑑᒐᓗᐊᒡᒎᖅ 
ᑎᑭᑎᑦᑎᔪᒪᓂᖅᓴᐅᓪᓗᑎᓪᓗ ᑕᒪᒃᑯᓂᖓ 
ᐃᖢᐊᖅᓴᐃᔨᓂᒃ ᑕᒪᐅᖓ ᓄᓇᕗᒻᒧᑦ 
ᓴᓇᔭᖅᑐᕐᓂᐊᖅᑐᓄᑦ ᐊᒻᒪᓗᒎᖅ, ᒫᓐᓇᓵᒎᖅ 11-
ᓂᒃ ᓄᑖᓂᒃ ᐃᖢᐊᖅᓴᐃᔨᓂᒃ ᑎᑭᑦᑐᖃᖅᓯᒪᒻᒪᑦ. 
 
ᐊᐱᖅᑯᑎᒋᔭᕋᓕ ᑖᔅᓱᒧᖓ ᒥᓂᔅᑑᓕᖅᑐᒧᑦ, 
ᓄᓇᕗᒻᒥᐅᑕᓂᒃ ᐃᖢᐊᖅᓴᐃᔨᔅᓴᓂᒃ 
ᐱᑕᖃᕆᐊᖃᓪᓚᕆᒻᒪᑦ ᐱᑕᖃᕆᐊᖃᕐᓂᖓ 
ᐱᔾᔪᑎᒋᓪᓗᒍ ᑖᓐᓇ ᒥᓂᔅᑕᐅᓕᖅᑐᖅ 
ᑐᓴᐅᒪᑎᑦᑎᔪᓐᓇᖅᐱᑎᒎᑦ ᐃᓕᓐᓂᐊᕐᓂᒃᑯᑦ 
ᐃᖢᐊᖅᓴᐃᔨᔅᓴᓂᒃ ᐱᑕᖃᕐᓂᐊᕋᓗᐊᖅᐸ? 
ᐱᑕᖃᕋᓗᐊᖅᐸ? ᑖᔅᓱᒥᖓ ᐊᐱᖅᑯᑎᔅᓴᖃᖅᐳᖓ, 
ᐅᖃᖅᑎᑦᑎᔩ. ᖁᔭᓐᓇᒦᒃ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑲᒪᒋᔭᖃᖅᑐᖅ 
ᓄᓇᕗᒻᒥ ᓯᓚᑦᑐᖅᓴᕐᕕᓐᓂᒃ, ᒥᓂᔅᑐ ᓇᑦᓯᖅ.  

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᓯᓚᑦᑐᖅᓴᕐᕕᒃᑯᑦ ᐃᓕᓐᓂᐊᑎᑦᑎᖃᑦᑕᖅᑐᐃᑦ 
ᓇᔭᓐᖑᐊᖑᖅᓴᔪᓂᒃ ᐅᑉᓗᒥᒧᑦ ᒫᓐᓇ 
ᐃᓕᓐᓂᐊᖅᑐᖁᑎᖃᖅᑐᒍᑦ 21-ᖑᓪᓗᑎᑦ, 8-ᓪᓗᑎᑦ 
ᐃᓄᐃᑦ, ᐊᒻᒪ ᓴᕆᒪᓱᒻᒪᕆᑦᑐᖓ ᐅᖃᖅᑏ, 
ᓇᔭᓐᖑᐊᖃᓕᕋᑦᑕ ᓴᓪᓕᕐᒥᐅᑕᑯᓗᒻᒥᒃ 
ᐃᓕᓐᓂᐊᖃᑕᐅᓚᐅᖅᑐᖅ ᑕᒫᓂ ᐃᖃᓗᓐᓂ 
ᐅᑭᐊᔅᓵᖅ ᐱᒋᐊᕋᑖᓚᐅᖅᑐᖅ. ᑕᐃᓐᓇ ᐊᔅᓱᐋᓗᒃ 
ᖁᕕᐊᒋᔭᕋ ᐊᒻᒪ ᑖᓐᓇ ᐊᕐᕌᒍᑕᒫᑦ 
ᐃᓕᓐᓂᐊᑎᑦᑎᖃᖅᑕᖅᐳᒍᑦ ᓇᔭᓐᖑᐊᖑᓴᔪᓂᒃ 
ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥ ᐃᓚᒋᐊᕈᑦ,  
ᒥᔅᑐ ᖁᐊᓴ.  
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᑕᒪᑐᒥᖓ ᑐᓴᒃᑲᓐᓂᕋᑦᑕ. ᐄ, ᑕᒪᓐᓇ 
ᐱᒻᒪᕆᐊᓘᒻᒪᑦ. ᓄᓇᕗᒻᒥᐅᑕᐃᑦ 
ᐃᖢᐊᖅᓴᐃᔨᓐᖑᕈᓐᓇᑦᑎᐊᕋᓗᐊᕐᒥᒻᒪᑕ. 
ᑕᐅᓇᓐᖓᑦ 
ᑎᑭᑎᑦᑎᖔᖃᑦᑕᓗᐊᕆᐊᖃᓐᖏᒃᑲᓗᐊᕋᑦᑕ. 
ᑎᑭᑎᑦᑎᖃᑦᑕᓗᐊᕆᐊᖃᓐᖏᓇᑦᑕ ᑕᒫᓂ 
ᓄᓇᕗᒻᒥᐅᑕᐃᑦ ᐊᔪᓐᖏᑎᐊᕐᒪᑕ ᐊᒻᒪᓗ 
ᖄᒃᑲᓐᓂᐊᒍᑦ ᐃᓄᑦᑎᑐᑦ ᐅᖃᓪᓚᒍᓐᓇᖅᑐᓂᒃ 
ᓄᓇᓕᖁᑎᕗᑦ ᑕᒪᕐᒥᒃ ᑕᑯᔪᒪᒻᒪᑕ.  
 
ᒥᓂᔅᑕᖃᐃ ᐅᖃᐅᑎᑦᑎᐊᑲᓐᓂᕈᓐᓇᖅᐱᑎᒍᑦ 
ᖃᓄᖅ ᐊᕐᕌᒍᓄᑦ ᐊᒡᒋᖅᑐᓄᑦ ᐃᓕᓐᓂᐊᕐᓂᖅ 
ᑕᒪᓐᓇ ᐱᑕᖃᐃᓐᓇᓂᐊᖅᐹ ᐃᖢᐊᖅᓴᐃᔩᑦ 
ᐊᒥᒐᖅᓯᖃᑦᑕᑎᓪᓗᒋᑦ ᑕᒫᓂ ᓄᓇᕗᒻᒥ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐊᖏᖃᑎᒋᔭᕋ ᑖᓐᓇ ᒪᓕᒐᓕᐅᖅᑎᐅᖃᑎᕗᑦ 
ᐃᓄᑦᑎᑑᖅᑐᓂᒃ ᓇᔭᓐᖑᐊᖃᕆᐊᖃᕋᓗᐊᕋᑦᑕ ᐊᒻᒪ 
ᑕᐃᓐᓇ ᐅᖃᖅᑏ, ᐃᓚᖏᑦ ᑖᒃᑯᐊ 
ᐃᓕᓐᓂᐊᕋᓂᒃᑳᖓᒥᒃ ᒫᓂ ᓄᓇᕗᒻᒦᓂᐊᖅᐳᓯ 
ᐃᓚᖏ ᐊᔪᕋᑦᑎᒍ ᐃᓱᒪᖅᓱᖃᑦᑕᕐᒪᑕ ᓇᒧᖓ 
ᓄᓇᓕᓐᓄᑦ ᓇᓕᐊᓐᓄᑦ ᐊᐃᕝᕕᒋᔪᒪᔭᕐᒥᓄᑦ. 
ᐅᖃᖅᑏ, ᐅᖃᕈᓐᓇᖅᑐᖓ ᑕᒪᓐᓇ 
ᓇᔭᓐᖑᐊᖑᖅᓴᓂᖅ ᓯᓚᑦᑐᖅᓴᕐᕕᐅᑉ 
ᐱᓕᕆᐊᕇᓐᓇᓚᖓᔭᖓ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥ ᐃᓚᒋᐊᕈᑦ, ᒥᔅᑐ 
ᖁᐊᓴ.  
 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒪᐃᓛᒃ 
ᓄᓇᕗᑦ ᒐᕙᒪᒋᔭᕗᑦ ᑕᒪᓐᓇ ᐃᓄᑦᑎᑐᑦ ᐅᖃᐅᓯᖅ 
ᐱᒻᒪᕆᐅᒋᐊᖃᕐᓂᖓᓂᒃ 
ᐃᓕᓴᖅᓯᓯᒪᑦᑎᐊᑐᔅᓴᐅᒻᒪᑦᑕ. ᑕᑉᐱᑲᓂ 
ᐃᓕᓐᓂᐊᓕᕌᖓᑕ ᐃᓄᑦᑎᑐᑦᑕᐅᖅ 
ᐃᓕᓐᓂᐊᖅᑎᑕᐅᖃᑦᑕᕆᕚᑦ? ᖃᐅᔨᒪᒐᑦᑕ ᓲᕐᓗᒃ 
ᐃᖢᐊᖅᓴᐃᔨᖃᓚᐅᖅᑎᓐᓇᑕ 
ᐃᖢᐊᖅᓴᐃᔨᖃᖅᐸᓚᐅᕐᒥᒐᑦᑕ ᐃᓄᐃᑦ. ᑕᐃᒪᓐᓇ 
ᐃᓄᑦᑎᑐᑦᑕᐅᖅ ᐃᓕᓐᓂᐊᖅᑎᑕᐅᖃᑦᑕᕋᓗᐊᖅᐹᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 

ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓇᑦᓯᖅ.  
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐃᓄᑦᑎᑐᑦ 
ᐃᓕᓐᓂᐊᖅᑎᑕᐅᖃᑦᑕᓪᓚᕆᑯᓘᒐᓗᐊᕐᒪᖔᑕ 
ᑭᐅᔪᓐᓇᓐᖏᑕᕋ ᒪᓕᒐᓕᐅᖅᑎᐅᖃᑎᕗᑦ, ᑭᓯᐊᓂ 
ᐅᖃᕈᓐᓇᖅᑐᖓ, ᐅᖃᖅᑏ, ᑕᐃᒪᓐᖓᓂᒃ 2004-
2018 57-ᖏᓛᒃ ᓇᔭᓐᖑᐊᖑᖅᓯᒪᓕᖅᑐᐃᑦ, 22-
ᖑᓪᓗᑎᑦ ᑖᒃᑯᐊ ᐃᓄᐃᑦ. ᐃᓄᑦᑎᑐᑦ ᐅᖃᓪᓚ 
ᐃᓕᓐᓂᐊᖅᑎᑕᐅᖃᑦᑕᕐᓂᖏᓐᓂᒃ 
ᖃᐅᔨᒪᓐᖏᑦᑐᖓ, (ᑐᓵᔨᑎᒎᓕᖅᑐᖅ) ᑖᓐᓇ 
ᐅᓂᒃᑳᑯᓗᐊ ᐊᔪᕋᒃᑯ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒥᔅ ᐊᕐᓇᒃᑲᖅ.  

ᐆᒻᒪᖅᑯᑎᓕᕆᔨᒃᑯᑦ ᑮᓇᐅᔭᖅᑐᕐᓂᕆᔭᖏᑦ 
ᐱᓕᕆᐊᕆᔭᖏᓪᓗ (ᐊᕐᓇᒃᑲᖅ) 

 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑖᒃᑯᓂᖓ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓄᑦ.  
 
ᐃᖅᑲᐅᒪᒐᕕᑦ, ᐅᖃᖅᑎᑦᑎᔩ, 
ᐊᐱᖅᑯᑎᖃᓚᐅᖅᓯᒪᒐᒪ ᑲᑎᒪᑎᓪᓗᑕ ᓯᕗᓪᓕᕐᒥ 
ᑕᒪᒃᑯᐊ ᐃᖅᑲᓇᐃᔭᕐᓇᑉ ᐃᑲᕐᕋᖏᑕ ᓯᓚᑖᒍᑦ 
ᐃᖅᑲᓇᐃᔭᖅᑐᑎᑦ ᐊᑭᓕᖅᑕᐅᒋᐊᖃᖃᑦᑕᖅᑐᐃᑦ 
ᒐᕙᒪᒃᑯᓐᓂ. ᑕᒪᒃᑯᐊ ᑭᐅᔭᐅᔪᑦ ᐊᒻᒪ ᐊᐱᖅᑯᑕᐅᔪᑦ 
ᑕᕝᕙᓂ ᓇᓗᓇᐃᖅᓯᓚᐅᕐᒪᑕ ᖁᓪᓕᖅ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1940 
 

 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᑦ ᐃᖅᑲᓇᐃᔭᕐᓇᑉ 
ᐃᑲᕐᕋᖏᑕ ᓯᓚᑖᒍᑦ ᐃᖅᑲᓇᐃᔭᖅᑐᑎᑦ 
ᐊᖏᓪᓕᒋᐊᓚᐅᕐᒪᑕ $4.6 ᒥᓕᐊᓐ 2014-15 
ᐊᕐᕌᒍᒋᔮᓂ $5.8 ᒥᓕᐊᒧᑦ ᑎᑭᓚᐅᕐᒪᑦ 2016-17 
ᑖᓐᓇᓗ ᐊᖏᓪᓕᒋᐊᖅᖢᓂ ᓯᑕᒪᒋᓪᓗᐊᖅᑕᖓᓂᑦ.  
 
ᑖᒃᑯᐊᓗ ᐊᕐᕌᒍᒥ 2017-18 ᐅᓂᒃᑳᖅᑕᖓᑦ 
ᐊᕐᕌᒍᔅᓯᐅᑦ ᓇᓗᓇᐃᖅᓯᖏᒻᒪᑦ ᖃᓄᖅ 
ᐊᑐᖅᑕᐅᓚᐅᖅᑐᑦ ᐃᑲᕐᕋᓄ 
ᐃᖅᑲᓇᐃᔭᕆᐊᓕᖏᓐᓄᑦ ᖄᖏᐅᑎᔪᓄᑦ 
ᐊᑭᓕᐅᑎᑦ ᑕᐃᒪᓐᓇ ᒥᓂᔅᑕᐅᑉ ᑐᒃᓯᕌᓚᐅᕐᒪᖔᑦ 
ᑖᒃᑯᓂᖓ ᑕᐃᒪᓐᓇ ᓂᕆᐅᑉᐳᒍᑦ. ᑕᒪᓐᓇ ᐃᑲᕐᕋᓄ 
ᐃᖅᑲᓇᐃᔭᕆᐊᓕᖏᓐᓄᑦ ᖄᖏᐅᑎᔪᓄᑦ  
ᐊᑭᓕᖅᑐᒐᐅᔪᖅ ᖁᒻᒧᓚᐅᕐᒪᖔᑦ ᐊᒧᓚᐅᕐᒪᖔᑦ 
ᐅᕝᕙᓘᓐᓃᑦ ᑕᐃᒪᓐᓇᐃᓚᐅᕐᒪᖔᑦ 2017-18 
ᐊᕐᕌᒍᖓᓂ. ᖁᔭᓐᓇᒦᒃ, ᐅᖃᖅᑏᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᑲᒪᒋᔭᖃᖅᑐᖅ 
ᖁᓪᓕᖅ ᐆᒻᒪᖅᑯᑎᓕᕆᔨᑯᓐᓂᑦ, ᒥᓂᔅᑐ 
ᐃᖃᓪᓗᐊᖅ. 
 
ᐊᖓᔪᖅᑳ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 
(ᑐᓵᔨᑎᒍᑦ) ᖁᔭᓐᓇᒦᒃ ᐊᐱᖅᑯᑏᑦ ᐱᔭᖓ. 
ᑕᐃᒪᓐᓇ ᐅᓂᒃᑳᓯᒪᔪᒥᑦ ᐱᓯᒪᓐᖏᑦᑐᖓ ᑭᓯᐊᓂ 
2017-18 ᐅᓂᒃᑳᕆᔭᖓᓂ ᑕᒪᒃᑯᐊ ᓂᕆᐅᒋᔭᖏᑦ 
ᑮᓇᐅᔭᑎᒍᑦ ᖃᓄᐃᓕᖓᓂᐊᕐᒪᖔᑕ ᒫᓐᓇ 
ᐱᓯᒪᓕᖅᑕᒃᑲ ᐱᓯᒪᓕᕈᑉᑎᒍ ᑖᒃᑯᐊ ᑲᑎᒪᔨᓄᑦ 
ᑐᓂᐅᖅᑲᓛᖅᐸᕗᑦ.  
 
ᐅᖃᖅᑎ: ᖁᔭᓐᓇᒦᒃ. ᓯᕗᓪᓕᖅᐹᒥᒃᐊᐱᖅᑯᑎᒧᑦ 
ᐃᓚᒋᐊᕈᑦ, ᒥᔅ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏᔩ. ᐊᒻᒪ 
ᐅᖃᐅᓯᖃᕐᒥᒻᒪᑦ ᒐᕙᒪᒃᑯᓐᓂᑦ ᐱᓕᕆᑎᓪᓗᑕ, 
ᑮᓇᐅᔭᑯᓗᐃᑦ ᑲᒪᒋᖏᓪᓗᒋᑦ ᑮᓇᐅᔭᕐᔪᐊᑦ 
ᑲᒪᒋᖏᑎᓪᓗᒍ ᑐᓴᖅᓯᒪᒐᑉᑕ ᐃᑲᕐᕋᓄ 
ᐃᖅᑲᓇᐃᔭᕆᐊᓕᖏᓐᓄᑦ ᖄᖏᐅᑎᔪᓄᑦ 
ᐊᑭᒋᔭᖏᑦ ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑖᒃᑯᐊ ᐊᐅᓪᓛᕋᓱᒻᒪᑕ ᑐᑭᖃᑦᓯᐊᖏᑦᑐᒥᒃ 
ᐱᓕᕆᔫᔭᖅᖢᑎᒃ, ᐆᑦᑑᑎᒋᓗᒍ ᑐᓴᓚᐅᕋᒪ 

ᓄᓇᓕᓐᓄᑦ ᐊᐅᓪᓚᖅᑐᖃᕌᖓᑦ ᐱᓕᕆᔭᖅᑐᖅᖢᑎᒃ 
ᐆᒻᒪᖅᑯᑎᓂᑦ ᓄᓇᓕᓐᓂᑦ ᑖᒃᑯᐊ ᐱᓇᓱᐊᕈᓯᐅᑉ 
ᓄᖑᐊᓂ ᐃᖃᓗᓐᓄᑦ ᑲᖓᑦᑕᖅᑎᑕᐅᖃᑦᑕᕐᒪᑕ 
ᐱᐊᓂᖏᓐᓂᖏᓐᓂ. ᑖᒃᑯᐊ ᐆᒻᒪᖅᑯᑎᓕᕆᔨᒃᑯᑦ 
ᐃᑲᕐᕋᓄ ᐃᖅᑲᓇᐃᔭᕆᐊᓕᖏᓐᓄᑦ ᖄᖏᐅᑎᔪᓄᑦ 
ᐊᑭᓕᖅᑐᐃᓂᐊᖏᒻᒪᑕ ᐱᓇᓱᐊᕈᓯᐅᑉ ᓄᓐᖑᐊᓂ, 
ᐱᓇᓱᐊᕈᓯᐅᑉ ᓄᖑᐊ ᐊᓂᒍᕐᒥᒻᒪᑦ ᐊᒻᒪ 
ᑲᖓᑕᓲᒃᑯᑦ ᐅᑎᖅᑎᑕᐅᓕᕆᑉᓗᑎᒃ ᑕᐃᒪᓐᓇ. 
 
ᐅᖃᖅᑎᑦᑎᔩ, ᑮᓇᐅᔭᒥᒃ ᑲᑎᖅᓱᐃᓗᐊᖅᑰᖏᑦᑐᑦ  
ᐊᒻᒪ ᓈᒻᒪᖏᑦᑐᒥᒃ ᑲᒪᑐᐃᓐᓇᕆᐊᖃᕐᒪᑕ. ᑕᒪᒃᑯᐊ 
ᐊᒥᓱᑦ ᐊᐅᓪᓚᖅᓯᒪᑯᑖᓗᐊᓕᖃᑦᑕᕐᒪᑕ. 
 
ᑖᓐᓇ ᒥᓂᔅᑕ ᓇᓗᓇᐃᖅᓯᒍᓐᓇᖅᐸ 
ᖃᐅᔨᓴᕐᓂᕆᔭᖏᑦ ᑕᒪᑐᒪ ᒥᒃᓵᓄᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐃᖃᓪᓗᐊᖅ. 
 
ᐊᖓᔪᖅᑳ ᔩᓂ ᐃᖃᓪᓗᐊᖅ: ᖁᐊᓇ, ᐅᖃᖅᑏ. 
(ᑐᓵᔨᑎᒍᑦ) ᐄ. ᑕᐃᒪᓐᓇ ᑭᐅᓛᖅᐸᕋ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑦ, ᒥᔅ 
ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄᓛᒃ 
ᑐᑭᓯᔪᖓ, ᑖᓐᓇ ᖃᐅᔨᒪᔪᐊᓘᓗᓂ ᒥᓂᔅᑕ 
ᐱᓐᖏᒻᒪᑦ, ᑭᓯᐊᓂ ᑖᒃᑯᐊ ᐃᑲᕐᕋᓄ 
ᐃᖅᑲᓇᐃᔭᕆᐊᓕᖏᓐᓄᑦ ᖄᖏᐅᑎᓂᕐᒥᒃ 
ᒥᑭᓪᓕᒋᐊᖅᑎᑦᑎᓇᓱᑦᑎᓪᓗᒋᑦ ᐃᖃᕐᕋᑎᒍᑦ 
ᑕᒪᒃᑯᐊ ᖃᐅᒻᒪᖅᑯᑎᓄᑦ ᐊᑐᖅᑕᐅᔭᕆᐊᓖᑦ 
ᑲᒪᒋᔭᐅᔭᕆᐊᖃᕐᓂᖏᓐᓄᑦ ᓲᕐᓗᒃ ᐊᐅᔭᒃᑯᑦ 
ᑭᖑᕙᖅᐸᓪᓕᐊᓕᕐᒪᑕ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1941 
 

 

ᐅᑭᐅᖅᑕᖅᑐᒧᑦ ᓂᒡᓕᓇᕐᓂᖅᓴᒧᑦ 
ᑲᒪᒋᔭᐅᔭᕆᐊᖃᓕᖅᖢᑎᒃ ᑕᒪᒃᑯᐊ ᖃᐅᒻᒪᖅᑯᑏᑦ 
ᐅᑭᐅᒃᑯᑦ ᐊᒃᓱᕈᕐᓂᖅᓴᐅᖃᑦᑕᕐᒪᑕ. 
 
ᑖᓐᓇᖃᐃ ᒥᓂᔅᑕ ᑖᔅᓱᒥᖓ ᖃᐅᔨᓴᕐᓂᕆᔭᖓᑦ 
ᓴᖅᑭᑎᔅᓱᓇᖅᐸᐅᒃ ᑲᑎᒪᕝᕕᒻᒥ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᐃᖃᓪᓗᐊᖅ. 
 
ᐊᖓᔪᖅᑳ ᔩᓂ ᐃᖃᓪᓗᐊᖅ: ᖁᐊᓇ ᐅᖃᖅᑏ. 
(ᑐᓵᔨᑎᒍᑦ) ᖁᔭᓐᓇᒦᒃ ᑖᓐᓇ ᑭᐅᓛᖅᐸᕋ.  
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. 
ᐅᖃᐅᓯᒃᑯᑦ ᐊᐱᖅᑯᑎᑦ. ᐃᓵᒃᐲᑦ? ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ, ᒥᔅᑐ ᕿᔪᑦᑖᖅ. 
 
ᐊᐱᖅᑯᑦ 296 - 5(2): ᐃᓱᒫᓘᑕᐅᔪᑦ 

ᒪᐅᓇᑐᐃᓐᓇᖅ ᓇᓐᓄᖃᑦᑕᕐᓂᕐᒥᒃ 
(ᕿᔪᒃᑖᖅ) 

ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩᑦ. ᐅᖃᖅᑎᑦᑎᔩ 
ᐊᐱᖅᑯᑎᒋᓂᐊᖅᑕᕋ ᑐᕌᖅᑎᒍᒪᓪᓗᒍ 
ᐊᕙᑎᓕᕆᔨᒃᑯᑦ ᒥᓂᔅᑕᖓᓄᑦ. ᐅᖃᖅᑎᑦᑎᔩ, ᑕᐃᒪ 
ᐊᐱᖅᓱᖅᑐᖃᖅᑲᐅᒻᒪᑦ ᒪᓕᒐᓕᐅᖅᑎᐅᖃᑎᓐᓂᒃ 
ᑕᒪᒃᑯᐊ ᒪᐅᓇᑐᐃᓐᓇᖅ ᓇᓐᓄᑕᐅᖃᑦᑕᖅᑐᑦ 
ᐱᔾᔪᑎᒋᓪᓗᒋᑦ ᑐᖁᑕᐅᔪᒥᓂᐅᑎᓪᓗᒋᑦ 
ᐊᑭᓕᖅᑕᐅᔭᕆᐊᖃᖃᑦᑕᖅᑐᕕᓂᐅᒐᓗᐊᕐᖓᑕ 
ᐃᓄᐃᑦ ᐊᒥᓱᑦ ᐊᑭᓕᖅᑕᐅᓯᒪᓐᖏᑦᑐᖃᕐᖓᑦ 
ᐊᒥᓱᓂᒃ.  
 
ᐅᖃᖅᑎᑦᑎᔩ, ᑕᐃᒪᖃᐃ ᑕᐃᒃᑯᐊ 
ᐊᑭᓕᖅᑕᐅᖃᑦᑕᖅᓯᒪᓐᖏᑦᑐᑦ 
ᓂᕆᐅᒍᓐᓇᕐᓂᐊᓕᖅᑲᑦ ᐊᑭᓕᖅᑕᐅᓛᕐᓂᕆᔭᒥᓂᒃ? 
ᐅᖃᖅᑲᐅᔫᒐᓗᐊᖅ ᒥᓂᔅᑕ ᐊᖏᓗᐊᓐᖏᑦᑑᒐᓗᐊᖅ 
ᑖᓐᓇ ᐊᑭᓕᖅᑕᐅᔾᔪᑕᐅᓲᖅ ᑭᓯᐊᓂ 
ᐊᑭᓕᖅᑕᐅᓯᒪᓐᖏᑦᑐᖃᕐᖓᑦ ᐊᒥᓱᓂᒃ. 
ᑕᐃᒃᑯᐊᖃᐃ ᓂᕆᐅᒍᓐᓇᖅᓯᓛᓕᖅᑲᑦ 
ᐊᑭᓕᖅᑕᐅᓛᕐᓂᖏᓐᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᐊᕙᑎᓕᕆᓂᕐᒧᑦ ᒥᓂᔅᑕ 
ᓴᕕᑲᑖᖅ.  
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᑕᐃᒃᑯᐊ ᖃᖓᑎᑕᔾᔪᐃᑦ ᐊᑭᓕᖅᑕᐅᓯᒪᓐᖏᑦᑐᑦ 
ᐃᒻᒪᖄᓘᓐᓃᑦ ᐃᓚᖏᑦ ᐊᑭᓕᖅᑕᐅᒍᐊᓐᖏᑦᑐᑦ 
ᖃᐅᔨᒪᓐᖏᑦᑐᖓ ᑭᓯᐊᓂ ᖃᖓᓕᑕᐅᓪᓗᐊᖅᑐᓂᒃ 
ᑕᑯᒋᐊᕈᐊᕋᔭᓐᖏᑦᑐᖓ ᑖᒃᑯᐊ 

ᐊᕐᕌᒍ ᑖᓐᓇ ᐊᑐᖅᑐᒥᒃ ᐱᓯᒪᔪᓂᒃ ᑖᒃᑯᐊ 
ᑕᑯᒋᐊᖅᑑᓪᓗᐊᑎᑦᑕᒃᑲ ᑕᐃᒃᑯᐊ ᐱᔮᖅᑯᑕᐅᓐᖏᒧᑦ 
ᓇᓐᓄᒃᓯᒪᔪᑦ ᐊᑦᑕᖅᓯᒪᔪᑦ ᐅᕝᕙᓘᕝᕙ ᐱᓚᒃᓯᒪᔪᑦ 
ᓂᕆᐅᑎᓂᒃ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑐ ᕿᔪᑦᑖᖅ.  
 
ᕿᔪᑦᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᑖᔅᓱᒥᖓ ᑭᐅᒻᒪᑦ. ᐅᖃᖅᑎᑦᑎᔩ, ᑕᐃᒪᐃᓛᒃ 
ᐃᓚᖏᑦ ᓄᓇᓖᑦ ᐆᒪᔪᓕᕆᔨᖃᖃᑦᑕᖅᓯᒪᓐᖏᒻᒪᑕ 
ᐊᑯᓂ ᑕᒪᓐᓇ ᐃᓚᖓᒍᑦᑕᐅᖅ 
ᐱᔾᔪᑕᐅᖃᑦᑕᖅᓯᒪᒻᒪᑦ ᐆᒪᔪᓕᕆᔨᖃᑦᑕᑎᓐᓇᒋᑦ. 
ᓄᓇᑦᑎᓐᓂᓕ ᖃᐅᔨᒪᒐᒃᑯ ᑕᒪᓐᓇ 
ᐱᔾᔪᑕᐅᖃᑦᑕᖅᓯᒪᔪᖅ ᐆᒪᔪᓕᕆᔨᖃᖅᑎᓐᓇᒋᑦ 
ᑕᐃᒃᑯᐊ ᐊᑭᓕᖅᑕᐅᖃᑦᑕᖅᓯᒪᓐᖏᒻᒪᑕ ᐃᓚᖏᑦ.  
ᐅᐊᑦᑎᐊᕈᕐᓂᓴᐅᓗᐊᓐᖏᑦᑑᒐᓗᐊᖅ ᐃᒻᒪᖃ ᐊᕐᕌᒎᒃ 
ᒪᕐᕉᒃ ᐊᕐᕌᓂᓘᓐᓃᒃ ᐱᒋᐊᖅᑐᒍ. ᐃᓚᖏᑦ 
ᐊᑯᓂᐅᓐᖏᑦᑐᖅ ᐱᓯᒪᒻᒪᑕ 
ᐆᒪᔪᓕᕆᔨᖃᖃᑦᑕᓐᖏᓐᓂᖏᑦ ᐱᔾᔪᑕᐅᓪᓗᑎᑦ. 
ᑕᒪᓐᓇᖃᐃ ᖃᐅᔨᒋᐊᕈᑕᐅᒃᑲᓐᓂᕈᓐᓇᓂᐊᖅᑲ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑐ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐄ, ᑖᓐᓇ 
ᐊᖏᖅᑑᓪᓗᐊᖅᑕᑦᑕ ᑕᐃᑲ 
ᐆᒪᔪᓕᕆᔨᖃᓐᖏᓚᐅᖅᑎᓪᓗᒋᑦ ᑕᐃᒃᑯᐊ 
ᐱᓕᕆᐊᕆᔭᐅᖅᑕᓐᓂᑯᑦ ᑖᒃᑯᐊ ᓇᓄᐃᑦ 
ᓇᓐᓄᓂᖅᐸᑕ ᐱᓚᒃᑕᐅᔪᑦ ᐊᔾᔭᑐᖅᑕᐅᔪᑦ ᑖᒃᑯᐊ 
ᑕᑯᒋᐊᖅᑑᓪᓗᐃᑦ. ᐱᓕᕆᔨᖃᓐᖏᑎᓪᓗᑕ ᑖᒃᑯᐊ 
ᐃᓄᐃᑦ ᐃᑲᔪᖅᑐᕐᒪᑕ ᐅᕙᑉᑎᓐᓂ ᐱᓕᕆᖃᖅᑎᑖ 
ᑕᑯᒋᐊᖅᑑᓪᓗᐊᑎᑦᑎᑕᒃᑲ. ᒪ’ᓇ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᔨᐅᖃᑎᒃᑲ 
ᐅᔾᔨᕈᓱᓚᐅᕆᑦᑎ ᑖᓐᓇ ᐅᖃᐅᓯᒃᑯᑦ 
ᐊᐱᖅᓱᕈᓐᓇᕐᓂᖅ ᐃᓚᒋᐊᖅᓯᒪᓂᖓ ᐃᓱᓕᒻᒪᑦ. 
ᐃᓚᒋᐊᒃᑲᓐᓂᕈᓐᓇᐃᓕᓪᓗᓂᓗ. ᑲᑎᒪᔾᔪᑎᒃᓴᑎᓐᓄᑦ 
ᑲᔪᓯᓂᐊᖅᑐᒍᑦ.  
 
ᑭᓯᐊᓂ ᑲᔪᓯᒋᐊᓐᖏᓂᑦᑎᓐᓂ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1942 
 

 

ᐃᖅᑲᐃᑎᑲᐃᓐᓇᓚᔅᓯ, ᖃᐅᔨᒪᔪᖓ 
ᐱᓕᕆᔪᒪᑦᑎᐊᖅᑐᒍᑦ ᐊᑯᓂᐊᓗᒃ ᑲᑎᒪᓐᖏᓇᑦᑕ 
ᑭᓯᐊᓂ ᐃᖅᑲᐃᑲᓐᓂᕈᒪᑐᐃᓐᓇᕆᔅᓯ ᐱᓗᐊᖅᑐᒥ 
ᑎᑎᖅᑲᓂᒃ ᐅᖃᓕᒫᕐᓂᐊᕌᖓᔅᓯ 
ᓱᒃᑲᐃᔾᔫᒥᑲᓐᓂᐊᕐᔪᖃᑦᑕᕐᓗᓯ ᓄᓇᕗᒻᒥᐅᓕᒫᑦ 
ᑐᑭᓯᐅᒪᑦᑎᐊᓂᐊᕐᒪᑕ ᐅᖃᐅᓯᕆᔭᑦᑎᓐᓂ 
ᑭᐅᔭᐅᔾᔪᑎᒋᔭᑦᑎᓂᓪᓗ. ᖁᔭᓐᓇᒦᒃ.  
 
ᑲᑎᒪᔾᔪᑎᑦᑎᓐᓄᑦ ᑲᔪᓯᓚᐅᖅᑕᐃ. ᑲᑎᒪᔾᔪᑎᕗᑦ 
ᑲᔪᓯᓗᑕ. ᑎᑎᖅᑲᑎᒍᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᐃᖃᓗᐃᑦ-ᒪᓂᕋᔭᒻᒧᑦ, ᒥᔅᑐ ᓚᐃᑦᓯᑑᓐ.  
 

ᑲᑎᒪᔾᔪᑎᒃᓴᖅ 7: ᑎᑎᖅᑲᒃᑯᑦ ᐊᐱᖅᑯᑎᑦ 
 
ᑎᑎᖅᑲᒃᑯᑦ ᐊᐱᖅᑯᑦ 017 - 5(2): ᓱᕈᓰᑦ 

ᐱᑦᑎᐊᖅᑕᐅᖃᑦᑕᓐᖏᓐᓂᖏᑦ ᓄᓇᕗᒥ 
(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑎᑎᖅᑲᑎᒍᑦ ᐊᐱᖅᑯᑎᒐ ᒪᓕᒐᓕᕆᔨᒃᑯᑦ 
ᒥᓂᔅᑕᖓᓄᑦ ᑖᓐᓇ ᓱᕈᓰᑦ 
ᐋᓐᓂᑎᖅᑕᐅᖃᑦᑕᕐᓂᖏᓐᓂ ᓄᓇᕗᒻᒥ.  
 
ᖁᓄᔪᕐᓂᐊᖅᑕᐅᖃᑦᑕᕐᓃᑦ ᓱᕈᓯᓛᓄᑦ ᒪᒃᑯᑦᑐᓄᓪᓗ 
ᐃᓱᒫᓗᓇᓪᓚᕆᑦᑐᐋᓗᒻᒪᑦ. ᓱᕈᓯᓛᑦ 
ᖁᓄᔪᕐᓂᐊᖅᑕᐅᓂᖅᓴᐅᖃᑦᑕᕐᖓᑕ 
ᖁᓖᕋᓗᐊᖅᑐᒋᑦ ᑲᓇᑕᒥᐅᑕᐅᖃᑎᑦᑎᓐᓂᒃ. 
ᑕᕝᕙᑦᑕᐅᑎᒋ ᐱᐅᓐᖏᑐᒃᑯᑦ ᐃᓱᒪᖏᓐᓂ 
ᐊᑦᑐᐃᖃᑦᑕᖅᑐᑦ ᑕᐃᒫᑑᓐᖏᑐᕐᓗ ᐊᒻᒪᑦᑕᐅᖅ 
ᓯᕗᓂᑐᖃᑦᑎᓐᓄᑦ ᐋᓐᓃᓯᒪᒍᓐᓇᕐᒥᔪᐃᑦ 
ᑕᒪᒃᑯᓂᖓ ᓱᕈᓯᓛᓂᒃ ᐋᓐᓂᖅᑕᐅᓯᒪᔪᓂᒃ.  
 
ᐱᐅᓂᖅᐹᖑᒐᔭᖅᐸᓪᓚᐃᔪᖅ ᑕᖅᑲᐅᖓ ᑕᒪᒃᑯᐊ 
ᑐᑭᓯᒃᑲᓐᓂᕈᑎᔅᓴᐃᑦ ᓴᖅᑭᑕᐅᑦᑎᐊᒻᒪᕆᖃᑦᑕᖅᑲᑕ 
ᖃᐅᔨᒪᔭᐅᓂᐊᕐᖓᑕ ᓇᐅᒃᑯᑦ 
ᐃᓱᒫᓗᑦᑐᖃᕆᐊᖃᕐᒪᖔᖅ ᑕᒪᓐᓇ ᐱᓪᓗᒍ.  
 
ᐊᐱᖅᑯᑎᒃᑲ ᑖᒃᑯᐊ ᐃᓗᓕᖅᑐᕐᒪᑕ ᑕᐃᒫᓪᓗ 
ᐅᖃᓕᒫᖅᓯᒪᓐᖑᐊᕐᓗᒋᑦ ᒪᓕᒐᓕᐅᖅᕕᒻᒧᑦ 
ᑐᓂᒍᒪᔭᒃᑲ.  
 
1. ᖃᔅᓯᑦ ᒫᓐᓇᐅᔪᖅ ᐊᑎᓕᐅᖅᑕᐅᓯᒪᕙᑦ 

ᖁᓄᔪᕐᓂᐊᕐᓂᕐᒧᑦ ᐱᕋᔭᒃᓯᒪᓂᖏᓐᓂᒃ 
ᓄᓇᕗᒥ?  

 

2. ᖃᔅᓯᐅᕙᑦ ᐊᑎᓕᐅᖅᑕᐅᓯᒪᔪᑦ 
ᖁᓄᔪᕐᓂᐊᕐᓂᕐᒧᑦ ᐱᕋᔭᒃᓯᒪᓂᑯᑦ, 
ᐃᖅᑲᖅᑐᐃᕕᒃᑯᑦ ᓱᒋᐊᖅᑕᐅᔾᔪᑎᖃᖅᑐᑦ 
ᓱᕈᓯᕐᓄᑦ ᖁᓄᔪᕐᓂᐊᖅᓯᒪᓂᖏᓐᓄᑦ?  
 

3. ᑭᓱᓂᒃ ᐊᑐᖃᑦᑕᖅᐸᑦ ᐱᓕᕆᐊᒥᒃ 
ᓇᓗᓇᐃᖅᓯᔾᔪᑎᖃᖅᑎᓪᓗᒋᑦ ᐊᑦᑕᕐᓇᖅᑐᓂᒃ 
ᓱᕈᓯᕐᓄᑦ ᖁᓄᔪᕐᓂᐊᕈᓐᓇᖅᑐᓂᒃ?  
 

4. ᖃᔅᓯᐅᕙᑦ ᒫᓐᓇ ᐊᑎᓕᐅᖅᑕᐅᓯᒪᔪᑦ 
ᖁᓄᔪᕐᓂᐊᕐᓂᕐᒧᑦ ᐱᕋᔭᒃᓯᒪᔪᑦ ᓄᓇᕗᒥ 
ᐃᖅᑲᖅᑐᖅᑕᐅᓯᒪᓪᓗᑎᒃ ᓱᕈᓯᕐᓄᑦ 
ᖁᓄᔪᕐᓂᐊᖅᓯᒪᓂᖏᓐᓄᑦ, ᐊᒻᒪᓗ  
ᐊᑎᓕᐅᖅᑕᐅᓯᒪᓪᓗᑎᒃ ᓱᕈᓯᕐᓄᑦ 
ᖁᓄᔪᕐᓂᐊᕆᐊᖏᑦ ᐊᑦᑕᕐᓇᕐᓂᖏᓐᓂᒃ?  

 
5. ᑖᒃᑯᓇᓐᖓᑦ ᐊᑎᓕᐅᖅᑕᐅᓯᒪᔪᓂᑦ 

ᖁᓄᔪᕐᓂᐊᖅᓯᒪᔪᑦ ᐊᑎᓕᐅᕐᕕᖓᓐᓄᑦ 
ᓄᓇᕗᒥ, ᖃᔅᓯᐅᕙᑦ ᓄᓇᖃᖅᑐᑦ ᐃᖃᓗᖕᓂ 
ᐊᓄᓪᓚᓰᕕᖕᒦᑦᑐᑦ ᐊᒻᒪᓗ ᐊᓂᓯᒪᓕᖅᑐᑦ 
ᐊᓄᓪᓚᒃᓰᕕᖕᒥᑦ?  
 

6. ᑖᒃᑯᓇᓐᖓᑦ ᒫᓐᓇ ᐊᑎᓕᐅᖅᑕᐅᓯᒪᔪᓂᑦ 
ᖁᓄᔪᕐᓂᐊᖅᓯᒪᔪᑦ ᐊᑎᓕᐅᕐᕕᖓᓐᓄᑦ 
ᓄᓇᕗᒥ ᐊᒻᒪᓗ ᐃᖅᑲᖅᑐᖅᑕᐅᔭᕇᖅᓯᒪᓪᓗᑎᒃ 
ᓱᒋᐊᖅᑕᐅᔾᔪᑎᖃᖅᓯᒪᔪᑦ ᓱᕈᓯᕐᒥᒃ 
ᖁᓄᔪᕐᓂᐊᕐᓂᖓᓄᑦ, ᖃᔅᓯᑦ ᓄᓇᖃᖅᐸᑦ 
ᐃᖃᓗᖕᓂ ᐊᒻᒪ ᐊᓂᓯᒪᓕᖅᐸᑦ 
ᐊᓄᓪᓚᒃᓰᕕᖕᒥᑦ?  
 

7. 7. ᑖᒃᑯᓇᓐᖓᑦ ᒫᓐᓇ ᐊᑎᓕᐅᖅᑕᐅᓯᒪᔪᓂᑦ 
ᖁᓄᔪᕐᓂᐊᖅᓯᒪᔪᑦ ᐊᑎᓕᐅᕐᕕᖓᓐᓄᑦ 
ᓄᓇᕗᒥ ᐊᒻᒪᓗ ᐊᑎᓕᐅᖅᑕᐅᓯᒪᓪᓗᓂ 
ᐊᑦᑕᕐᓇᕐᓂᖓᓂᒃ ᓱᕈᓯᕐᓄᑦ 
ᖁᓄᔪᕐᓂᐊᑐᐃᓐᓇᕆᐊᖃᕐᓂᖓᓂᒃ, ᖃᔅᓯᐅᕙᑦ 
ᓄᓇᖃᖅᑐᑦ ᐃᖃᓗᖕᓂ ᐊᓄᓪᓚᒃᓰᕕᖕᒥ ᐊᒻᒪᓗ 
ᐊᓂᓯᒪᓕᖅᑐᑦ ᐊᓄᓪᓚᒃᓰᕕᖕᒥᑦ?  
 

8. ᖃᓄᐃᑦᑐᓂᒃ ᐃᖅᑲᖅᑐᐃᕕᒃᑯᑦ 
ᒪᓕᒋᐊᖃᖅᑕᖏᓐᓂᒃ ᐋᖅᑭᒡᓯᖃᑦᑕᖅᐸᑦ 
ᑕᒪᒃᑯᓄᖓ ᖁᓄᔪᕐᓂᐊᖅᓯᒪᓂᕐᒧᑦ 
ᐱᕋᔭᒃᓯᒪᔪᓄᑦ?  
 

9. ᖃᓄᐃᑦᑐᓂᒃ ᐃᖅᑲᖅᑐᐃᕕᒃᑯᑦ 
ᒪᓕᒐᖃᖅᑎᑦᓯᖃᑦᑕᖅᐸᑦ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1943 
 

*ᑕᑯᒃᑭᑦ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᑦ ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 14 - 5(2), 15 - 5(2), 
ᐊᒻᒪᓗ 16 - 5(2). 

10. ᐊᑎᓕᐅᖅᑕᐅᓯᒪᔪᓄᑦ ᐃᖅᑲᖅᑐᐃᕕᒃᑯᓪᓗ 
ᓱᒋᐊᖅᑕᐅᔾᔪᑎᖃᖅᑐᓄᑦ?  
 

11. ᖃᓄᐃᑦᑐᓂᒃ ᒪᓕᒐᖃᖅᑎᑕᐅᕙᒃᐊᖓᑦ 
ᐅᕝᕙᓘᓐᓃᖅ ᐃᖅᑲᖅᑐᐃᕕᒃᑯᑦ 
ᑎᓕᓯᔾᔪᑎᓕᐅᖃᑦᑕᖅᐸᑦ ᖁᓄᔪᕐᓂᐊᕐᓂᒃᑯᑦ 
ᐃᖅᑲᖅᑐᖅᑕᐅᓯᒪᔪᓄᑦ ᐊᒻᒪᓗ 
ᐊᑎᓕᐅᖅᑕᐅᓯᒪᑎᓪᓗᒋᑦ ᐊᑦᑕᕐᓇᖅᑐᑦ 
ᓱᕈᓯᕐᓂᒃ ᖁᓄᔪᕐᓂᐊᑐᐃᓐᓇᕆᐊᖃᖅᑐᑦ 
ᐊᑎᓕᐅᕐᕕᖓᓐᓂ?  
 

12. ᑕᖅᑲᒃᑯᐊ ᑐᓴᖅᑎᑕᐅᖃᑦᑕᖅᐸᑦ 
ᐊᑎᓕᐅᖅᑕᐅᓯᒪᔪᖅ ᖁᓄᔪᕐᓂᐊᖅᓯᒪᔪᑦ 
ᐊᑎᖃᕐᕕᖓᓂ ᐊᑎᓂᑕᐅᓂᐊᓕᕌᖓᑕ 
ᐊᓄᓪᓚᒃᓰᕕᖕᒥᑦ?  
 

13. ᖄᒃᑲᓐᓂᐊᒍᑦ ᐅᔾᔨᖅᑐᕈᑎᓂᒃ  
ᓴᖅᑭᑦᑎᖃᑦᑕᖅᐸᑦ ᐊᓂᓂᐊᓕᕌᖓᑦ 
ᐊᓄᓪᓚᒃᓯᖅᑕᐅᔪᖅ ᐊᑦᑕᕐᓇᖅᑐᖅ 
ᖁᓄᔪᕐᓂᐊᑐᐃᓐᓇᕆᐊᖃᕐᓂᖓᓄᑦ?  
 

14. ᖃᓄᐃᑦᑐᓂᒃ ᒪᓕᒐᖃᖅᑎᑦᓯᕙᑦ 
ᐅᐸᒍᑎᑦᑕᕆᐊᖃᖅᑎᓪᓗᒋᑦ ᐃᒻᒥᓂᒃ 
ᓇᓗᓇᐃᕆᐊᖅᑐᕐᓗᑎᒃ ᐊᑎᓕᐅᖅᑕᐅᓯᒪᔪᑦ 
ᖁᓄᔪᕐᓂᐊᕐᓂᒃᑯᑦ ᐱᕋᔭᒃᓯᒪᔪᑦ ᐊᑎᖃᕐᕕᖓᒍᑦ?  
 

15. ᖃᓄᐃᑦᑐᓂᒃ ᒪᓕᒐᖃᖅᑎᑦᓯᕙᑦ 
ᐅᐸᒍᑎᑦᑕᕆᐊᖃᖅᑎᓪᓗᒋᑦ ᐃᒻᒥᓂᒃ 
ᓇᓗᓇᐃᕆᐊᖅᑐᕐᓗᑎᒃ ᐊᑎᓕᐅᖅᑕᐅᓯᒪᔪᑦ 
ᐊᑦᑕᕐᓇᕐᓂᖏᓐᓂᒃ ᓱᕈᓯᕐᓄᑦ 
ᖁᓄᔪᕐᓂᐊᑐᐃᓐᓇᕆᐊᖃᕐᓂᖏᓐᓂᒃ ᓄᓇᕗᒥ?  
 

16. ᖃᓄᖅ ᐊᑯᓚᐃᑎᒋᕙ ᑕᐃᒃᑯᐊ 
ᐃᖅᑲᖅᑐᖅᑕᐅᓯᒪᔪᑦ ᖁᓄᔪᕐᓂᐊᕐᓂᕐᒧᑦ 
ᑐᓴᖅᑎᑦᓯᖃᑦᑕᕆᐊᖃᕐᓂᖏᑦ ᐊᖏᕐᕋᖏᑕ 
ᑐᕌᕈᑎᖏᑦ ᐊᓯᔾᔨᕌᖓᑕ ᐅᕝᕙᓘᓐᓃᑦ 
ᒪᓕᒐᖅᑎᒍᑦ ᐊᑎᖓ ᐊᑐᖃᑦᑕᖅᑕᖓ, 
ᐃᖅᑲᓇᐃᔭᕐᕕᖓ ᐅᕝᕙᓘᓐᓃᑦ 
ᐊᑭᓕᖅᓱᖅᑕᐅᒐᓂ ᐱᓕᕆᕕᒋᖃᑦᑕᖅᑕᖓᓂ, 
ᐊᒻᒪᓗ ᖃᓄᖅ ᑕᒪᒃᑯᐊ ᒪᓕᑦᓯᐊᖅᑎᑕᐅᕙ 
ᐊᒻᒪᓗ ᓇᓗᓇᐃᖅᑕᐅᕙᒃᐸᑦ?  
 

17. ᖃᓄᑎᒋ ᐊᑯᓚᐃᑎᒋᔪᒥᒃ ᑐᓴᖅᑎᑦᓯᔭᕆᐊᖃᖅᐸᑦ 
ᑕᐃᒃᑯᐊ ᐃᖅᑲᖅᑐᖅᑕᐅᓯᒪᔪᑦ ᖁᓄᔪᕐᓂᐊᕐᓂᕐᒧᑦ 
ᐊᒻᒪ ᐊᑦᑕᕐᓇᖅᑑᓂᕋᖅᑕᐅᔪᑦ ᓱᕈᓯᕐᒧᑦ 
ᖁᓄᔪᕐᓂᐊᑐᐃᓐᓇᕆᐊᖃᕐᓂᖓᓂᒃ ᑐᕌᕈᑎᖓ 
ᐊᓯᔾᔨᖅᑎᓪᓗᒍ, ᒪᓕᒐᖅᑎᒍᑦ ᐊᑎᖓ, 
ᐃᖅᑲᓇᐃᔭᕐᕕᖓ ᐊᑭᓕᖅᓱᖅᑕᐅᒐᓂᓘᓐᓃᑦ 
ᐱᓕᕆᕕᖓ, ᐊᒻᒪ ᖃᓄᖅ ᑕᒪᓐᓇ 
ᓇᓗᓇᐃᖅᑕᐅᔾᔪᑎᖃᖅᐸ?  
 

18. ᖃᓄᐃᑦᑐᓂᒃ ᓱᒋᐊᖅᑕᐅᔾᔪᑎᖃᖅᐸᑦ 
ᖁᓄᔪᕐᓂᐊᕐᓂᑯᑦ ᐊᖑᒻᒪᑎᖏᑦᑐᑦ ᒪᓕᒐᖅᑎᒍᑦ 
ᐊᑐᕆᐊᖃᖅᑕᖏᓐᓂᒃ?  
 

19. ᖃᓄᑎᒋᓕ ᐊᑯᓚᐃᑎᒋᔪᒃᑯᑦ ᓱᒋᐊᖅᑕᐅᔾᔪᑎᐅᔪᑦ 
ᑲᔪᓯᔪᓐᓇᓐᖏᓚᑦ ᐊᑎᓕᐅᖅᑕᐅᒪᕕᒃᑯᑦ 
ᑎᓕᓯᔾᔪᑎᑦ ᐊᑐᖅᑕᐅᑎᓪᓗᒋᑦ? ᓈᓴᐅᑎᒥᒃ 
ᑕᑯᒃᓴᕈᖅᑎᑦᓯᓗᑎᑦ ᑲᔪᓯᖏᓐᓂᑯᓂᒃ 
ᒪᓕᒋᐊᖃᖅᑕᖏᓐᓂᒃ ᒪᓕᒃᓯᒪᓐᓂᖏᑦᑐᑦ 
ᑮᓇᐅᔭᓕᕆᓐᓇᐃᑦ ᐊᕐᕌᒍᑦ ᑕᓪᓕᒪᓐ ᐃᓗᐊᓂ 
ᑭᖑᓕᕇᒃᑕᕐᓗᒋᑦ. 
 

20. ᑕᐃᒃᑯᐊ ᐊᑎᓕᐅᖅᑕᐅᓯᒪᔪᑦ ᖁᓄᔪᕐᓂᐊᖅᓯᒪᔪᑦ 
ᐊᑎᓕᐅᕐᕕᖓᒍᑦ ᑐᓴᖅᑎᑦᓯᔭᕆᐊᖃᖅᐸᑦ 
ᐸᓖᓯᒃᑯᓐᓂᒃ ᐊᐅᓪᓚᕐᓂᐊᓕᕌᖓᑕ ᐊᓯᖏᓐᓄᑦ 
ᓄᓇᓕᖕᓄᑦ? ᑐᓴᖅᑎᑦᓯᒋᐊᑐᖏᑉᐸ 
ᐊᐅᓪᓚᓕᖅᑎᓪᓗᒋᑦ ᓱᒻᒪᑦ ᑕᐃᒪᐃᓐᖏᓚᖅ?  

 

ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑎ ᐊᖏᖅᐱᓯᐅᒃ 
ᑖᒃᑯᐊ ᑎᑎᖅᑲᑎᒍᑦ ᐊᐱᖅᑯᑎᖏᑦ 
ᐅᖃᓕᒫᖅᑕᐅᓯᒪᔪᑎᑐᑦ ᓴᖅᑭᑕᐅᖁᓪᓗᒋᑦ? 
ᐊᖏᖅᐱᓰ?  
 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᖁᔭᓐᓇᒦᒃ. ᐅᖃᓕᒫᖅᑕᐅᓯᒪᔪᑎᑐᑦ 
ᓴᖅᑭᑕᐅᓂᐊᖅᑐᑦ. ᑎᑎᖅᑲᑎᒍᑦ ᐊᐱᖅᑯᑎᑦ. 
ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑎᑦ. 
ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ 
ᐊᐱᖅᑯᑕᐅᓚᐅᖅᓄᑦ* 

 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 014 - 

5(2): ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ 
ᓈᓴᐅᑎᖏᑦ (ᑎᑎᕋᖅᑎ) 

 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 015 - 

5(2): ᓄᓇᓕᓐᓂ ᐋᓐᓂᐊᕖᑦ 
ᐊᐅᓚᓂᕆᔭᖏᑦ (ᑎᑎᕋᖅᑎ) 

 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 016 - 

5(2): ᓄᓇᓕᓐᓂ ᒐᕙᒪᓄᑦ 
ᑮᓇᐅᔭᖃᖅᑎᑦᑎᓂᖅ (ᑎᑎᕋᖅᑎ) 

 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒪᓕᒐᓕᐅᕐᕕᒻᒧᑦ ᑭᐅᔾᔪᑎᓂᑦ ᓴᖅᑮᒍᒪᔪᖓ. ᓄᕖᕝᕙ 
8, 2018-ᒥ ᑖᒃᑯᐊ ᓴᖅᑭᖅᑕᒥᓃᑦ 
ᒪᓕᒐᓕᐅᕐᕕᒻᒨᖃᒃᑲ, ᖁᔭᓐᓇᒦᒃ. 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1944 
 

*ᑕᑯᒃᑭᑦ ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᑦ ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 1 - 5(2), 2 - 5(2), 3 - 5(2), 
ᐊᒻᒪᓗ 4 - 5(2).  

ᐅᖃᖅᑎ: ᑭᐅᔾᔪᑎᑦ ᑲᒥᓯᓇᐅᑉ 
ᐅᖃᐅᓯᕐᖓᐅᑎᖏᓐᓄᑦ. ᐊᑎᓕᐅᖅᑕᐅᓯᒪᔪᑎᒍᑦ 
ᑐᒃᓯᕋᐅᑎᑦ. ᑭᐅᔾᔪᑎᑦ ᐊᑎᓕᐅᖅᑕᐅᓯᒪᔪᑎᒍᑦ 
ᑐᒃᓯᕋᐅᑎᓄᑦ, ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 12: ᑭᐅᔾᔪᑎᑦ 
ᐊᑎᓕᐅᕈᑕᐅᓯᒪᔪᓄᑦ* 

 
ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 001 - 5(2): 

ᐅᓪᓗᓕᒫᖅ ᐅᓐᓄᐊᓕᒫᕐᓗ 
ᐃᓄᑐᖃᒃᑯᕕᒃᓴᖅ ᖁᕐᓗᖅᑑᒥ (ᑎᑎᕋᖅᑎ) 

 
ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 002 - 5(2): 

ᐊᖅᑯᑎᓂᑦ ᖄᓕᖅᓱᐃᓂᖅ (ᑎᑎᕋᖅᑎ) 
 
ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 003 - 5(2): 

ᐃᓕᓐᓂᐊᕐᕕᑖᕆᐊᖃᕐᓂᖓ ᓴᓪᓕᕐᓂ 
(ᑎᑎᕋᖅᑎ) 

ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 004 - 5(2): 
ᐋᖅᑭᒋᐊᕈᑕᐅᔪᑦ ᕼᐋᒻᓚᓄᑦ ᒪᓕᒐᕐᒧᑦ ᐊᒻᒪ 
ᓄᓇᓕᐸᐅᔭᓄᑦ ᒪᓕᒐᕐᒧᑦ (ᑎᑎᕋᖅᑎ) 

 
ᑎᑎᕋᖅᑎ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 
ᒪᓕᒐᓕᐅᕐᕕᒻᒧᑦ ᑭᐅᔾᔪᑎᓂᑦ ᑎᓴᒪᓂᑦ 
ᐊᑎᓕᐅᖃᑎᒌᑦᑐᒥᓂᐅᔪᓂ ᐅᐱᕐᖔᖅ 
ᑲᑎᒪᓂᖃᖅᑎᓪᓗᒋᑦ ᐅᑭᐊᒃᓵᕐᓗ 
ᑲᑎᒪᓂᖃᖅᑎᓪᓗᒋᑦ ᑕᕝᕗᖓᖅᑕᐅᓚᐅᖅᓯᒪᔪᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᐅᔾᔪᑎᑦ ᐊᑎᓕᐅᖅᓯᒪᔪᑎᒍᑦ 
ᑐᒃᓯᕋᐅᑎᓄᑦ. ᑲᑎᒪᔨᕋᓛᑦ 
ᑲᑎᒪᔨᕋᓛᖑᖃᐃᓐᓇᑐᓪᓗ ᐅᓂᒃᑳᖏᑦ, 
ᕿᒥᕐᕈᓚᐅᖅᑎᓪᓗᒋᑦ ᐱᖁᔭᒃᓴᓂᑦ ᐊᓯᖏᓐᓂᒡᓗ. 
ᓴᖅᑭᑕᐅᓂᖏᑦ ᑎᑎᖅᑲᑦ. ᒪᓕᒐᓕᐅᖅᑎ 
ᐅᖅᓱᖅᑑᒧᑦ, ᒥᔅᑐ ᐋᖁᐊᖅ.  
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 117 - 5(2): ᑎᑎᖅᑲᒃ 
ᐱᔾᔪᑎᖃᖅᑐᖅ ᐅᖅᓱᖅᑑᑉ 
ᖃᖓᑕᓲᒃᑯᕕᖓᓂᒃ (ᐋᖁᐊᖅ) 
 

ᐋᖁᐊᖅ: ᖁᔭᓐᓇᒦᒃ, ᐅᖃᖅᑏ. ᐅᖃᑏ ᖃᐅᔨᒪᒐᕕᑦ 
ᑕᐃᒪ, ᑖᓐᓇ ᐅᖅᓱᖅᑑᖅ ᐊᔅᓱᕈᖅᓯᒪᔪᐊᓘᒻᒪ, 
ᐅᖅᓱᖅᑑᒥᐅᑕᐃᑦ ᐊᒃᓱᕈᖅᓯᒪᒻᒪᑕ 
ᓇᓗᓇᐃᖅᓯᒐᓱᑦᑐᑎᒃ ᐋᖅᑭᒋᐊᖅᑕᐅᔭᕆᐊᓕᓐᓂᑦ 
ᐱᕙᓪᓕᐊᔪᓕᕆᓂᕐᒧᑦ ᓴᖅᑮᔾᔪᑕᐅᒍᓐᓇᕋᔭᖅᑐᓂᑦ. 
ᑕᐃᒫ ᑕᕝᕙ ᒫᓐᓇ 

ᒪᓕᒐᓕᐅᕐᕕᒻᒨᖅᓯᕗᖓ ᑎᑎᖅᑲᓂᒃ 
ᐊᑕᐅᓯᐅᖏᑦᑐᒥᒃ ᐱᔾᔪᑎᖃᖅᑐᓂ ᐅᖅᓱᖅᑑᑉ 
ᒥᕝᕕᖓᓂᑦ.  

 

ᐅᖃᖅᑏ, ᓇᓗᓇᐃᖅᑐᖅᓯᒪᔪᓂᑦ 
ᐊᐱᖅᑯᑎᖃᕐᓂᐊᕋᒪ ᐱᕙᓪᓕᐊᔪᓕᕆᔨᒃᑯᑦ 
ᐃᖏᕐᕋᔪᓕᕆᔨᒃᑯᓪᓗ ᒥᓂᔅᑕᖓᓄᑦ ᑕᒪᓐᓇ ᐱᓪᓗᒍ, 
ᒫᓐᓇ ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᑕ, ᐊᒻᒪᑦᑕᐅᖅ 
ᒪᓕᒐᓕᐅᖅᑎᐅᖃᑎᒃᑲ ᑖᒃᑯᓂᖓ 
ᐅᖃᓕᒫᑦᑎᐊᖁᒻᒥᔭᕋᓗᐊᒃᑲᑦᑕᐅᖅ. ᖁᔭᓐᓇᒦᒃ, 
ᐅᖃᖅᑏ. 

 
ᐅᖃᖅᑎ: ᓴᖅᑭᑕᐅᓂᖏᑦ ᑎᑎᖅᑲᑦ. 
ᓴᖅᑭᑕᒃᓴᖃᖅᑐᖓ.  
 
ᓴᖅᑭᑕᐅᔪᖅ ᑎᑎᖅᑲᒃ 118 - 5(2): 2018-ᒥ 

ᓄᓇᕗᒥ ᒪᒃᑯᑦᑐᑦ ᒪᓕᒐᓕᐅᖅᑏᑦ 
ᑲᑎᒪᔾᔪᑎᒥᓂᖏᑦ (ᐅᖃᖅᑎ) 

 
ᖁᔭᓐᓇᒦᒃ ᒪᓕᒐᓕᐅᖅᑎᐅᖃᑎᒃᑲ, ᖁᕕᐊᓱᑦᑐᖓ 
ᐅᓪᓗᒥ ᑎᑎᖅᑲᑎᒍᑦ ᓴᖅᑭᑦᑎᔪᓐᓇᕋᒪ, ᑖᒃᑯᐊ 7-
ᒋᓕᑕᖓᓐᓂ ᐅᖃᖅᑎᐅᑉ ᒪᒃᑯᑦᑐᑦ ᑲᑎᒪᔨᖁᑎᖏᑦ, 
ᑲᑎᒪᔾᔪᑎᕕᓂᖏᓐᓂᒃ, ᑲᑎᒪᓚᐅᖅᑎᓪᓗᒋᑦ ᐅᕙᓂ 
ᒪᓕᒐᓕᐅᕐᕕᒻᒥ ᓄᕖᕝᕙ 2018-ᖑᑎᒡᓗᒍ. 
ᑲᑎᒪᔨᐅᖃᑎᒃᑳ ᖃᐅᔨᒪᔪᐃᓐᓇᐅᒐᔅᓯ ᑖᒻᓇ 
ᑲᑎᒪᓂᐅᖃᑦᑕᖅᑐᖅ ᐊᕐᕌᒍ ᒪᕐᕉᒃ ᐊᓂᒍᕌᖓᑕ 
ᐊᑐᖅᑕᐅᖃᑦᑕᕐᒪᑦ. ᒪᒃᑯᑦᑐᒡᓗ ᑕᕝᕗᖓ 
ᑲᑎᑎᑕᐅᖃᑦᑕᖢᑎᒃ ᐃᓕᓐᓂᐊᖅᑎᐅᔪᑦ 
ᓇᑭᑐᐃᓐᓇᖅ ᓄᓇᕗᑦ ᐃᓗᐊᓂ.  
 

2018-ᒥ ᒪᒃᑯᑦᑐᑦ ᑲᑎᒪᔨᖓᑦ ᑲᑎᒪᓂᕆᓚᐅᖅᑕᖓ 
ᑲᔪᓯᑦᑎᐊᖅᑐᒻᒪᕆᐊᓘᓚᐅᖅᑐᖅ, ᐱᓗᐊᖅᑐᒥᒡᓗ 
ᖁᕕᐊᒋᔪᒪᓪᓗᒍ ᖁᔭᓐᓇᒦᕈᒪᒡᓗᒋᒡᓗ ᓄᓇᕗᒻᒥ 
ᑲᒥᓯᓇᖑᔪᖅ ᐊᒻᒪᓗ ᐃᓕᓐᓂᐊᖅᑐᓕᕆᓂᕐᒧᑦ 
ᒥᓂᔅᑐᖑᔪᖅ ᑕᕝᕙᓂ ᐃᓚᒋᔭᐅᔪᓐᓇᓚᐅᕐᒪᑎᒃ 
ᐊᒻᒪᑦᑕᐅᖅ ᐅᕙᖓ ᐱᒃᑯᒍᓱᓗᐊᒃᑲᓐᓂᖅᐳᖓ 
ᐅᕙᖓ ᓂᕈᐊᖅᑕᐅᕕᖓᓃᖓᓯᒪᔪᖅ ᒐᔅᑕᓐ 
ᐱᐅᒑᖅᑐᐊᓗᒃ ᐅᖃᖅᑎᐅᔪᓐᓇᓚᐅᕐᒪᑦ ᑕᕝᕙᓂ 
ᑲᑎᒪᑎᓪᓗᒋᑦ, ᐃᓕᓐᓂᐊᑎᑦᑎᐊᓚᐅᕋᒃᑯ.  
ᑎᓕᐅᕆᔪᒪᔪᖓ ᐃᓕᑦᓯᓂᑦ ᑲᑎᒪᔨᐅᖃᑎᓐᓂᑦ 
ᑖᒃᑯᐊ ᐅᖃᓕᒫᖅᑕᐅᑦᑎᐊᖁᓪᓗᒋᑦ ᑲᑎᒪᑎᒡᓗᒋᑦ 
ᑲᑎᒪᔾᔪᑎᕕᓂᖏᑦ ᐱᒻᒪᕆᐊᓗᖕᓂᒃ ᐃᓗᓕᖃᕐᒪᑕ, 
ᖃᓄᖅ ᒪᒃᑯᑦᑐᖁᑎᕗᑦ ᐃᓱᒪᖃᕐᒪᖔᑕ 
ᓂᕆᐅᕆᔭᖃᕐᒪᖔᑕᓗ ᓄᓇᕗᑦ ᐃᓗᐊᓂ. 
ᖁᔭᓐᓇᒦᒃ. 
 

ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᔾᔪᑎᑦ. 
ᒪᓕᒐᓕᐅᖅᑎ ᐊᕐᕕᐊᑦ 



ᐊᐃᑉᐱᖅ, ᕕᕝᕗᐊᕆ 19, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1945 
 

 

ᐅᐊᖕᓇᖓᓄᑦ ᑎᑭᕋᕐᔪᐊᕐᒧᓪᓗ, ᒥᔅᑐ ᒪᐃᓐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ 

 

ᐱᒋᐊᖅᑎᑕᖅ 024 - 5(2): ᑲᑎᒪᓐᓇᐅᑉ 
ᐃᑲᕐᕋᖏᑦ ᐅᓪᓗᖏᓪᓗ ᐃᓚᔭᐅᓂᖏᑦ - 
ᖃᐅᔨᒃᑲᐃᒍᑦ (ᒪᐃᓐ) 
 

ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᖃᐅᔨᒃᑲᐃᕗᖓ ᑎᓴᒻᒥᐅᓕᖅᑲᑦ, ᕖᕗᐊᕆ 21, 
ᐱᖁᔨᕗᖔᕈᒻᒥᒃ ᓴᖅᑮᓛᕋᒪ: 

 

ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ ᐃᖃᓗᐃᑦ 
ᓯᓈ ᒪᓕᒐᓕᐅᖅᑎᖓᓄᑦ ᑖᓐᓇ ᐅᖃᖅᑎ 
ᐱᔪᓐᓇᐅᑎᑖᖅᑎᑕᐅᓗᓂ ᐋᖅᑮᒍᓐᓇᕐᓗᓂ  
ᐃᔅᓯᕙᓂᐅᓂᐊᖅᑐᓂᒃ ᐃᑲᕐᕋᖏᓐᓂ ᐅᓪᓗᖏᓐᓂᓪᓗ 
ᓈᒻᒪᒋᔭᖏᓐᓂᒃ ᑖᔅᓱᒪᑉ ᐅᖃᖅᑎᐅᑉ 
ᐱᓕᕆᐊᔅᓴᖏᑦ ᑕᑯᓐᓈᖅᑐᒋᑦ ᑕᕝᕙᓂ ᐅᑭᐅᒃᑯᑦ 
2019-ᒥ ᐃᔅᓯᕙᓂᖃᖅᑎᓪᓗᒍ ᒪᓕᒐᓕᐅᕐᕕᒃ.  
 
(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᓂᐊᕐᓂᕐᒧᑦ 
ᖃᐅᔨᒃᑲᐃᔾᔪᑎ. ᐱᖁᔨᕗᖔᕐᓂᐊᓂᕐᒧᑦ 
ᖃᐅᔨᒃᑲᐃᔾᔪᑎ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ 
ᐱᕈᔭᒃᓴᑦ. ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ.  
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 15 - ᑮᓇᐅᔭᐃᑦ ᐊᑐᖅᑐᒃᓴᑦ 

(ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 
2019-2020 - ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ 
ᐱᖓᑦᑎᐅᓕᖅᑲᑦ, ᕖᕗᐊᕆ 20, ᑖᓐᓇ ᒪᓕᒐᔅᓴᖅ 
15, ᑮᓇᐅᔭᓂᒃ ᑐᔅᓯᕋᐅᑎᑦ ᐊᐅᓚᒍᑎᔅᓴᓄᑦ 
ᐋᖅᑭᐅᒪᒍᑎᔅᓴᓄᓪᓗ 2019/2020 ᓯᕗᓪᓕᖅᐹᒥ 
ᐅᖃᓕᒫᖅᑕᐅᓂᖃᓛᕐᖓᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕐᓂᐊᓂᕐᒧᑦ 
ᖃᐅᔨᒃᑲᐃᔾᔪᑎ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ 
ᐱᖁᔭᒃᓴᑦ. ᐱᖁᔨᕗᖔᕈᑎᑦ. ᒪᒥᐊᓇᖅ, 
ᑎᑎᕋᖅᓯᒪᔪᖁᑎᒃᑲ ᐃᓚᑰᓐᓂᕐᒪᑕ. 
ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᔾᔪᑎᑦ 

ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. 
ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 
 
ᒪᓕᒐᒃᓴᖅ 19 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖅ - 
ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᖃᐅᔨᒃᑲᐃᕗᖓ 
ᐱᖓᑦᑎᐅᓕᖅᑲᑦ, ᕖᕗᐊᕆ 20, ᑖᓐᓇ ᒪᓕᒐᔅᓴᖅ 
19, ᐱᖁᔭᖅ ᐊᓯᔾᔩᒍᑕᐅᓂᐊᖅᑐᖅ ᐃᓐᑲᒻ ᑖᒃᓯᒧᑦ 
ᒪᓕᒐᕐᒥ ᓯᕗᓪᓕᖅᐹᒥ ᐅᖃᓕᖅᒫᖅᑕᐅᓂᖃᓛᕐᖓᑦ. 
ᖁᔭᓐᓇᒦᒃ, ᐅᖃᖅᑏ.  
 

ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕐᓂᐊᓂᕐᒧᑦ 
ᖃᐅᔨᒃᑲᐃᔾᔪᑎᑦ ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᑦ. ᐱᖁᔨᕗᖔᕈᑎᑦ. 
ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 
ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ.  
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᑐᔅᓯᕋᖅᑯᖓ ᒪᓕᒐᓕᐅᕐᕕᒻᒥ 
ᑖᓐᓇ ᐅᓪᓗᒥ ᐊᑕᐅᓯᕐᒥ 
ᖃᐅᔨᒃᑲᐃᖄᖅᓯᒪᒋᐊᖃᕐᓂᖅ ᓴᓂᕌᒎᕈᓐᓇᖁᓪᓗᒍ 
ᐊᐃᑉᐹᓂ ᐅᖃᓕᒫᖅᑕᐅᑕᐅᑎᒋᖁᓪᓗᒍ ᒪᓕᒐᔅᓴᖅ 
19, ᑖᓐᓇ ᐊᓯᔾᔩᒍᑕᐅᒐᓱᑦᑐᖅ ᐃᓐᑲᒻ ᑖᒃᓯ 
ᒪᓕᒐᖓᓂ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᖏᖅᑕᐅᓇᓱᐊᕐᒪᑦ 
ᑖᓐᓇ ᐱᖁᔭᒃᓴᖅ 19, ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᔪᓐᓇᖁᓪᓗᒍ ᐅᓪᓗᒥ. ᒪᓕᒐᓕᐅᖅᑏᑦ 
ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᖁᔭᓐᓇᒦᒃ. ᐊᖏᖃᑎᒌᒃᑲᑦᑕ 
ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ, ᑲᔪᓯᓚᐅᕆᒃ.  
 
ᒪᓕᒐᒃᓴᖅ 19 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖅ - 
ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ. 
ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 
ᐃᖃᓗᒃᑑᑦᑎᐊᖅ ᒪᓕᒐᓕᐅᖅᑎᖓᓄᑦ ᑖᓐᓇ 

ᒪᓕᒐᔅᓴᖅ 19, ᐃᓐᑲᒻ ᑖᒃᓯ ᒪᓕᒐᖓᓂ 
ᐊᓯᔾᔩᒍᑕᐅᒐᓱᑦᑐᖅ ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑎᑕᖃᕐᒪᑦ. 
ᐱᖁᔨᕗᖔᕈᒻᒧᑦ? ᓈᒻᒪᓴᖅᑐᑦ ᐃᓵᒡᓕᑦ? 
ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᓯᔪᖅ.  
 
ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 
ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ. ᒪᒥᐊᓇᖅ. 
ᐊᔪᓐᖏᓐᓇᓱᒋᓗᐊᖅᑰᓕᖅᑲᐅᒐᒪ. 
ᑕᒻᒪᖅᓴᑲᓪᓚᓕᖅᖢᖓ. ᒪᒥᐊᓇᖅ. ᑐᒡᓕᐊᓂ 
ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. ᑮᓇᐅᔭᓕᕆᓂᕐᒧᑦ, 
ᒥᓂᔅᑕ ᕼᐃᒃᔅ.  
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓯᕗᓪᓕᐹᖅᑐᐃᓐᓇᕈᓘᒐᑦᑕ ᐅᓪᓗᒥ.  
 
ᐊᖏᖅᑕᐅᒍᒪᔪᖓ ᒪᓕᒐᓕᐅᕐᕕᒻᒧᑦ ᑖᓐᓇ ᐅᓪᓗᒥ 
ᐊᑕᐅᓯᕐᒥ ᖃᐅᔨᒃᑲᐃᖄᖅᓯᒪᒋᐊᖃᕐᓂᖅ ᐊᐃᑉᐹᓂ 
ᐅᖃᓕᒫᖅᑕᐅᒍᓐᓇᖁᓪᓗᒍ ᑖᓐᓇ ᒪᓕᒐᔅᓴᖅ 19, 
ᐃᓐᑲᒻ ᑖᒃᓯᓂ ᐊᓯᔾᔩᒍᑕᐅᒐᓱᑦᑐᖅ ᐃᓐᑲᒻ ᑖᒃᓯᐅᑉ 
ᒪᓕᒐᖓᓂ ᐊᓯᔾᔩᒍᑕᐅᒐᓱᑦᑐᖅ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᐊᖏᖅᑕᐅᔪᒪᓇᓱᐊᕐᒪᑦ 
ᑖᓐᓇ ᐱᖁᔭᒃᓴᖅ 19, ᐊᐃᑉᐸᕆᓕᖅᑕᖓᓐᓂᒃ 
ᐅᓪᓗᒥ ᐅᖃᓕᒫᖅᑕᐅᖁᓪᓗᒍ. ᒪᓕᒐᓕᐅᖅᑏᑦ 
ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ.  
 
ᐅᖃᖅᑎ: ᒪᓕᒐᓕᐅᖅᑏᑦ ᐊᖏᖃᑎᒌᒻᒪᑕ. 
ᑮᓇᐅᔭᓕᕆᓂᕐᒧᑦ, ᒥᓂᔅᑐ ᕼᐃᒃᔅ, ᑲᔪᓯᓚᐅᕆᑦ.  
 
ᒪᓕᒐᒃᓴᖅ 15 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓐᑲᒻ ᑖᒃᓯᓕᕆᓂᕐᒧᑦ ᒪᓕᒐᖅ - ᐊᐃᑉᐹᓂᒃ 
ᐅᖃᓕᒫᖅᑕᐅᓂᖓ 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎᐅᖃᑎᒃᑲ.  
 
ᐅᖃᖅᑏ, ᐱᒋᐊᖅᑎᑦᑎᕗᖓ, ᐊᐃᑉᐱᑕᐅᓪᓗᖓ 

ᐃᖃᓗᒃᑑᑦᑎᐊᖅ ᒪᓕᒐᓕᐅᖅᑎᖓᓄᑦ ᒪᓕᒐᔅᓴᖅ 
19, ᑖᓐᓇ ᐊᓯᔾᔩᒍᑕᐅᒐᓱᑦᑐᖅ ᐃᓐᑲᒻ ᑖᒃᓯᐅᑉ 
ᐱᖁᔭᖓᓂᒃ ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ.  
 
ᑖᓐᓇ ᒪᓕᒐᔅᓴᖅ ᐊᔾᔨᒌᓕᕐᔫᒥᑎᑦᑎᔪᖅ ᐃᓐᑲᒻ 
ᑖᒃᓯᓕᕆᓂᕐᒥ ᒪᓕᔅᓴᕆᐊᖅᓯᒪᔪᖅ ᒐᕙᒪᑐᖃᒃᑯᑦ 
ᐃᓐᑲᒻ ᑖᒃᓯᓕᕆᓂᕐᒧᑦ ᐊᓯᔾᔨᔪᔭᖏᓐᓂᒃ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᖁᔭᓐᓇᒦᒃ. ᐱᖁᔨᕗᖔᕈᑦ ᓈᒻᒪᒻᒪᑦ. 
ᐱᖁᔨᕗᖔᕈᒻᒧᑦ. ᐱᖁᔨᕗᖔᕈᒻᒧᑦ ᓈᒻᒪᓴᖅᑐᑦ 
ᐃᓵᓪᓕᑦ. ᖁᔭᓐᓇᒦᒃ. ᓈᒻᒪᓴᓐᖏᑦᑐᑦ.  
ᐱᖁᔨᕗᖔᕈᑦ ᑲᔪᓯᔪᖅ ᐊᒻᒪᓗ ᐱᖁᔭᒃᓴᖅ 
ᓇᐃᓴᐅᑎᓕᒃ 19 ᑐᓂᔭᐅᑲᐅᑎᒋᔪᓐᓇᓯᕗᖅ 
ᑲᑎᒪᔨᕋᓛᓄᑦ ᐱᖁᔭᒃᓴᓕᕆᓂᕐᒧᑦ 
ᑲᑎᒪᔨᕋᓛᖑᐃᓐᓇᖅᑐᓄᑦ.  
 
ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 
ᑲᑎᒪᑐᐃᓐᓇᕐᓂᖅ ᐃᓱᒪᒃᓴᖅᓯᐅᕈᑎᖃᕐᓗᑎᑦ 
ᐱᖁᔭᒃᓴᓂᑦ ᐊᓯᖏᓐᓂᓪᓗ. ᐅᓪᓗᒥ ᑖᓐᓇ 
ᐱᑕᖃᓐᖏᑦᑐᖅ. ᑲᑎᒪᑐᐃᓐᓇᓚᐅᖅᑎᓪᓗᒋᑦ 
ᐅᓂᒃᑳᓕᐊᑦ. ᐱᖓᔪᖓᓐᓂᒃ ᐅᖃᓕᒫᖅᑕᐅᓂᖏᑦ 
ᐱᖁᔭᒃᓴᑦ. ᑲᑎᒪᔾᔪᑎᔅᓴᑦ. ᒥᔅᑐ ᑎᑎᕋᖅᑎ.  
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑲᑎᒪᔨᕋᓛᑦ ᒪᓕᒐᓕᕆᓂᕐᒧᑦ ᑖᒃᑯᐊ 
ᐅᖅᑯᐊᖅᑎᓪᓗᑕ ᐊᒻᒪ ᓱᓕ ᖃᐅᑉᐸᑦ ᑲᑦᑎᒪᓃᑦ 
ᐋᖅᑭᓯᒪᑦᑎᐊᖅᑐᑦ.  
 
ᑲᑎᒪᔾᔪᑎᔅᓴᐃᑦ ᕖᕗᐊᕆ 21-ᒧᑦ:  
 

1. ᑐᒃᓯᐊᕐᓂᖅ 

2. ᑮᓇᐅᔭᖅᑑᑎᒃᓴᓄᑦ ᒪᑐᐃᕈᑎᒃ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

6. ᐃᓕᑕᖅᓯᓂᖅ ᐳᓛᖅᑎᓂᑦ 

7. ᐅᖃᐅᓯᒃᑯᑦ ᐊᐱᖅᑯᑎᑦ 

8. ᑎᑎᖅᑲᒃᑯᑦ ᐊᐱᖅᑯᑎᑦ 

9. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

10. ᑭᐅᔾᔪᑎᑦ ᒪᑐᐃᕈᑎᒧᑦ 

11. ᑭᐅᔾᔪᑎᑦ ᑮᓇᐅᔭᖅᑑᑎᒃᓴᓄᑦ ᒪᑐᐃᕈᑎᒧᑦ 

12. ᐊᑎᓕᐅᕈᑕᐅᓯᒪᔪᑦ 

13. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

14. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ  

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

15. ᑎᑎᖅᑲᓂᑦ ᓴᖅᑭᑎᕆᓂᖅ 

16. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

17. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

18. ᐱᒋᐊᖅᑎᑕᐃᑦ 

19. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 15 

20. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

21. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

22. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

23. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

24. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᐅᓇ ᑲᑎᒪᓂᕆᔭᕗᑦ 
ᓄᖅᑲᖔᑲᐃᓐᓇᓂᐊᖅᑐᖅ ᑲᑎᒪᒋᐊᕐᓂᐊᕐᒥᔪᒍᑦ 
ᐱᖓᔪᐊᓐᓂᒃ, ᕖᕗᐊᕆ 20, ᐅᓐᓄᓴᒃᑯᑦ 1:30-ᒥᒃ.  
 

ᐃᖅᓱᖅᑎ.  
 
>>ᑲᑎᒪᓂᖅ ᓄᖅᑲᖅᑐᖅ 16:32ᒥ

